ಕರ್ನಾಟಕದ ಗ್ರಾಮದೇವತೆಗಳು:ಮುನ್ನುಡಿ
ಇತ್ತೀಚಿನ ದಿನಗಳಲ್ಲಿ ಜಾನಪದ ಸಾಹಿತ್ಯದ ಅಧ್ಯಯನ ವಿಸ್ತಾರವಾಗಿಯೇ ನಡೆಯುತ್ತಿದೆ; ಸಶಾಸ್ತ್ರೀಯವಾಗಿಯೂ ಬೆಳೆದುಬರುತ್ತಿದೆ. ಕರ್ನಾಟಕದ ಎಲ್ಲ ವಿಶ್ವವಿದ್ಯಾಲಯಗಳೂ ಈ ಕಾರ್ಯದಲ್ಲಿ ನಿರತವಾಗಿವೆ. ಶ್ರೀಸಾಮಾನ್ಯರಲ್ಲಿಯೂ ಈ ಬಗೆಗೆ ಆಸಕ್ತಿ ಮೂಡಿಬರುತ್ತಿದೆ. ರಾಜ್ಯಮಟ್ಟದ, ರಾಷ್ಟ್ರಮಟ್ಟದ ಉತ್ಸವಗಳಲ್ಲಿ ಜಾನಪದ ಸಾಹಿತ್ಯ ಮತ್ತು ಕಲೆಗಳ ಬಗೆಗೆ ಗೌರವ ಸಲ್ಲುತ್ತಿದೆ. ಶೀಘ್ರಗತಿಯ ಬದಲಾವಣೆಯ ಪ್ರಭಾವಕ್ಕೊಳಗಾಗಿರುವ ಇಂದಿನ ಸಮಾಜದಲ್ಲಿ ಪರಂಪರೆಯ ಜಾನಪದ ಸಾಹಿತ್ಯ ಪ್ರಕಾರಗಳು ಮಾಸಿ ಹೋಗುವುದಕ್ಕಿಂತ ಮೊದಲೇ ಈ ಸಾಹಿತ್ಯ ಶ್ರೀಯನ್ನು ಹಿಡಿದಿಟ್ಟುಕೊಳ್ಳುವ, ವಿಶ್ಲೇಷಣೆ-ವಿಮರ್ಶೆ ವ್ಯಾಖ್ಯಾನ ಮಾಡುವ ಕಾರ್ಯ ಕ್ಷಿಪ್ರಗತಿಯಲ್ಲಿ ನಡೆಯಬೇಕಾಗಿದೆ. ಇತ್ತೀಚೆಗೆ ಅಸ್ತಿತ್ವ ತಳೆದ ರಾಜ್ಯದ ಜಾನಪದ ಅಕ್ಯಾಡೆಮಿ ಈ ಕಾರ್ಯಗಳಿಗೆ ವಿಶೇಷ ಚಾಲನೆ ನೀಡಬೇಕೆಂದು ನಾವಿಲ್ಲಿ ಸೂಚಿಸಬಯಸುತ್ತೇವೆ.
ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನಗಳನ್ನು ಈ ಏಳೆಂಟು ವರ್ಷಗಳಿಂದ ನಾಡಿನ ಬೇರೆ ಬೇರೆ ಸ್ಥಳಗಳಲ್ಲಿ ನಡೆಸಿ ಜನಸಾಮಾನ್ಯರಲ್ಲಿಯೂ ಈ ಸಾಹಿತ್ಯ ಮತ್ತು ಕಲೆಗಳ ಬಗ್ಗೆ ಕುತೂಹಲ ರೂಪಿಸಿ, ಜಾನಪದ ಅಧ್ಯಯನಕ್ಕೆ ಮಹತ್ವದ ಸೇವೆಯನ್ನು ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನಪೀಠ ಸಲ್ಲಿಸುತ್ತ ಬಂದಿರುವದು ಸರ್ವಶ್ರುತವಾಗಿದೆ. ಸಮ್ಮೆಳನದ ಸ್ಮರಣೆಗಾಗಿ ಪ್ರಕಟಿಸುತ್ತ ಬಂದಿರುವ ಎರಡು ಸಾವಿರಕ್ಕೂ ಮಿಕ್ಕಿದ ಪುಟಗಳ ಮೌಲಿಕ ಜಾನಪದ ಸಾಮಗ್ರಿಗಳನ್ನೊಳಗೊಂಡ ಎಂಟು ಸಂಪುಟಗಳನ್ನು ಈಗಾಗಲೇ ಪ್ರಕಟಿಸಿದ ಶ್ರೇಯಸ್ಸು ಕನ್ನಡ ಅಧ್ಯಯನ ಪೀಠಕ್ಕಿದೆ. ಜಾನಪದ ಕ್ಷೇತ್ರದಲ್ಲಿ ಇರುವ ಆಸಕ್ತಿ ಸಂಶೋಧಕರಿಗೆ ಮೂಲ ಸಾಮಗ್ರಿಯನ್ನು ಈ ಸಂಪುಟಗಳು ಒದಗಿಸಿಕೊಡುತ್ತವೆ.
ಪ್ರಸ್ತುತ ಸಂಪುಟ ’ಜಾನಪದ ಸಾಹಿತ್ಯ ದರ್ಶನ ಭಾಗ-೯’ ಕರ್ನಾಟಕದ ಗ್ರಾಮದೇವತೆಗಳು ಕುರಿತಾಗಿದೆ. ಇದರಲ್ಲಿ ನಾಡಿನ ಹಲವಾರು ವಿದ್ವಾಂಸರು ಮಂಡಿಸಿದ ಪ್ರಬಂಧಗಳಿವೆ. ಸಾಕಷ್ಟು ಪರಿಶ್ರಮ ವಹಿಸಿ ಈ ಪ್ರಬಂಧಗಳನ್ನು ಸಿದ್ಧಗೊಳಿಸಿಕೊಂಡು ಬಂದು ಗೋಷ್ಠಿ ಮತ್ತು ಚರ್ಚೆಯಲ್ಲಿ ಭಾಗವಹಿಸಿ ಈ ಸಂಪುಟ ಈ ರೀತಿ ಬರಲು ಕಾರಣರಾಗಿರುವ ಈ ಎಲ್ಲ ವಿದ್ವಾಂಸರಿಗೂ ನಮ್ಮ ಉಪಕೃತಿಗಳು.
ಬನಹಟ್ಟಿಯಲ್ಲಿ ಜರುಗಿದ ಈ ಸಮ್ಮೇಳನಕ್ಕೆ ಪ್ರೇರಕ ಶಕ್ತಿಯಾಗಿ ನಿಂತು ಇಡೀ ಸಮ್ಮೇಳನ ತಮ್ಮ ಕರ್ತೃತ್ವ ಶಕ್ತಿಯ ಸಾಕಾರವಾಗುವಂತೆ ನೆರವೇರಲು ಹಗಲು-ರಾತ್ರಿ ಶ್ರಮಿಸಿದ ಕನ್ನಡ ಅಧ್ಯಯನಪೀಠದ ಭಾಷಾವಿಜ್ಞಾನ ವಿಭಾಗದ ಪ್ರಾಧ್ಯಾಪಕ ಡಾ. ಜಯವಂತ ಕುಳ್ಳಿ, ಮತ್ತು ’ಡಾ. ಫ.ಗು.ಹಳಕಟ್ಟಿ ಹಾಗೂ ಪೂಜ್ಯ ತಮ್ಮಣ್ಣಪ್ಪ ಚಿಕ್ಕೋಡಿ ಮೂರ್ತಿ ಪ್ರತಿಷ್ಠಾಪನಾ ಸಮಿತಿ’ಯ ಪದಾಧಿಕಾರಿಗಳು ಈ ಜಾನಪದ ಸಮ್ಮೇಳನದ ಸ್ವಾಗತಾಧ್ಯಕ್ಷರಾದ ಶ್ರೀ ಡಿ. ಭದ್ರಣ್ಣವರ ಮತ್ತು ಕಾರ್ಯಾಧ್ಯಕ್ಷ ಶ್ರೀ ಜಿ.ಡಿ.ಭದ್ರಣ್ಣವರ ಮುಂತಾದ ಇತರ ಎಲ್ಲ ಬನಹಟ್ಟಿಯ ಮಿತ್ರರಿಗೆ ನಮ್ಮ ಕೃತಜ್ಞತೆಗಳು.
ಈ ಸಂಪುಟ ’ಅಚ್ಚಾಗುವ ಸಮಯದಲ್ಲಿ ನಮ್ಮ ಸ್ನೇಹಿತರಾದ ಡಾ.ಕುಳ್ಳಿ ನಮ್ಮ ಮಧ್ಯದಲ್ಲಿಲ್ಲ. ಡಾ. ಜಯವಂತಿ ಕುಳ್ಳಿ, ದೇವರು ತನಗೆ ಬೇಕೆಂದು ಎತ್ತಿಕೊಂಡ ಹೂವಿನಂತೆ ಕಣ್ಮರೆಯಾದರು. ಈ ಸಂದರ್ಭದಲ್ಲಿ ಅವರನ್ನು ನಾವು ಗೌರವ ದಿಂದ ಸ್ಮರಿಸುತ್ತೇವೆ; ಈ ಮೂಲಕ ನಮ್ಮ ಶ್ರದ್ಧಾಂಜಲಿಯನ್ನೂ ಅರ್ಪಿಸುತ್ತೇವೆ. ಈ ಕೃತಿಯನ್ನು ದಿ|| ಮಿತ್ರರ ಮರೆಯಲಾಗದ ನೆನಪಿನ ದ್ಯೋತಕವಾಗಿ ಅವರಿಗೆ ಅರ್ಪಿಸಲಾಗಿದೆ.
ಈ ಸಮ್ಮೇಳನವನ್ನು ತಮ್ಮ ಬಿಡುವಿಲ್ಲದ ಕಾರ‍್ಯದಲ್ಲಿಯೂ ಅವಕಾಶ ಮಾಡಿ ಕೊಂಡು ಉದ್ಘಾಟಿಸಿದ ಸುಪ್ರಸಿದ್ಧ ಸಾಹಿತಿಗಳಾದ ಡಾ. ರಾ.ಯ. ಧಾರವಾಡಕರ ಅವರಿಗೆ, ಸಮ್ಮೇಳನದ ಸರ್ವಾಧ್ಯಕ್ಷರಾಗಿ ಸಮ್ಮೇಳನವನ್ನು ಯಶಸ್ವಿಯಾಗಿ ನಡೆಸಿಕೊಟ್ಟ ಡಾ. ಎಂ.ಎಸ್. ಸುಂಕಾಪುರ ಅವರಿಗೆ. ಈ ಕೃತಿಯನ್ನು ಪ್ರಕಟಿಸುವಲ್ಲಿ ಮತ್ತು ಈ ಸಮ್ಮೇಳನದ ಪರಂಪರೆಯನ್ನು ಮುಂದುವರಿಸಿಕೊಂಡು ಹೋಗುವ ಬಗೆಗೆ ವಿಶೇಷ ಆಸಕ್ತಿ ಪ್ರೋತ್ಸಾಹ ನೀಡುತ್ತಿರುವ ಕರ್ನಾಟಕ ವಿಶ್ವವಿದ್ಯಾಲಯದ ಇಂದಿನ ಕುಲಪತಿಗಳಾದ ಮಾನ್ಯ ಡಾ. ಡಿ.ಎಂ. ನಂಜುಂಡಪ್ಪ ಅವರಿಗೆ ನಮ್ಮ ಕೃತಜ್ಞತೆಗಳು.
ಬನಹಟ್ಟಿಯ ವಾಣಿಜ್ಯ ಮಹಾವಿದ್ಯಾಲಯದ ಪ್ರಿ. ಪಿ.ಜಿ. ಇಟ್ನಾಳ ಅವರಿಗೂ, ಉಳಿದ ಪ್ರಾಧ್ಯಾಪಕ ಮಿತ್ರರಿಗೂ, ಮಹಾವಿದ್ಯಾಲಯದ ಸಿಬ್ಬಂದಿ ವರ್ಗಕ್ಕೂ ನಮ್ಮ ವಂದನೆಗಳು ಸಲ್ಲಬೇಕು. ಈ ಸಮ್ಮೇಳನವನ್ನು ಯಶಸ್ವಿಗೊಳಿಸುವಲ್ಲಿ ಇವರೆಲ್ಲರ ಜೊತೆಗೆ ಪರಿಶ್ರಮಿಸಿದ ಬನಹಟ್ಟಿಯ ಶ್ರೀ ಭದ್ರಣ್ಣವರ ಸೋದರರು. ಡಾ. ಜಿ.ಆರ್.ತಮಗೊಂಡ, ಪ್ರಿ. ಎಂ.ಎಸ್.ಮುನವಳ್ಳಿ, ಶ್ರೀ ಎಂ.ಎಸ್.ಮಂಡಿ, ಶ್ರೀ. ಆರ್.ಎಸ್. ಹುಲಗಬಾಳಿ, ಮುಂತಾದವರಿಗೆ ನಮ್ಮ ವಂದನೆಗಳು.
ಈ ಸಮ್ಮೇಳನ ಏರ್ಪಡಿಸಿದ ವಿವಿಧ ಗೋಷ್ಠಿಗಳಿಗೆ ಅಧ್ಯಕ್ಷರಾಗಿ ಆಯಾಗೋಷ್ಠಿಗಳನ್ನು ನಡೆಸಿಕೊಟ್ಟ ಮುದ್ದೇಬಿಹಾಳದ ಮಾತೋಶ್ರೀ ಗಂಗಮ್ಮಾ ಚಿನಿವಾರ ಮಹಾವಿದ್ಯಾಲಯದ ಪ್ರಿ. ಸಿ.ವಿ. ಮುಳಗುಂದ, ಮಂಗಳೂರು ವಿಶ್ವವಿದ್ಯಾಲಯದ ಕನ್ನಡ ಪ್ರಾಧ್ಯಾಪಕ ಪ್ರೊ. ಗುಂಡ್ಮಿ ಚಂದ್ರಶೇಖರ ಐತಾಳ, ಕನ್ನಡ ಅಧ್ಯಯನಪೀಠದ ಪ್ರಾಧ್ಯಾಪಕರಾದ ಡಾ. ಎಸ್. ಎಂ. ವೃಷಭೇಂದ್ರಸ್ವಾಮಿ ಅವರಿಗೂ, ಈ ಎಲ್ಲ ಗೋಷ್ಠಿಗಳಲ್ಲಿ ವಿದ್ವತ್‌ಪೂರ್ಣ ಸಂಪ್ರಬಂಧಗಳನ್ನು ಮಂಡಿಸಿದ ಎಲ್ಲ ವಿದ್ವಾಂಸರಿಗೂ, ಗೋಷ್ಠಿಗಳ ನಿರ್ವಹಣಾ ಕಾರ‍್ಯ ಮಾಡಿದವರಿಗೂ ನಮ್ಮ ಕೃತಜ್ಞತೆಗಳು.
ಈ ಸಮ್ಮೇಳನದ ಅಂಗವಾಗಿ ಜರುಗಿದ ರಂಗದರ್ಶನ ಆರಂಭೋತ್ಸವವನ್ನು ನೆರವೇರಿಸಿಕೊಟ್ಟ ಜಮಖಂಡಿಯ ಶ್ರೀರಾವಬಹಾದ್ದೂರ ಅವರಿಗೆ ನಾವು ಕೃತಜ್ಞರಾಗಿದ್ದೇವೆ.
ನಾಡಿನ ಬೆರೆ ಬೇರೆ ಭಾಗಗಳಿಂದ ಜಾನಪದ ಕಲೆಯ ಅಭಿಮಾನವಿರಿಸಿಕೊಂಡು ನಮ್ಮ ಆಮಂತ್ರಣವನ್ನು ಸ್ವೀಕರಿಸಿ ಬಂದು ತಮ್ಮ ಪರಂಪರಾಗತ ಕಲಾಪ್ರೌಢಿಮೆ ಯನ್ನು ತೋರಿಸಿ ಜನ-ಮನವನ್ನು ರಂಜಿಸಿದ ಎಲ್ಲ ಜಾನಪದ ಕಲಾವಿದರಿಗೂ ರಂಗ ದರ್ಶನವನ್ನು ಸಮರ್ಥವಾಗಿ ನಡೆಸಿಕೊಟ್ಟ ಸರ್ವರಿಗೂ ನಮ್ಮ ಕೃತಜ್ಞತೆಗಳು.
ಸಮ್ಮೇಳನದ ಸಹಾಯಕ ಕಾರ್ಯದರ್ಶಿಗಳಾಗಿ ಎಲ್ಲ ಕಾರ್ಯಗಳಲ್ಲಿ ಸಹಕರಿಸಿದ ಅಧ್ಯಾಪಕ ಶ್ರೀ.ಕೆ. ಅನ್ಬನ್ ಅವರಿಗೂ ಮತ್ತು ಈ ಎಲ್ಲ ಕಾರ್ಯಗಳಿಗೆ ನೆರವು, ಸಹಕಾರ ನೀಡಿದ ಕನ್ನಡ ಅಧ್ಯಯನಪೀಠದ ಪ್ರಾಧ್ಯಾಪಕ ವೃಂದಕ್ಕೂ, ಸಿಬ್ಬಂದಿಯವರಿಗೂ ನಮ್ಮ ವಂದನೆಗಳು.
ಈ ಕೃತಿಯನ್ನು ಇಷ್ಟು ಸುಂದರವಾಗಿ ಮುದ್ರಿಸಿದ ವಿಶ್ವವಿದ್ಯಾಲಯ ಮುದ್ರಣಾಲಯದ ಸಿಬ್ಬಂದಿ ಅವರಿಗೂ ನಮ್ಮ ನೆನಕೆಗಳು.
ಡಾ.ಎಸ್.ಎಂ. ವೃಷಭೇಂದ್ರಸ್ವಾಮಿ
ಮುಖ್ಯಸ್ಥರು ಮತ್ತು ಪ್ರಾಚಾರ್ಯರು
ಕನ್ನಡ ಅಧ್ಯಯನ ಪೀಠ,
ಕರ್ನಾಟಕ ವಿಶ್ವವಿದ್ಯಾಲಯ,
ಧಾರವಾಡ.
ಕರ್ನಾಟಕದ ಗ್ರಾಮದೇವತೆಗಳು:ಅಧ್ಯಕ್ಷೀಯ ಭಾಷಣ
ಜಾನಪದ ಪ್ರೇಮಿಗಳೇ,
ಇದು ಬನಹಟ್ಟಿ; ಬನದ ಮಧ್ಯದಲ್ಲಿ ಹಟ್ಟಿಗಳು ಇದ್ದುದರಿಂದ ಈ ಊರಿಗೆ ಈ ಹೆಸರು ಬಂದಿರಬೇಕು ಎನಿಸುತ್ತದೆ. ಇಂದು ಬನವೂ ಇಲ್ಲ; ಹಟ್ಟಿಗಳೂ ಇಲ್ಲ. ಆದರೂ ಬನಹಟ್ಟಿ ಎನ್ನುವ ಹೆಸರು ಮಾತ್ರ ಸ್ಥಿರವಾಗಿ ನಿಂತಿದೆ. ಕಾಲಾನುಕ್ರಮದಲ್ಲಿ ನಾಗರಿಕತೆಯ ಗಾಳಿ ಹಳೆಯದನ್ನು ಕೊಚ್ಚಿಕೊಂಡು ಹೋಯಿತೋ ಏನೋ. ಇಂದು ಬನಹಟ್ಟಿ ಔದ್ಯೋಗಿಕ ಕೇಂದ್ರವಾಗಿ ಬೆಳೆದು ನಿಂತಿದೆ. ಪಟ್ಟಣವೆನಿಸಿಕೊಂಡು ಮೆರೆಯುತ್ತಲಿದೆ. ಈ ಹೆಮ್ಮೆರದ ತಳಬೇರು ಜನಪದವಾಗಿರುವುದರಿಂದ ಇಲ್ಲಿ ಗ್ರಾಮ್ಯತೆಯ ವಾಸನೆ ಹೋಗಿಲ್ಲ. ಇಂತಹ ಈ ಊರಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಪೀಠವು ನಡೆಯಿಸಿಕೊಂಡು ಬರುತ್ತಿರುವ ಈ ಜಾನಪದ ಸಮ್ಮೇಳನವು ನಾಲ್ಕೈದು ವರ್ಷಗಳ ಹಿಂದೆಯೇ ನಡೆಯಬೇಕಾಗಿತ್ತು. ನೀವು ಕೇಳಿದಾಗ ನಾವು ಸಿದ್ಧ- ಎನ್ನುವ ಸ್ಥಿರ ಆಮಂತ್ರಣವನ್ನು ಬನಹಟ್ಟಿಯ ಮಹಾಜನರು ಕೊಟ್ಟಿದ್ದರು. ಎಲ್ಲದಕ್ಕೂ ಕಾಲಬರಬೇಕು. ಈ ವರ್ಷ ಅದು ಸಾಧ್ಯವಾಗಿದೆ; ಅದಕ್ಕಾಗಿ ನನಗೆ ಸಂತೋಷ. ಕನ್ನಡ ಅಧ್ಯಯನ ಪೀಠದ ಬಲವು ಬನಹಟ್ಟಿಯ ಮಹಾಜನತೆಯ ಬಲದೊಂದಿಗೆ ಬೆರೆತಿರುವುದರಿಂದ ಈ ಜಾನಪದ ಸಮ್ಮೇಳನ ಯಶಸ್ವಿಯಾಗುವುದರಲ್ಲಿ ಯಾವ ಸಂದೇಹವೂ ಇಲ್ಲ.
ಇಂದು ನಡೆಯುತ್ತಲಿರುವುದು ಅಖಿಲ ಕರ್ನಾಟಕ ಒಂಬತ್ತನೆಯ ಜಾನಪದ ಸಾಹಿತ್ಯ ಸಮ್ಮೇಳನ. ಈ ಹಿಂದೆ ನಡೆದು ಹೋದ ಸಮ್ಮೇಳನಗಳ ಅಧ್ಯಕ್ಷರನ್ನು ಆಯ್ಕೆ ಮಾಡಿ, ಬರಮಾಡಿಕೊಂಡು ಸ್ವಾಗತಿಸುವುದು ನನ್ನ ಭಾಗ್ಯವಾಗಿತ್ತು. ಇಂದು ಕ್ರಮದಲ್ಲಿ ವ್ಯತ್ಯಾಸವಾಗಿದೆ, ಅಧ್ಯಯನ ಪೀಠದ ಹೊರಗೆ ಕಾಲಿಟ್ಟ ನನ್ನನ್ನು ಅಧ್ಯಕ್ಷರೆಂದು ಹೆಸರಿಸಿ, ಪುನಃ ಒಳಗೆ ಬರಮಾಡಿಕೊಂಡಿದ್ದೀರಿ. ಇದು ಹಿರಿಯ ತನದ ಅರಿವು; ಕನ್ನಡ ಸಂಸ್ಕೃತಿಯ ಕುರುಹು, ಈ ಪಟ್ಟವನ್ನು ನನಗೆ ಕೊಟ್ಟ ಕನ್ನಡ “ಅಧ್ಯಯನ ಪೀಠದ ಸರ್ವಸದಸ್ಯರಿಗೂ ಬನಹಟ್ಟಿಯ ನಾಗರಿಕರಿಗೂ ನಾನು ತುಂಬಾ ಆಭಾರಿಯಾಗಿದ್ದೇನೆ.
ಈ ಜಾನಪದ ಸಮ್ಮೇಳನಕ್ಕೆ ನನ್ನನ್ನೇಕೆ ಅಧ್ಯಕ್ಷನನ್ನಾಗಿ ಆಯ್ಕೆ ಮಾಡಿದರೋ ನನಗೆ ತಿಳಿಯದು. ನಮ್ಮವರು ಬೆಸಗೊಂಡರೆ ಒಲ್ಲೆನ್ನುವ ಧೈರ್ಯ ನನಗಿಲ್ಲ. ಮೇಲಾಗಿ ಹಿತ್ತಲದ ಗಿಡ ಮದ್ದಲ್ಲ-ಎನ್ನುವ ಗಾದೆಯನ್ನು ಆಹ್ವಾನಿತರ ನೆನಪಿಗೆ ತಂದುಕೊಟ್ಟೆ. “ನಮಗೆ ಮುಖ್ಯವಾಗಿ ಬೇಕಾದುದು ಮದ್ದು. ಅದು ಗುಣಕಾರಿಯಾದರೆ ಸಾಕು; ಅದು ಹಿತ್ತಲದಲ್ಲಿದ್ದರೂ ಅಷ್ಟೆ; ಕತ್ತಲದಲ್ಲಿದ್ದರೂ ಅಷ್ಟೆ – ನಮ್ಮಿಷ್ಟಕ್ಕೆ ಒಲ್ಲೆನ್ನಬಾರದು” – ಎನ್ನುವ ಬಲವಂತಕ್ಕೆ ತಲೆಬಾಗಿ ನಿಂತಿದ್ದೇನೆ. ತಮ್ಮೆಲ್ಲರಿಗೂ ನಮಸ್ಕಾರ!
ಕಳೆದ ಒಂದೆರಡು ದಶಕಗಳಲ್ಲಿ ಜಾನಪದ ಅಧ್ಯಯನ ಅಧ್ಯಾಪನಗಳಿಗೆ ಮಿತಿ ಮೀರಿದ ಪ್ರೋತ್ಸಾಹ ದೊರೆಯತೊಡಗಿದೆ. ಮೊದಮೊದಲು ವ್ಯಕ್ತಿಗತವಾಗಿ ನಡೆಯುತ್ತಿದ್ದ ಜಾನಪದ ಅಭ್ಯಾಸಕ್ಕೆ ಅನೇಕ ಸಂಘ ಸಂಸ್ಥೆಗಳು ತಮ್ಮ ಸಹಾಯ ಹಸ್ತವನ್ನು ಮುಂದೆ ಚಾಚತೊಡಗಿವೆ. ಆದುದರಿಂದ ಎಲ್ಲೆಲ್ಲಿಯೂ ಉತ್ಸಾಹ ಬರತೊಡಗಿದೆ. ಕರ್ನಾಟಕದಲ್ಲಿರುವ ಪಂಚ ವಿಶ್ವವಿದ್ಯಾಲಯಗಳು ಜಾನಪದ ಸಾಹಿತ್ಯ ಸಂವರ್ಧನೆಗೆ ನೆರವು ನೀಡಲು ಸಿದ್ಧವಾದುದು ಶುಭಸೂಚನೆಯೆಂದೇ ಹೇಳಬೇಕು. ಅವು ಮುಂದೆ ಬಂದು, ಜಾನಪದ ಪ್ರಪಂಚವನ್ನೇ ಆಕ್ರಮಿಸಿದವು. ಇದರಿಂದ ಜಾನಪದ ಅಭ್ಯಾಸಕ್ಕೆ ಬಲ ಬರತೊಡಗಿತು. ಸಂಗ್ರಹ ಕಾರ್ಯಕ್ಕೆ ಪ್ರೋತ್ಸಾಹ ಸಿಕ್ಕಿತು. ಸಭೆ ಸಮ್ಮೇಲನಗಳು ನಡೆಯತೊಡಗಿ, ಕಲಾಕಾರರಿಗೂ, ಪಂಡಿತರಿಗೂ ದರ್ಶನ ಪ್ರದರ್ಶನಗಳ ಲಾಭ ಲಭಿಸತೊಡಗಿತು. ತಮ್ಮದನ್ನೇ ತಾವು ಮರೆತಿದ್ದ ಜನತೆಗೆ ತಮ್ಮ ಹಳಮೆಯ ಹಿರಿಮೆಗರಿಮೆಗಳು ಅರಿವು ನೀಡಲಾರಂಭಿಸಿದವು. ನವನಾಗರಿಕತೆಯ ಕೀಸರ ಬೇಸರಕ್ಕೆ ಬೇಸತ್ತಿದ್ದ ಸಾಹಿತಿಗಳು, ಜನಪದ ಸಾಹಿತ್ಯ, ಶಾಸ್ತ್ರ, ಸಂಸ್ಕೃತಿಯತ್ತ ತಮ್ಮ ದೃಷ್ಟಿಯನ್ನು ಹೊರಳಿಸತೊಡಗಿದರು. ಹೀಗಾಗಿ ಜಾನಪದ ಕ್ಷೇತ್ರ ಹುಲುಸಾಗಿ ಬೆಳೆಯಲು ಅನುಕೂಲವಾಯಿತು. ಜಾನಪದ ಚಟುವಿಕೆಗಳು ಚೇತರಿಸಿಕೊಂಡವು. ಕರ್ನಾಟಕ ಜಾನಪದ ಪರಿಷತ್ತು, ಕನ್ನಡ ಸಾಹಿತ್ಯ ಪರಿಷತ್ತು, ಎಚ್. ಎಲ್. ನಾಗೇಗೌಡ ಜಾನಪದ ಟ್ರಸ್ಟ್ ಮುಂತಾದ ಸಂಘ ಸಂಸ್ಥೆಗಳು ಜಾನಪದ ಕಾರ್ಯಕ್ಕಾಗಿ ನೆರವು ನೀಡುತ್ತ ನಡೆದಿವೆ. ಅವುಗಳಿಗೆ ಸರಕಾರವು ಹಣದ ಸಹಾಯ ಮಾಡುತ್ತಲಿದೆ. ಅಲ್ಲದೆ ಕಾರ್ಯ ಬಹಳವಿದ್ದುದರಿಂದ, ಎಷ್ಟು ಸಂಘ ಸಂಸ್ಥೆಗಳು ಹುಟ್ಟಿಕೊಂಡು ಕೆಲಸ ಮಾಡಿದರೂ ಕಡಿಮೆಯೆಂದೇ ಹೇಳಬೇಕು. ಇವುಗಳ ಜೊತೆಗೆ ನಮ್ಮ ಸರಕಾರವು ಧೈರ್ಯದ ಹೆಜ್ಜೆಯನ್ನಿಟ್ಟು ‘ಕರ್ನಾಟಕ ಜಾನಪದ ಪರಿವೀಕ್ಷಣಾ ಸಂಸ್ಥೆ’ ಯೊಂದನ್ನು ಸ್ಥಾಪಿಸುವುದು ಅತ್ಯಾವಶ್ಯಕವಾಗಿದೆ. ಈ ಸಂಸ್ಥೆ ವಿಶ್ವವಿದ್ಯಾಲಯದಿಂದ ಅಭ್ಯಾಸ ಜಾನಪದ ಮಾಡಿ, ಉತ್ತೀರ್ಣರಾದವರ ನೆರವು ಪಡೆದು, ಜಾನಪದ ಕ್ಷೇತ್ರದಲ್ಲಿ ನಡೆಯಬೇಕಾದ ಎಲ್ಲ ಕಾರ್ಯಗಳನ್ನೂ ಮಾಡಿಮುಗಿಸಲು ಸಾಧ್ಯವಿದೆ. ಎಲ್ಲದಕ್ಕೂ ಹಣಬೇಕು; ಮಾಡಿಯೇ ತೀರುವ ಪಣಬೇಕು. ಅಂದಾಗ ಮಾತ್ರ ಜಾನಪದ ಜಗತ್ತು ಗುಣಮುಖವಾಗಬಲ್ಲದು.
ಪ್ರಪಂಚದ ಯಾವುದೇ ಪ್ರದೇಶದ ಜಾನಪದವನ್ನು ಅವಲೋಕಿಸಿದರೂ ಮೊದಲು ಜನಪದ ಸಾಹಿತ್ಯವನ್ನು ಅಭ್ಯಾಸಕ್ಕೆ ಎತ್ತಿಕೊಂಡುದು ಕಂಡುಬರುತ್ತದೆ. ನಂತರ ಜಾನಪದ ಶಾಸ್ತ್ರ ಹಾಗೂ ಸಂಸ್ಕೃತಿಯ ಅಭ್ಯಾಸಕ್ಕೆ ಗಮನಕೊಟ್ಟುದನ್ನು ಕಾಣುತ್ತೆವೆ. ಈ ಮಾತಿಗೆ ಕನ್ನಡ ಜಾನಪದ ಅಧ್ಯಯನ ಹೊರತಾಗಿಲ್ಲ. ಕನ್ನಡ ಜನಪದ ಸಾಹಿತ್ಯದ ಹುರುಳು ತಿರುಳಿಗೆ ಮಾರುಹೋದ ಕನ್ನಡಿಗರು ಅಂತಹ ಸಾಹಿತ್ಯವನ್ನು ಸಂಗ್ರಹಿಸಿ ಪ್ರಕಟಿಸುವ ಕಾರ್ಯಕ್ಕೆ ಕೈಹಾಕಿದರು. ಹಲಸಂಗಿಯ ಮಿತ್ರ ತ್ರಯರು ಪ್ರಕಟಿಸಿದ ಮಲ್ಲಿಗೆ ದಂಡೆ, ಜೀವನ ಸಂಗೀತ-ಸಂಗ್ರಹಗಳು ಜನತೆಯ ಮನಸ್ಸನ್ನು ಸೂರೆಗೊಂಡವು. ಸಂಗ್ರಹಕಾರರಿಗೆ ಅವರೇ ಆದರ್ಶಪ್ರಾಯರಾಗಿ ನಿಂತರೆನ್ನಬಹುದು. ಅನೇಕರು ಜನಪದ ಹಾಡುಗಳನ್ನು ಸಂಗ್ರಹಿಸುವ ಕಾರ್ಯದಲ್ಲಿ ನಿರತರಾದರು. ಕಾರ್ಯ ಮಾತ್ರ ಕುಂಟುತ್ತ ಸಾವಕಾಶ ನಡೆಯತೊಡಗಿತು. ಇತ್ತಿತ್ತಲಾಗಿ ಸಾಕಷ್ಟು ಸಂಗ್ರಹಗಳು ಹೊರಬಿದ್ದಿವೆ. ಸಂಗ್ರಹಮಾಡಿ ಪ್ರಕಟಿಸುವುದು ನಮ್ಮವರಿಗೆ ಹಗುರು ಕೆಲಸವೆನಿಸಿಬಿಟ್ಟಿದೆ. ಅಲ್ಲಲ್ಲಿ ಹಾಡುವವರನ್ನು ಹಿಡಿದು, ಅವರಿಂದ ಹಾಡುಗಳನ್ನು ಸಂಗ್ರಹಿಸಿ, ನೂರಾರು ಹಾಡು ಕೂಡುವುದೇ ತಡ; ಪ್ರಕಟಿಸಲು ಅಣಿಯಾಗುವವರೇ ಹೆಚ್ಚು. ಸಂಗ್ರಹದೊಡನೆ ಸಂಶೋಧನೆಯೂ ನಡೆಯಬೇಕೆಂಬುದನ್ನು ಅವರು ಮರೆತಂತೆ ಕಾಣುತ್ತದೆ. ಒಂದು ಸಂಗ್ರಹ ಸತ್ಯ ಶುದ್ಧವಾಗಿ ಪ್ರಕಟಗೊಳ್ಳಬೇಕಾದರೆ ಸಂಗ್ರಹಕಾರನು ಸಂಶೋಧನೆಯ ಆಳಕ್ಕಿಳಿದು ಆಯಾ ಹಾಡಿನ ಹಿನ್ನೆಲೆ, ವಸ್ತು, ಉದ್ದೇಶ, ಶೈಲಿ, ಸಾಮಾಜಿಕ ಪರಿಸರ, ಜೀವನ ಮೌಲ್ಯ- ಮುಂತಾದವುಗಳನ್ನು ಗಮನಿಸಬೇಕಾಗುವುದು. ಅಂತಹ ಯಾವ ಅರ್ಹತೆ ಇಲ್ಲದವರೂ ಸಂಗ್ರಹಕಾರರಾದರೆ ಸಾಹಿತ್ಯದ ಗತಿಯೇನು? ನಮ್ಮಲ್ಲಿ ಒಳ್ಳೆಯ ಸಂಗ್ರಹಗಳು ಬಂದಿಲ್ಲವೆಂದಲ್ಲ; ಕೆಲವಾದರೂ ಬಂದಿವೆ. ಉಳಿದುವು ಅಷ್ಟೊಂದು ಕ್ರಮಬದ್ಧವಾಗಿ ಪ್ರಕಟವಾಗಿಲ್ಲ. ಹೀಗೆಂದಾಕ್ಷಣವೇ ಮಾಡಿದ್ದೆಲ್ಲ ವ್ಯರ್ಥವೆಂದು ಯಾರೂ ತಿಳಿಯಬಾರದು ನಡೆವರೆಡಹದೆ ಕುಳಿತರೆಡಹುವರೆ?
ವ್ಯಕ್ತಿಗತ ಸಂಗ್ರಹಕಾರ್ಯ ದುಸ್ತರವಾದುದು. ಅಲ್ಲೊಂದು ಇಲ್ಲೊಂದು ಹಾಡು ಸಂಗ್ರಹಿಸಿಕೊಂಡು ಅವನು ಬರುತ್ತಾನೆ. ಒಂದೇ ಹಳ್ಳಿಯಲ್ಲಿ ಕುಳಿತು, ಹಾಡುಗಾರರೊಡನೆ ಬೆರೆತು, ಅವರ ಮನವೊಲಿಸಿ ಸಂಗ್ರಹ ಮಾಡುವುದಕ್ಕೆ ಸಂಗ್ರಹಕಾರನಿಗೆ ಅನುಕೂಲತೆಗಳಿಲ್ಲ; ಆರ್ಥಿಕ ನೆರವೂ ಇಲ್ಲ. ಆದ್ದರಿಂದ ಕೈಗೆ ಬಂದ ಹಾಡುಗಳನ್ನು ಬರೆದುಕೊಳ್ಳುವುದೊಂದೇ ಅವನ ಕಾರ್ಯವಾಗಿಬಿಟ್ಟಿದೆ. ಕ್ಷೇತ್ರಕಾರ್ಯ ನಿರ್ದಿಷ್ಟವಾಗಿ ನಡೆಯದಿದ್ದರೆ, ಸಾಹಿತ್ಯ ಸಂಗ್ರಹ ಹೇಗೆ ಸತ್ಯ ಶುದ್ಧವಾದೀತು? ವ್ಯಕ್ತಿಗತ ವಿವಿಧ ಸಾಹಿತ್ಯ ಪ್ರಕಾರದ ಸಂಗ್ರಹಗಳು ಬರುತ್ತಿವೆ, ಬರಲಿ. ಒಳ್ಳೆಯದು ಬಂದರೆ ಅದು ಬಹುಕಾಲ ನಿಲ್ಲುತ್ತದೆಂಬುದರಲ್ಲಿ ಸಂದೇಹವಿಲ್ಲ.
ಇದರ ಜೊತೆಗೆ ಸಮಗ್ರ ಸಂಗ್ರಹ ಯೋಜನೆಯೊಂದನ್ನು ಹಾಕಿಕೊಳ್ಳುವುದು ಒಳ್ಳೆಯದು. ಸರಕಾರ ಮನಸ್ಸು ಮಾಡಿ. ಅದನ್ನು ಕೈಕೊಂಡ ಸಂಘ ಸಂಸ್ಥೆಗೆ ದೊಡ್ಡ ಮೊತ್ತದಲ್ಲಿ ಹಣ ನೀಡಿದರೆ ಮಾತ್ರ ಅದು ಸಾಧ್ಯ. ನಿಯೋಜಿತ ಸಂಸ್ಥೆ ಒಂದೊಂದು ಹಳ್ಳಿಯನ್ನೇ ಒಂದು ಘಟಕವೆಂದು ಭಾವಿಸಿ ಅಲ್ಲಿಗೆ ಇಬ್ಬಿಬ್ಬರು ಕ್ಷೇತ್ರ ಕಾರ್ಯಕರ್ತರನ್ನು ಕೆಲಸ ಮುಗಿಯುವವರೆಗೆ ಕಳಿಸಿಕೊಡಬೇಕು. ಕೇವಲ ಹಾಡುಗಳನ್ನು ಸಂಗ್ರಹಿಸುವುದು ಅವರ ಕಾರ್ಯವಾಗಬಾರದು. ಅದರ ಜೊತೆಗೆ ಸಾಹಿತ್ಯದ ಇತರ ಪ್ರಕಾರಗಳನ್ನೂ ಒಂದೂ ಬಿಡದೆ ಸಂಗ್ರಹಿಸಬೇಕು. ಅದರೊಡನೆ ಜಾನಪದ ವಿಜ್ಞಾನಕ್ಕೆ ಸಂಬಂಧಿಸಿದ ಎಲ್ಲ ಅಂಶಗಳನ್ನೂ ನಮೂದಿಸಿಕೊಳ್ಳಬೇಕು. ಒಟ್ಟಾರೆ ಆ ಗ್ರಾಮದ ಸಾಂಸ್ಕೃತಿಕ ಅಧ್ಯಯನ ನಡೆಯಿಸಬೇಕು. ಆ ಊರವರ ಸಂಪ್ರದಾಯ ನಡೆನುಡಿ, ನಂಬಿಕೆ, ಆಚಾರ ವಿಚಾರಗಳ ವಿಷಯದಲ್ಲಿ ಅಭ್ಯಾಸ ಮಾಡಬೇಕು. ಇಷ್ಟಾದರೆ ಒಂದು ಹಳ್ಳಿಯ ಕ್ಷೇತ್ರಕಾರ್ಯ ಮುಗಿಯಬಲ್ಲುದು. ಹೀಗೆ ಒಂದು ತಾಲೂಕಿನಲ್ಲಿರುವ ಎಲ್ಲ ಹಳ್ಳಿಗಳ ಮಾಹಿತಿಯನ್ನು ಸಂಗ್ರಹಿಸಿ, ತಾಲೂಕಿಗಾಗಿ ನಿಯಮಿಸಿದ ಪಂಡಿತ ಮಂಡಳಿಗೆ ಒಪ್ಪಿಸಬೇಕು. ಅವರು ಜಾನಪದ ಪ್ರಪಂಚದ ವಿವಿಧ ವಿಷಯಗಳನ್ನು ಅರಿತವರಾಗಿರಬೇಕೆಂದು ಬೇರೆ ಹೇಳಬೇಕಾಗಿಲ್ಲ. ಅವರೆಲ್ಲ ಕೂಡಿಕೊಂಡು ಬಂದ ವಿಷಯವನ್ನೆಲ್ಲ ಕ್ರೋಢೀಕರಿಸಿ, ಶಾಸ್ತ್ರೋಕ್ತವಾಗಿ ವಿಭಜಿಸಿ, ಒಂದೊಂದು ವಿಷಯವನ್ನು ಕುರಿತು ತೌಲನಿಕ ಅಭ್ಯಾಸ ನಡೆಯಿಸಿ ತೀರ್ಮಾನಿಸಬೇಕು. ಹೀಗೆ ಹಳ್ಳಿಯಿಂದ ತಾಲೂಕಿಗೆ, ತಾಲೂಕಿನಿಂದ ಜಿಲ್ಲೆಗೆ ಒಟ್ಟಾರೆ ಇಡೀ ನಾಡಿಗೆ ಅನ್ವಯಿಸುವಂತೆ ಕಾರ್ಯಮಾಡಿದರೆ ಸಮಗ್ರ ಕಾರ್ಯ ಸಾಧ್ಯವಿದೆ. ತೌಲನಿಕ ಅಭ್ಯಾಸದಿಂದ ಒಂದು ಹಾಡು, ಒಂದು ಗಾದೆ, ಒಂದು ಕಥೆ, ಒಂದು ಒಗಟು ಹಲವಾರು ರೀತಿಯಲ್ಲಿ ಬಂದಿರುವುದನ್ನು ಕಾಣಬಹುದು. ಆಗ ನಮಗೆ ಮೂಲ ರೂಪವನ್ನರಿಯಲು ಅನುಕೂಲವಾಗುತ್ತದೆ. ಪಾಠಾಂತರಗಳೂ ಸಿಗುತ್ತವೆ. ಕ್ಷಣ ಕ್ಷಣಕ್ಕೆ ಬದಲಾಗುವ ಹೂಸರವಳ್ಳಿಯಂತೆ ಬದಲಾಗುತ್ತ ಬಂದ ಸಾಹಿತ್ಯದ ಮೂಲವನ್ನು ಅರಿಯಲು ಸಾಧ್ಯವಾಗುತ್ತದೆ. ಹೀಗೆ ಮಾಡಿದಲ್ಲಿ ಗ್ರಾಮೀಣ ಕವಿ ಹಾಕಿಕೊಂಡ ಮೂಲವನ್ನು ಕಾಣಬಹುದು ಎನಿಸುತ್ತದೆ. ಈ ರೀತಿಯಲ್ಲಿ ಸಂಗ್ರಹಿಸಿದ ಎಲ್ಲ ವಿಷಯಗಳನ್ನು ಕ್ರಮಬದ್ಧವಾಗಿ ಒಂದೊಂದು ಪ್ರಕಾರವಿಡಿದು ಪ್ರಕಟಿಸಿದರೆ ಉತ್ತಮ ಸಾಹಿತ್ಯಸಿಗುವುದು ಸಾಧ್ಯವಿದೆ. ಅಂತಹ ಸಂಗ್ರಹಗಳು ಸರ್ವರಿಂದಲೂ ಗ್ರಾಹ್ಯವಾಗುವುದರಲ್ಲಿ ಸಂದೇಹವಿಲ್ಲ.
ನಮ್ಮ ಸಂಗ್ರಹಕಾರರು ಕೈಗೆ ಸಿಕ್ಕುದನ್ನು ಸಂಗ್ರಹಿಸಿ ಪ್ರಕಟಿಸಿದರೆ ಅದು ಸತ್ಯ ಶುದ್ಧ ಸಾಹಿತ್ಯವೆನಿಸದು. ಇದನ್ನೆಲ್ಲ ನಮ್ಮ ಸಂಗ್ರಹಕಾರರು ಅರಿಯಬೇಕು. ಒಬ್ಬೊಬ್ಬ ಸಂಗ್ರಹಕಾರ ಜಾನಪದದ ಒಂದೊಂದು ಅಂಶಕ್ಕೆ ಮಾತ್ರ ಅಂಟಿಕೊಳ್ಳಬೇಕು. ಲಾವಣಿಯ ಸಂಗ್ರಹಕಾರ ಯಾವಾಗಲೂ ಲಾವಣಿಯ ಸಾಹಿತ್ಯವನ್ನೇ ಗಮನದಲ್ಲಿಟ್ಟುಕೊಳ್ಳಬೇಕು. ಅದರಲ್ಲಿಯೇ ದೀರ್ಘ ವ್ಯವಸಾಯ ನಡೆಯಿಸುವುದು ಎಲ್ಲ ದೃಷ್ಟಿಯಿಂದಲೂ ಒಳ್ಳೆಯದು. ಅಲ್ಲಿರುವ ಪದ ಪ್ರಯೋಗಗಳನ್ನೂ ಅರ್ಥ ವಿಶೇಷಗಳನ್ನೂ ಭಿನ್ನಾರ್ಥ ಪ್ರಯೋಗಗಳನ್ನೂ ತಿಳಿಸುವುದು ಅತ್ಯಗತ್ಯ. ಪ್ರತಿಯೊಂದು ಸಂಗ್ರಹಕ್ಕೆ ಹಾಳತವಾದ, ಶಾಸ್ತ್ರಬದ್ಧವಾದ, ವಿಚಾರ ಪರಿಪ್ಲುತವಾದ ಮುನ್ನುಡಿ ಬರೆದರೆ ಅಭ್ಯಾಸಿಗಳಿಗೆ ಅನುಕೂಲವಾಗುವುದು. ’ಹತ್ತು ಕಟ್ಟುವಲ್ಲಿ ಒಂದು ಮುತ್ತು ಕಟ್ಟು’ ಎನ್ನುವ ಹೇಳಿಕೆ ಗಾದೆಯಾಗಿದೆ. ಹತ್ತು ಸಂಗ್ರಹ ಹೊರ ತರುವುದಕ್ಕಿಂತಲೂ ಒಂದು ಮುತ್ತಿನಂತಹ ಸಂಗ್ರಹ ತಂದರೆ ಸಾಕು. ಹುಲ್ಲಿನ ಬಣವೆ ಒಟ್ಟುವುದಕ್ಕಿಂತ ಚಿನ್ನದ ಗಣಿಯನ್ನು ತೋಡುವುದು ಲೇಸು. ಅಂತಹ ಕಾಲ ಎಂದು ಬರುವುದೋ ನೋಡಬೇಕು; ಬಾರದೆ ಹೋದಲ್ಲಿ ಸರ್ವನಾಶ ಕಟ್ಟಿಟ್ಟದ್ದು, ಕಾಪಸೆ ರೇವಪ್ಪನವರ ಮಲ್ಲಿಗೆ ದಂಡೆಯನ್ನು ಅನುಸರಿಸಿ ಹಲವಾರು ತ್ರಿಪದಿ ಸಂಗ್ರಹಗಳು ಬಂದಿವೆ; ಆದರೆ ಅದನ್ನು ಮೀರಿಸುವ ಸಂಗ್ರಹ ಮತ್ತೊಂದು ಬಂದಿಲ್ಲವೆಂದೇ ಹೇಳಬೇಕು. ಜನಪದ ಸಾಹಿತ್ಯ ಹುಟ್ಟುವುದಕ್ಕಿಂತಲೂ ಸಾಯುವುದೇ ಹೆಚ್ಚೆಂದು ಕಾಣುತ್ತದೆ. ಕೈಬಿಟ್ಟರೆ ಜಾನಪದ ಸರ್ವನಾಶವಾಗುವ ಕಾಲ ಬರಬಹುದು.
ಮನಗೆದ್ದು ಮಾರುಗೆದೆ ಎಂದಿದ್ದಾರೆ. ಹಿರಿಯರು, ನಾವು ನಮ್ಮ ನಾಡಿನ ಜಾನಪದ ವಿಷಯ ಅರಿತುಕೊಳ್ಳುವುದರ ಜೊತೆಗೆ ಹೊರನಾಡುಗಳಲ್ಲಿರುವ ವಿಷಯ ತಿಳಿದುಕೊಳ್ಳುವುದು ಅವಶ್ಯಕವಾಗಿದೆ. ಅದರಲ್ಲಿಯೂ ನಮ್ಮ ಹಾಡನ್ನು ಸುತ್ತುವರಿದ ತಮಿಳು, ತೆಲುಗು, ಮಲೆಯಾಳಂ ಮತ್ತು ಮರಾಠಿ ಲೋಕಸಾಹಿತಯ್ದ ಪರಿಚಯ ನಮಗೆ ಆಗಬೇಕು. ಒಂದರ ಪ್ರಭಾವ ಇನ್ನೊಂದರ ಮೇಲೆ ಬೀಳುವುದು ಪ್ರಕೃತಿಯ ಗುಣ. ಕೇವಲ ನಮ್ಮದಷ್ಟನ್ನೇ ಓದಿಕೊಂಡು ನಮ್ಮದೇ  ಮೇಲು ಎನ್ನುವ ಕೂಪ ಮಂಡೂಕ ವೃತ್ತಿ ಸಲ್ಲದು. ನಮ್ಮದು ದ್ರಾವಿಡ ಭಾಷೆಗಳಲ್ಲೊಂದು ಭಾಗ. ದ್ರಾವಿಡ ಭಾಷೆಗಳು ನಮ್ಮನ್ನು ಸುತ್ತುಗಟ್ಟಿವೆ. ಮೂಲದ ದ್ರಾವಿಡ ಭಾಷೆ ಕವಲೊಡೆದು ಇತರ ದ್ರಾವಿಡ ಭಾಷೆಗಳು ಹುಟ್ಟಿಕೊಂಡಂತೆ ಕನ್ನಡದಲ್ಲಿರುವ ಕೆಲವು ಜಾನಪದ ಅಂಶಗಳು ಇತರ ದ್ರಾವಿಡ ಭಾಷೆಗಳಲ್ಲಿ ಇರಬಹುದಾಗಿದೆ. ಉಳಿದ ದ್ರಾವಿಡ ಭಾಷೆಗಳಲ್ಲಿರುವ ಸತ್ವಯುತ ಪ್ರಭಾವ ನಮ್ಮ ಮೇಲೂ ಆಗಿರಬಹುದು. ಮೂಲ ದ್ರಾವಿಡರ ಅನಿಸಿಕೆ ಎಲ್ಲ ದ್ರಾವಿಡ ಭಾಷೆಗಳಲ್ಲಿಯೂ ಸಮನಾಗಿ ಹರಿದು ಹಂಚಿ ಹೋಗುವುದು ಸ್ವಾಭಾವಿಕವಾಗಿದೆ. ತೌಲನಿಕ ಅಭ್ಯಾಸಕ್ಕೆ ನೆರವು ದೊರೆತಾಗಲೇ, ಒಟ್ಟಿನಲ್ಲಿ ದ್ರಾವಿಡ ಜನಾಂಗದ ಜಾನಪದ ಐತಿಹ್ಯ, ಸಂಪ್ರದಾಯ, ಪೌರಾಣಿಕ ಪ್ರಜ್ಞೆ, ಸಂಸ್ಕೃತಿ ಮುಂತಾದವನ್ನು ಅರಿಯಲು ಅನುವು ದೊರೆಯುತ್ತದೆ. ಇದೇ ರೀತಿಯಲ್ಲಿ ಆರ್ಯ ಸಂಸ್ಕೃತಿಯ ಮೂಲ ಅಂಶಗಳನ್ನು ಅರಿಯಬೇಕಾದುದು ಅಗತ್ಯವಾಗಿದೆ.
ಈ ಮಾತಿಗೆ ನಿದರ್ಶನವಾಗಿ ಒಂದು ಉದಾಹರಣೆ ಇಲ್ಲಿ ಹೇಳಬಯಸುತ್ತೇನೆ. ತೆಲುಗು ಮತ್ತು ಕನ್ನಡ ಭಾಷೆಗಳಲ್ಲಿರುವ ರಂಗಭೂಮಿಗಳ ತುಲನಾತ್ಮಕ ಅಭ್ಯಾಸ ಮಾಡತೊಡಗಿದ ನನಗೆ ಯಕ್ಷಗಾನ ನಮ್ಮಲ್ಲಿರುವುದಕ್ಕಿಂತ ಮೊದಲೇ ಆಂಧ್ರಪ್ರದೇಶದಲ್ಲಿದ್ದುದು ತಿಳಿದುಬಂದಿತು. ಅದು ತೆಲುಗಿನಿಂದ ಬಂದು ಇಡೀ ಕನ್ನಡ ನಾಡಿನಲ್ಲಿ ಪಸರಿಸಿ ವಿಜಯನಗರ ಸಾಮ್ರಾಜ್ಯ ಹಾಳಾದ ಮೇಲೆ ಮಾಂಡಳಿಕ ದೊರೆಗಳ ಆಶ್ರಯ ಪಡೆದು ಕರಾವಳಿ ಪ್ರದೇಶದಲ್ಲಿ ನೆಲೆಗೊಂಡುದು ತಿಳಿದುಬಂದಿದೆ. ಇದನ್ನರಿಯದೆ ಯಕ್ಷಗಾನ ಬಯಲಾಟ ಕರಾವಳಿಯ ಸ್ವತ್ತು, ಅದಕ್ಕೆ ನಾವೇ ಜನ್ಮದಾತರು ಎಂದು ಅಭಿಮಾನದಿಂದ ಹೇಳುವವರ ಕಣ್ಣು ತೆರೆಯಿಸಬೇಕಾಗಿದೆ. ಇದಲ್ಲದೆ ಕನ್ನಡ ಯಕ್ಷಗಾನ ಪ್ರಭಾವದಿಂದಲೇ ಮರಾಠೀ ರಂಗಭೂಮಿ ಹುಟ್ಟಿಕೊಂಡಿತೆಂಬುದು ತಿಳಿದು ಬಂದಿದೆ. ಹೀಗೆಯೇ ರಾಧಾನಾಟ ನಮ್ಮದಾದರೆ, ಶ್ರೀಕೃಷ್ಣ ಪಾರಿಜಾತ ಆಂಧ್ರದ ಕೊಡುಗೆಯೆಂಬುದನ್ನು ಮರೆಯಬಾರದು. ಇಂತಹ ಪರಸ್ಪರ ಕೊಡುಕೊಳ್ಳುವಿಕೆ ಮೊದಲಿನಿಂದಲೂ ನಡೆದುಬಂದಿರುವುದರಿಂದ ಜಾನಪದ ಪ್ರಪಂಚದಲ್ಲಿ ನಡೆದ ಸ್ಥಿತ್ಯಂತರಗಳನ್ನು ತಿಳಿದುಕೊಳ್ಳುವುದು ಸಾಧ್ಯವಿದೆ. ಈ ಬಗೆಯ ತೌಲನಿಕ ಅಭ್ಯಾಸಕ್ಕೆ ಮುಖ್ಯವಾದ ತೊಂದರೆಯೆಂದರೆ ಭಾಷೆಯನ್ನು ಅರಿಯುವ ಪೇಚಾಟ, ದುಭಾಷಿಗಳಾದವರು ಗಡಿನಾಡಿನಲ್ಲಿ ಈಗಲೂ ಇದ್ದಾರೆ. ಅಂಥವರು ಮನಸ್ಸು ಮಾಡಿದರೆ ಇಂತಹ ಅಭ್ಯಾಸಕ್ಕೆ ಅನುಕೂಲವಾಗುವುದು. ಅಲ್ಲದೆ ಕರ್ನಾಟಕದ ಅನೇಕ ವಿಶ್ವವಿದ್ಯಾಲಯಗಳಲ್ಲಿ ನೆರೆಹೊರೆಯ ಭಾಷೆಗಳ ಪ್ರಾಧ್ಯಾಪಕರನ್ನು ನಿಯಮಿಸತೊಡಗಿದ್ದಾರೆ. ಭಾಷಾ ಬಾಂಧವ್ಯಕ್ಕಾಗಿ ಪರಸ್ಪರ ತಿಳುವಳಿಕೆಗಾಗಿ ಈ ಕ್ರಮ ಅಗತ್ಯವಾದುದು. ಇಂತಹ ಪ್ರಾಧ್ಯಾಪಕರು ಜಾನಪದ ದೃಷ್ಟಿಯಿಂದಲೂ ಕಾರ್ಯ ಪ್ರವರ್ತರಾದರೆ ಅನುಕೂಲವಾಗುವುದೆಂದು ಬೇರೆ ಹೇಳಬೇಕಾಗಿಲ್ಲ.
ಪ್ರಾದೇಶಿಕ ಶಬ್ದಗಳು ಹಾಗೂ ಪಾರಿಭಾಷಿಕ ಶಬ್ದಗಳು ಜಾನಪದ ಅಭ್ಯಾಸಿಗಳಿಗೆ ಯಾವಾಗಲೂ ಕಾಲ್ತೊಡಕು ಹಾಕುವುದನ್ನು ಅರಿತಿದ್ದೇವೆ, ಅನುಭವಿಸುತ್ತಲಿದ್ದೇವೆ. ಅದರಲ್ಲಿಯೂ ಜನಪದ ಸಾಹಿತಿಗಳು, ಜಾನಪದ ವಿಜ್ಞಾನಿಗಳು ಈ ತೊಂದರೆಗಳನ್ನು ಪ್ರತಿನಿತ್ಯದಲ್ಲಿಯೂ ಎದುರಿಸುತ್ತಿದ್ದಾರೆ. ಕನ್ನಡಿಗರಿಗೇ ಕನ್ನಡ ಶಬ್ದಗಳ ಅರ್ಥ ಹೊಳೆಯದ ಸ್ಥಿತಿಯಿದೆ. ನಮ್ಮಲ್ಲಿ ಗ್ರಾಂಥಿಕ ಶಬ್ದಾರ್ಥವರಿಯಲು ಶಬ್ದಕೋಶಗಳಿವೆ. ಆದರೆ ಜನಪದ ನುಡಿಗಳ ಅರ್ಥವನ್ನರಿಯಲು ಇನ್ನೂ ಅನುಕೂಲತೆಯಾಗಿಲ್ಲ. ಗ್ರಾಮೀಣರು ಒಂದೊಂದು ವಸ್ತುವಿಗೆ ಅನೇಕ ಶಬ್ದಗಳನ್ನು ಉಪಯೋಗಿಸುವುದನ್ನು ಕಾಣುತ್ತೇವೆ. ಕನ್ನಡದಲ್ಲಂತೂ ಒಂದುತನವೆಂಬುದೇ ಕಡಿಮೆ. ಮೈಸೂರು ಜನಪದ ಭಾಷೆಗಿಂತಲೂ ಉತ್ತರ ಕರ್ನಾಟಕದ ಜನಪದ ಭಾಷೆ ಬಹಳ ಭಿನ್ನವಾಗಿದೆ. ಹೈದರಾಬಾದ ಪ್ರಾಂತದ ಜನಪದ ಭಾಷೆಯಂತೂ ಅವರಪ್ಪನಿಗೂ ತಿಳಿಯದು; ಕರಾವಳಿಯ ಭಾಷೆ ಯಾರಪ್ಪನಿಗೂ ತಿಳಿಯದು. ಹೀಗಿರುವಲ್ಲಿ ಒಂದು ಪ್ರದೇಶದ ಜನಪದ ಸಾಹಿತ್ಯವನ್ನು ಇನ್ನೊಂದು ಪ್ರದೇಶದವರು ತಿಳಿದುಕೊಳ್ಳುವುದು ಕಠಿಣಕಾರ್ಯವಾಗಿಬಿಟ್ಟಿದೆ. ಕರಾವಲಿಯ ಹಾಗೂ ಹೈದರಾಬಾದ ಕರ್ನಾಟಕದ ಜನಪದ ಸಾಹಿತ್ಯ ಸಂಗ್ರಹಗಳನ್ನು ಓದುವ ಇತರ ಭಾಗದವರು ಗಾಬರಿಗೊಳ್ಳುವ ಪ್ರಸಂಗವೇ ಹೆಚ್ಚು. ಆದಿಶೇಷನಿಗೂ ಈ ಪ್ರಾದೇಶಿಕ ಶಬ್ದಾರ್ಥಗಳನ್ನು ಅರಿಯಲು ಅಸಾಧ್ಯವೆಂದು ನನ್ನ ಭಾವನೆ. ಇದನ್ನು ಹೋಗಲಾಡಿಸಲು ನಮ್ಮವರು ಜಾನಪದ ವಿಶ್ವಕೋಶವೊಂದನ್ನು ರಚಿಸಿಕೊಳ್ಳದೆ ಗತ್ಯಂತರವಿಲ್ಲ. ಇಂತಹ ಅಮೂಲ್ಯ ಕಾರ್ಯವನ್ನು ಕೈಗೆತ್ತಿಕೊಂಡು ಮಾಡಿ ಮುಗಿಸದೆ, ಕೇವಲ ಒಂದೆರಡು ಜನಪದ ಹಾಡುಗಳನ್ನು ಸಂಗ್ರಹಿಸಿ ಜನಪದ ಸಾಹಿತಿ ಎನಿಸಿಕೊಳ್ಳುವಲ್ಲಿ ಯಾವ ಪುರುಷಾರ್ಥವಿದೆ?  ಜನಪದ ಸಾಹಿತಿ ಎನಿಸಿಕೊಳ್ಳಲು ಅರ್ಹನಾಗಬೇಕಾದರೆ ಇಂತಹ ಘನಕಾರ್ಯಗಳನ್ನು ಮಾಡಿ ಮುಗಿಸಬೇಕು. ಅಂತಹ ಯೋಗ್ಯತೆಯುಳ್ಳವರು ನಮ್ಮಲ್ಲಿ ಎಷ್ಟು ಜನರಿದ್ದಾರೆ?
ನಮ್ಮ ತುತ್ತನ್ನು ನಮ್ಮ ಕೈಯಿಂದ ಉಂಡ ರೂಢಿಯೇ ನಮಗೆ ಕಡಮೆ. ಅನ್ಯರು ಅಡುಗೆ ಮಾಡಿ ತುತ್ತು ಮಾಡಿ ಉಣಿಸಿದಾಗಲೇ ನಮ್ಮ ಹೊಟ್ಟೆ ತುಂಬ ಬೇಕು. ಆಗ ಹಸಿವೆಯ ಪ್ರಜ್ಞೆ ನಮಗಾಗ ತೊಡಗುವುದು. ಈ ಹೇಳಿಕೆ ನಮ್ಮ ಜಾನಪದ ಅಭ್ಯಾಸಿಗಳ ವಿಷಯದಲ್ಲೂ ಸರಿಹೊಂದುತ್ತದೆ. ಜಾನಪದ ಸಂಗ್ರಹ, ವಿವರಣೆ ನೀಡಲು ನಮಗೆ  ಮೊಟ್ಟಮೊದಲು ಕಲಿಸಿದವರು ಪಾಶ್ಚಾತ್ಯರು. ಅದಲ್ಲದೆ ಜಾನಪದಕ್ಕೆ ಸಂಬಂಧಿಸಿದ ಅನೇಕ ಪಾಂಡಿತ್ಯಪೂರ್ಣ ಕೃತಿಗಳನ್ನು ರಚಿಸಿ ನಮಗೆ ಮಾರ್ಗದರ್ಶನ ಮಾಡಿಸುವವರೂ ಅವರೇ ಆಗಿದ್ದಾರೆ. ಅವರು ಬರೆದ ಜಾನಪದ ವೈಜ್ಞಾನಿಕ ಕೃತಿಗಳನ್ನು ಓದಿ ನಾವು ಮುಂದಿನ ಮಾರ್ಗ ಕಂಡುಕೊಳ್ಳಬೇಕಾಗಿದೆ. ಇಂತಹ ಪ್ರಸಂಗದಲ್ಲಿ ನಮ್ಮ ಜಾನಪದ ವೈಜ್ಞಾನಿಕ ಅಭ್ಯಾಸಿಗಳು ಪಾರಿಭಾಷಿಕ ಖಚಿತ ಶಬ್ದಗಳನ್ನು ಬಳಕೆಯಲ್ಲಿ ತರಬೇಕಾದುದು ಆವಶ್ಯಕವಾಗಿದೆ. ಪಾರಿಭಾಷಿಕ ಶಬ್ದಗಳನ್ನು ಸಾಧ್ಯವಿದ್ದಷ್ಟು ನಿರ್ಮಿಸಿಕೊಳ್ಳಬೇಕು; ಮಿಕ್ಕುವನ್ನು ಅಪಭ್ರಂಶಮಾಡಿಯಾದರೂ ಉಪಯೋಗಿಸಿಕೊಳ್ಳಬೇಕು. ಕ್ರಮೇಣ ಅವೇ ನಮ್ಮ ಪಾರಿಭಾಷಿಕ ಶಬ್ದಗಳಾಗುವುದರಲ್ಲಿ ಆಶ್ಚರ್ಯವಿಲ್ಲ. ಕೆಲವರು Folklore ಶಬ್ದ ಬಳಸಿದರೆ ಮಿಕ್ಕವರು Folklife ಎಂಬ ಶಬ್ದವನ್ನು ಬಳಸಬೇಕೆಂದು ಹೇಳುತ್ತಿದ್ದಾರೆ.
ಯಾವುದನ್ನು ಹಿಡಿಯಬೇಕು; ಯಾವುದನ್ನು ಬಿಡಬೇಕು- ಎನ್ನುವುದೇ ಪಾಶ್ಚಾತ್ಯರಲ್ಲಿ ಗೊಂದಲವನ್ನುಂಟುಮಾಡಿದೆ. ಇನ್ನು ಭಾರತೀಯರ ಗತಿಯೇನು? ನಮ್ಮಲ್ಲಿ ಜನಪದ ಸಾಹಿತ್ಯವೆಂದರೆ ಕೆಲವರು ಲೋಕ ಸಾಹಿತ್ಯವೆಂದರೆ ಕರೆಯತೊಡಗಿದ್ದಾರೆ. ಇಡೀ ಭರತ ಖಂಡಕ್ಕಾದರೂ ಒಂದೇ ಬಗೆಯ ಪಾರಿಭಾಷಿಕಗಳಿರುವುದು ಒಳ್ಳೆಯದು.ಇಲ್ಲದಿದ್ದರೆ ನಮ್ಮಲ್ಲಿಯೇ ಗಲಾಟೆಯುಂಟಾಗದಿರದು. Ministrel ಶಬ್ದಕ್ಕೆ ಕನ್ನಡದಲ್ಲಿ ಯಾವ ಪಾರಿಭಾಷಿಕ ಶಬ್ದವಿಡಬೇಕು – ಎನ್ನುವುದೊಂದು ಸಮಸ್ಯೆ. ವೃತ್ತಿ ಗಾಯಕ, ಕಥೋಪ ಜೀವಿಯೆಂದು ಡಾ. ಜೀ.ಶಂ.ಪ. ಪ್ರಾರಂಭಿಸಿದರು. ಸರಿ ಇರಲಿ, ಇಲ್ಲದಿರಲಿ- ಆ ಶಬ್ದ ಬಳಕೆಗೆ ಬಂದುಬಿಟ್ಟಿದೆ. ಆದ್ದರಿಂದ ನಡೆದುದೇ ಮಾರ್ಗವಾಗುವುದರಲ್ಲಿ ಯಾವ ಸಂದೇಹವಿಲ್ಲ. ಧೈರ್ಯದಿಂದ ಮುನ್ನಡೆಯುವುದು ನಮ್ಮ ಕರ್ತವ್ಯವಾಗಬೇಕು.
ಜಾನಪದರಲ್ಲಿ ಕುತೂಹಲವನ್ನು ಹುಟ್ಟಿಸುವ, ಮನರಂಜನೆ ನೀಡುವ ಭಾಗವೆಂದರೆ ಕಲಾದರ್ಶನ, ಜನಪದ ಕಲೆಗಳು ಎಂದರೆ ಉಳಿಮುಟ್ಟದ ಪ್ರತಿಮೆಗಳಿದ್ದಂತೆ. ಅವುಗಳಲ್ಲಿ ನಯನಾಜೂಕು ಕಡಮೆ ಇದ್ದರೂ ಅಂತಸ್ಸತ್ವ ಹಿರಿದಾಗಿದೆ. ಜೀವಂತ ಜನತೆಯ ಉಸಿರಾಗಿ, ತಾಳಕ್ಕೆ ಮೇಳವಾಗಿ ಸಮೃದ್ಧವಾಗಿ ಬೆಳೆದುಬಂದುದೇ ಜನಪದ ಕಲೆ ಎನಿಸಿಕೊಂಡಿದೆ. ಅನಾದಿಕಾಲದಿಂದಲೂ ಶ್ರೀಸಾಮಾನ್ಯರು ಹಾಡಿಕುಣಿದು, ಕುಣಿದುಹಾಡಿ ಆನಂದ ಪಡೆಯುವುದರ ಜೊತೆಗೆ ಜನಮನವನ್ನು ತಣಿಸಲು ಯತ್ನಿಸುತ್ತ ಬಂದಿದ್ದಾರೆ. ಮನವು ಹಿಗ್ಗಿದಾಗ ಹಾಡಿನ ಬುಗ್ಗೆ ಚಿಮ್ಮಿಬರುತ್ತದೆ. ಆ ತಾಳಬದ್ಧವಾಗಿ ಹಾಡಿಕೊಂಡರೆ ಮನವು ಹಿಗ್ಗಿ ಹೀರಿಯಕಾಯಿಯಾಗುತ್ತದೆ. ಕೇವಲ ಮನರಂಜನೆ ಕಲೆಯ ಗುರಿಯಾಗಿಲ್ಲ, ಹಿಗ್ಗಿನ ಒಡಲಲ್ಲಿ ಜನತಯೆ ಸಂಸ್ಕೃತಿ ಅರಳಿ ಜನಪದ ನಿಲ್ಲುವುದನ್ನು ಮರೆಯಬಾರದು. ನಮ್ಮ ಸಾಂಸ್ಕೃತಿಕ ಪರಂಪರೆಯ ತಿರುಳು ಜನಪದ ಸಾಹಿತ್ಯದಲ್ಲಿ, ಕಲೆಗಳಲ್ಲಿ ಹುದುಗಿರುವುದನ್ನು ಅರಿಯಬೇಕು. ನಮ್ಮ ಪೂರ್ವಜರ ಶ್ರದ್ಧೆ, ರೀತಿ-ನೀತಿ, ಅನುಭವ ಕಲೆಯಲ್ಲಿ ಹಾಸುಹೊಕ್ಕಾಗಿ ನಿಂತಿರುವುದುಂಟು. ಕಲಾಸಂಪತ್ತು ಸಕಲ ಸಂಪತ್ತಿನ ಮೂಲ ಸಂಪತ್ತು. ಇಂತಹ ಅಮೂಲ್ಯ ಸಂಪತ್ತನ್ನು ಹೊಂದದ ಜೀವಿ, ಅನುಭವಿಸುವ ಪ್ರಾಣಿ ಇದ್ದರೂ ಸತ್ತಂತೆಯೇ ಸರಿ. ಇದನ್ನರಿತ ಜನಪದ ಕಲಾಪ್ರೇಮಿಗಳು ಆಗಾಗ, ಅಲ್ಲಲ್ಲಿ ರಂಗಪ್ರದರ್ಶನಗಳನ್ನು ಏರ್ಪಡಿಸಿ ತೃಪ್ತರಾಗುತ್ತಿದ್ದಾರೆ.
ರಂಗದರ್ಶನಗಳಷ್ಟೇ ಮಹತ್ವಪೂರ್ಣವಾದುವು ವಿಚಾರ ಸಂಕೀರ್ಣಗಳು. ಕಲೆ ಹೃದಯಕ್ಕೆ ಸಂಬಂಧಿಸಿದ್ದರೆ ವಿಚಾರವೇದಿಕೆ ಬುದ್ಧಿಗೆ ಸಂಬಂಧಿಸಿದೆ. ಮಾತು ಮಾತು ಮಸೆದರೆ ಅರಿವಿನ ಸಾಕ್ಷಾತ್ಕಾರವೂ ಸಾಧ್ಯ; ವ್ಯಾಜ್ಯದ ವಿಪತ್ಕಾರವೂ ಸಾಧ್ಯ. ನಮಗೆ ಮುಖ್ಯವಾಗಿ ಬೇಕಾದುದು ಅರಿವಿನ ಆರಾಧನೆ. ಆದ್ದರಿಂದ ವ್ಯಾಜ್ಯ ತ್ಯಾಜ್ಯವಾಗಿರುವುದೇ ಶ್ರೇಯಸ್ಕರ. ನಾವಿಂದು ನಡೆಸುತ್ತಿರುವ ವಿಚಾರ-ಸಂಕಿರಣಗಳು ವಿಷಯ ಜ್ಞಾನ ಮಾಡಿಕೊಡುವ ಕೈಂಕರ್ಯ ಪಡೆದುಕೊಂಡಿವೆ. ಜಾನಪದ ಸಂಪತ್ತು ಮರೆತರೂ ಮರೆಯಾಗದ ಸಂಪತ್ತು. ನಮ್ಮ ಜನ ಒಂದು ಕಾಲಕ್ಕೆ ಅದನ್ನೆಲ್ಲ ಅರಿತಿದ್ದರು. ಅದನ್ನಿಗ ಮರೆಯುತ್ತಲಿದ್ದಾರೆ. ಮರೆತುದನ್ನು ಅರಿವಿಗೆ ತಂದುಕೊಳ್ಳುವುದೇ ಸಂಶೋಧನೆ. ಇಂದಿನ ನಮ್ಮ ವಿಚಾರ ಸಂಕಿರಣಗಳಲ್ಲಿ ಸಂಶೋಧನೆಯ ಸತ್ವವನ್ನು ಕಂಡರಿಯುವ ಪ್ರಮಾಣಿಕತೆ ಬೇಕು. ಆದ್ದರಿಂದ ನಡೆಯಲಿರುವ ವಿಚಾರ ಸಂಕಿರಣಗಳು ಸತ್ಯ ಶುದ್ಧ ತತ್ವಗಳನ್ನು ಒಳಗೊಂಡಿರುವುದು ಸರ್ವರಿಗೂ ಹಿತಕರ. ರಂಗ ದರ್ಶನದಲ್ಲಿ ಹೃದಯ ಅರಳಿದರೆ ವಿಚಾರ ಸಂಕಿರಣದಲ್ಲಿ ಬುದ್ಧಿ ಮಸೆದ ಚೂರಿಯಾಗುತ್ತದೆ ಮಾನವನ ಅಭಿವೃದ್ಧಿಗೆ ಇವೆರಡೂ ಬೇಕು.
ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಪೀಠವು ಕಳೆದ ಎಂಟು ವರ್ಷಗಳಿಂದ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನಗಳನ್ನು ಹಮ್ಮಿಕೊಂಡು ರಂಗ ಪ್ರದರ್ಶನಗಳನ್ನೂ ವಿಚಾರ ಸಂಕಿರಣಗಳನ್ನೂ ಏರ್ಪಡಿಸುತ್ತ ಬಂದುದು ಸ್ತುತ್ಯವಾಗಿದೆ. ರಾತ್ರಿಯಲ್ಲಿ ರಂಗದರ್ಶನ ಪ್ರದರ್ಶನಗೊಂಡರೆ ಹಗಲಿನಲ್ಲಿ ವಿಚಾರ ಸಂಕಿರಣಗಳು ನಡೆಯುತ್ತ ಬಂದಿವೆ. ಕಲಾದರ್ಶನಕ್ಕೆ ಜನ ಕ್ಕಿಕ್ಕಿರಿದು ತುಂಬುವರು. ವಿಚಾರ ಸಂಕಿರಣಕ್ಕೆ ವಿರಳವಾಗಿ ಬರುವರು. ಇದೆಲ್ಲ ನಮ್ಮ ಅನುಭವಕ್ಕೆ ವೇದ್ಯ ವಾದ ಸಂಗತಿ. ರಂಗದರ್ಶನದಲ್ಲಿ ನಾಡಿನ ನಾನಾಭಾಗದ ಕಲಾವಿದರ ಪಾಲುಗೊಳ್ಳುವರು. ಹಾಡು, ಕುಣಿತ, ಬಯಲಾಟ, ವಾದ್ಯಮೇಳ ಹೀಗೆ ಹಲವಾರು ಕಲೆಗಳ ಸಂಗಮವಾಗಿ ಕಲಾ ಪ್ರದರ್ಶನ ಮೂರು ತಾಸಿನ ಮೋಜಿನ ಜಾತ್ರೆಯಾಗಿ ಪರಿಣಮಿಸುವುದು. ಇದರಲ್ಲಿ ಪಾಲುಗೊಳ್ಳುವ ಕಲಾಕಾರರನ್ನು ಕುರಿತು ಒಂದು ಮಾತು ಹೇಳುವುದು ವಿಹಿತ. ಜನಪದ ಕಲೆಗಳು ನಾವು ತಿಲಿದಷ್ಟು ಅಪಾರವಾಗಿಲ್ಲ ಉಳಿದುಕೊಂಡಂಥವು ಸಹ ಅಷ್ಟಕಷ್ಟೆ. ಯಾವ ಸಮ್ಮೇಳನಕ್ಕೆ ಹೋದರೂ ಅವೆ ಕಲೆಗಳನ್ನೇ ಕಾಣುತ್ತೇವೆ. ಅದೇ ಕಲಾಕಾರರನ್ನೇ ಭೇಟಿಯಾಗುತ್ತೇವೆ. ಕೆಲವು ಕಲಾವಿದರು ಸಮ್ಮೇಳನದಲ್ಲಿ ಭಾಗವಹಿಸುವುದಕ್ಕಾಗಿಯೇ ಹುಟ್ಟಿಬಂದಂತೆ ವರ್ತಿಸುವುದನ್ನು ಕಂಡು ಬೇಸರವಾಗುತ್ತಿದೆ. ಕಲಾಪ್ರದರ್ಶನವನ್ನು ಅವರೊಂದು ವೃತ್ತಿಯನ್ನಾಗಿ ಮಾಡಿಕೊಂಡಿದ್ದಾರೆ. ಅವರ ದೃಷ್ಟಿಯಲ್ಲಿ ಕಲೆ ಬೆಲೆಯಿಲ್ಲ; ಬರುವ ಹಣಕ್ಕೆ ಬೆಲೆಯುಂಟಾಗಿದೆ. ಈ ಪ್ರವೃತ್ತಿ ನಮ್ಮ ಜನಪದ ಕಲಾವಿದರಿಂದ ತೊಲಗಬೇಕು. ಕಲೆಗೆ ಬೆಲೆಯಿಲ್ಲವೆಂಬುದನ್ನು ಅವರು ಅರಿಯಬೇಕು, ಅಂದಾಗಲೇ ಕಲೋದ್ಧಾರ ಸಾಧ್ಯ.
ವಿಚಾರ ಸಂಕಿರಣಗಳು ಜಾನಪದ ಅಧ್ಯಯನ ದೃಷ್ಟಿಯಿಂದ ಬಹು ಮುಖ್ಯ ಪಾತ್ರವಹಿಸಿವೆ. ಪ್ರತಿಯೊಂದರಲ್ಲಿ ನಾಲ್ಕೋ ಐದೋ ಜನ ಪಂಡಿತರು ಭಾಗವಹಿಸುವರು. ಕನಿಷ್ಠಪಕ್ಷ ಮೂರು ವಿಚಾರ ಸಂಕಿರಣಗಳು ಪ್ರತಿಯೊಂದು ಸಮ್ಮೇಳನದಲ್ಲಿ ನಡೆಯುವುದು ಸಂಪ್ರದಾಯವಾಗಿದೆ. ಒಂದು ಮಹತ್ತರ ಜಾನಪದ ವಿಷಯವನ್ನು ಆಯ್ದುಕೊಂಡು, ಅದರ ಅಂಗಾಂಗಗಳನ್ನು ಕುರಿತು ವಿವೇಚನೆ ಮಾಡಲಾಗುವುದು. ವಿಷಯ ವಿವೇಚನೆ ಯಾವಾಗಲೂ ಸತ್ಯಶುದ್ಧವಾಗಿ ನಡೆಯುವುದೆಂದು ಹೇಳಲಾಗದು. ಕೆಲವರಿಗೆ ಸಮಯದ ಅಭಾವ; ಹಲವರಿಗೆ ವಿಷಯದ ಅಭಾವ. ಮಿಕ್ಕವರಿಗೆ ಅಭಾವದ ಅಭಾವ. ಕೆಲವರು ಮಾತ್ರ ಕೊಟ್ಟ ವಿಷಯವನ್ನು ಸರಿಯಾಗಿ ಪರಿಶೀಲಿಸಿ, ಯೋಗ್ಯ ಸಂಶೋಧನೆ ನಡೆಯಿಸಿ ಪ್ರಬಂಧವನ್ನು ಬರೆದುಕೊಂಡು ಬಂದು ಓದುತ್ತಾರೆ. ಅಂಥವರು ಹೆಚ್ಚಾಗಬೇಕು. ಈ ಪ್ರಬಂಧಗಳನ್ನೆಲ್ಲ ಕ್ರೋಢೀಕರಿಸಿ ಕನ್ನಡ ಅಧ್ಯಯನ ಪೀಠವು ’ಜಾನಪದ ಸಾಹಿತ್ಯ ದರ್ಶನ’ ಮಾಲಿಕೆಯಲ್ಲಿ ಪ್ರಕಾಶಪಡಿಸುತ್ತ ಬಂದಿದೆ. ನಿಜವಾಗಿ ಇದೊಂದು ಸ್ತುತ್ಯಕಾರ್ಯ. ಇದನ್ನು ಇಷ್ಟು ಅಚ್ಚುಕಟ್ಟಾಗಿ ಯಾರೂ ಮಾಡಿಲ್ಲವೆಂದೇ ಹೇಳಬೇಕು. ಕರ್ನಾಟಕ ವಿಶ್ವವಿದ್ಯಾಲಯ ಹಾಕಿಕೊಟ್ಟಿರುವ ಈ ಮಾರ್ಗವನ್ನು ಇತರರೂ ಅನುಸರಿಸಿದರೆ ಜಾನಪದ ಅಧ್ಯಯನಕ್ಕೆ ಅನುಕೂಲವಾಗುವುದರಲ್ಲಿ ಸಂದೇಹವಿಲ್ಲ. ರಂಗದರ್ಶನದಲ್ಲಿ ಭಾಗವಹಿಸುವ ಕಲಾವಿದರ ಪರಿಚಯ ಹಾಗೂ ಕಲೆಗಳ ವಿವರಣೆಗಳನ್ನೊಳಗೊಂಡ ಒಂದು ಕೃತಿ ಹೊರಬರುವುದು ಅಗತ್ಯವಾಗಿದೆ. ಕೇಳಿದ್ದು ಕಂಡದ್ದು ಭಾವೀ ಪೀಳಿಗೆಗೆ ಉಳಿದು ಬರುವಂತೆ ಏರ್ಪಾಡು ಮಾಡುವುದು ಅವಶ್ಯವಾಗಿದೆ. ’ಸಾಹಿತ್ಯ ದರ್ಶನ’ ದೊಡನೆ ’ಕಲಾಪ್ರದರ್ಶನ’- ಎನ್ನುವ ಕೃತಿಯನ್ನು ಬೆಳಕಿಗೆ ತರುವುದು ಅವಶ್ಯಕ. ಹಾಡುಗಾರರ ಧ್ವನಿ ಮುದ್ರಣ ನಡೆಯಬೇಕಾದುದು ಮೊದಲ ಕರ್ತವ್ಯ. ಅವುಗಳ ಧಾಟಿ, ತಾಳ, ರಭಸ ಮುಂದಿನ ಪೀಳಿಗೆಗೆ ಉಳಿಯುವಂತೆ ಧ್ವನಿ ಮುದ್ರಿಸಿ ಇಡಬೇಕಾದುದು ಅಗತ್ಯವಾಗಿದೆ. ಎರಡನೆಯದಾಗಿ ಕುಣಿತಮಣಿತಗಳ, ಹಾವಭಾವಗಳ ಗತಿಯನ್ನು ಉಳಿಸಿಕೊಳ್ಳಲು ಚಿತ್ರೀಕರಣ ನಡೆಯುವುದು ವಿಹಿತ. ಒಂದೆರಡು ಸಲ ಇಂತಹ ಪ್ರಯತ್ನಗಳನ್ನು ಮಾಡಿದ್ದೂ ಆಯಿತು. ಆದದ್ದೆಲ್ಲ ಹಳೆಯಲ್ಲಿ ಹುಣಸೆಯ ಹಣ್ಣು ತೊಳೆದಂತಾಯಿತು. ಅದಕ್ಕೆ ಮೂಲಕಾರಣ ಹಣದ ಕೊರತೆ, ವಿಶ್ವವಿದ್ಯಾಲಯದ ಅಧಿಕಾರಿಗಳು ಈ ಕಡೆಗೆ ಗಮನಹರಿಸಬೇಕು.
ವಿಚಾರ ಸಂಕಿರಣಗಳಿಗೆ ಪ್ರತಿವರ್ಷ ಆಯ್ದುಕೊಳ್ಳುವ ವಿಷಯ ನೇರವಾಗಿ ಜಾನಪದಕ್ಕೆ ಸಂಬಂಧಪಟ್ಟುದಾಗಿರಬೇಕು. ಈ ಮಾತನ್ನೇನೋ ಸಮ್ಮೇಳನದ ಕಾರ್ಯಕರ್ತರು ಅರಿತು ಆಚರಿಸುತ್ತ ಬಂದಿದ್ದಾರೆ. ಪ್ರತಿ ಸಮ್ಮೇಳನಕ್ಕೆ ಹೊಸ ವಿಷಯವನ್ನೇ ಆಯ್ದುಕೊಳ್ಳುವ ನಡೆದಿದೆ. ಹೋದ ವರ್ಷ ಸಮ್ಮೇಳನದಲ್ಲಿ ಸ್ತ್ರೀ ದೇವತೆಗಳನ್ನು ಕುರಿತು ವಿಚಾರ, ಪ್ರಚಾರ ನಡೆಯಿತು. ಇಂದಿನ ಸಮ್ಮೇಳನದಲ್ಲಿ ಪುರುಷ ದೇವತೆಗಳನ್ನು ಕುರಿತು ಪಂಡಿತರು ವಿವೇಚಿಸಲಿದ್ದಾರೆ.
ಮೂಲ ಮಾನವನ ತಲೆಯಲ್ಲಿ ದೇವರ ಕಲ್ಪನೆ ಬಂದುದೇ ಒಂದು ದೊಡ್ಡ ಸಂಶೋಧನೆ. ಒಬ್ಬನೆ ಅನಿಸಿಕೆ ಇನ್ನೊಬ್ಬನ ಅನಿಸಿಕೆ ಆಗಬೇಕೆಂಬ ನಿಯಮವಿಲ್ಲ. ಆದರೆ ಎರಡೂ ಅನಿಸಿಕೆ ಒಂದೇ ಆದರೆ ಅದೊಂದು ಸಾರ್ವತ್ರಿಕ ಗುಣವುಳ್ಳ ಅನಿಸಿಕೆ ಎನಿಸುವುದು ಅನಿವಾರ್ಯ. ಅನಿಸಿಕೆ ಗಟ್ಟಿಗೊಂಡಾಗಲೇ ಅದಕ್ಕೊಂದು ನಿಶ್ಚಿತ  ಸ್ವರೂಪ ಬರುತ್ತದೆ. ಆಕಾಶಲೋಕದ ಅದ್ಭುತಗಳೆನಿಸಿದ ಸೂರ್ಯ, ಚಂದ್ರ ನಕ್ಷತ್ರಾದಿಗಳು ಆದಿಯಿಂದಲೂ ಮಾನವನ ಕುತೂಹಲವನ್ನು ಕೆರಳಿಸುತ್ತ ಬಂದಿವ್ಯ ಮಾನವನು ಇನ್ನೂ ಚಿಂತನೆಯ ಶೈಶವಾವಸ್ಥೆಯಲ್ಲಿದ್ದಾಗ ಆ ಆಕಾಶಲೋಕದ ಅದ್ಭುತಗಳು ಆಶ್ಚರ್ಯ ಹುಟ್ಟಿಸುವುದರ ಜೊತೆಗೆ ಭೀತಿಯನ್ನೂ ಬಿತ್ತಿರಬೇಕು. ಆದಿಮಾನವನ ತಲೆಯಲ್ಲ, ಅಂದೇ ಆ ಭೀತಿ ಭೂತವಾಗಿ ಪರಿಣಮಿಸಿತು. ಪ್ರಕೃತಿಯ ಆಗುಹೋಗುಗಳು ಯಾವುದೋ ಒಂದು ಸರ್ವಚೇತನದ ಅಡಿಯಾಳಾಗಿ ವರ್ತಿಸುವುದೆಂದು ಅವನಿಗೆ ಅನಿಸತೊಡಗಿತು. ಆಗ ಮಾನವರು ಪ್ರಕೃತಿಯ ಸರ್ವವಸ್ತು – ವೈಚಿತ್ರ‍್ಯಗಳಿಗೂ ರೂಪಾರೋಪಣೆ ಮಾಡಿ ಆರಾಧಿಸಲು ಪ್ರಾರಂಭಿಸಿದ. ಪ್ರತಿ ಆರಾಧಿಸಲು ಪ್ರಾರಂಭಿಸಿದ. ಪ್ರತಿಯೊಂದು ಅದ್ಭುತಕ್ಕೂ ಪುರಾಣ ಕಥೆ ಹೇಳತೊಡಗಿದ. ಹುಟ್ಟಿದ ಸೂರ್ಯ ಸಾಯುತ್ತಾನೆಯೇ? ನಿಜವಾಗಿ ಸತ್ತರೆ ಹುಟ್ಟುವುದು ಹೇಗೆ? ಇಂತಹ ಪ್ರಶ್ನೆಗಳು ಕೆಲಕಾಲ ಆದಿಮಾನವನ ತಲೆಯನ್ನೇ ತಿಂದಿರಬೇಕು. ಅದಕ್ಕಾಗಿ ಒಂದು ಕಥೆ ಹೆಣೆದು ಆತ ಸಮಾಧಾನ ತಂದುಕೊಂಡಿರಲು ಸಾಧ್ಯವಿದೆ. ಹೀಗೆ ಅದ್ಭುತರಮ್ಯ ಕಥೆಗಳು ಬೆಲೆಯುತ್ತ ಬಂದು ಪುರಾಣ ದೃಷ್ಟಿಗೆ ಆದಿಯಾಯಿತು. ಹೀಗೆ ದೇವತಾ ಕಲ್ಪನೆಯನ್ನು ಮೂಡಿಸಿದ ರಹಸ್ಯವನ್ನು ಸಾಮಾನ್ಯವಾಗಿ ನಾವು ಪುರಾಣಗಳಲ್ಲಿ ಅರಿಯುತ್ತೇವೆ. ಆಕಾಶವೇ ಪತಿ, ಭೂಮಿಯೇ ಸತಿ ಎನ್ನುವ ಭಾವ ಮೂಡಿದ್ದು ಸಹ ಜಾನಪದರ ಪುರಾಣದಲ್ಲಿಯೇ. ಅದಕ್ಕೂ ಒಂದು ಕಥೆ ನಿರ್ಮಾಣವಾಗಿದೆ. ಹೀಗೆ ಉದ್ಭೂತವಾಗಿರುವ ಅದ್ಭುತ ಕಥೆಗಳ ಹಿನ್ನೆಲೆಯಲ್ಲಿ ನಾವು ಆದಿಮಾನವನಲ್ಲಿ ದೈವೀಶಕ್ತಿ ರೂಹುಗೊಂಡುದನ್ನು  ಕಾಣುತ್ತೇವೆ. ತನ್ನ ಪ್ರಕೃತಿಯಂತೆಯೇ ಪರ ಪ್ರಕೃತಿಯೆಂದು ಭಾವಿಸಿದಾಗಲೇ ಗಂಡು ಹೆಣ್ಣಿನ ದೇವತಾ ಕಲ್ಪನೆ ಅವನಿಗಾಗಿರಲು ಸಾಕು. ಆದ್ದರಿಂದಲೇ ತನಗೂ ಹೆಂಡರು ಮಕ್ಕಳು ಇರುವಂತೆ ದೇವನಿಗೂ ಇದ್ದಾರೆಂದು ಭಾವಿಸಿ ತಾನು ನಿರ್ಮಿಸಿಕೊಂಡ ಪುರಾಣವನ್ನೇ ಹಿಗ್ಗಿಸುತ್ತ ಬಂದಿದ್ದಾನೆ. ಅಂದಿನಿಂದ ದೇವರಲ್ಲಿ ಗಂಡು ದೇವರು, ಹೆಣ್ಣು ದೇವರು, ಅವನ ಸಂಸಾರ, ಮಕ್ಕಳು ಮರಿ ಕುರಿತು ವಿಚಾರಿಸುತ್ತ, ಮಹಾ ಶಕ್ತಿಯ ಅದ್ಭುತ ಕಲ್ಪನೆಗೆ ಮಾನವ ಮಾರುಹೋಗಿದ್ದಾನೆ. ಇಂತಹ ಗ್ರಾಮೀಣ ಪುರಾಣಗಳನ್ನು ಆಧರಿಸಿ ಹಿಂದುಗಡೆಯಲ್ಲಿ ಶಿಷ್ಟಪುರಾಣಗಳು ಮೂಡಿಬಂದಿವೆ. ಆದ್ದರಿಂದ ನಮ್ಮ ಪಂಡಿತರು ಜಾನಪದ ಪುರಾಣಗಳನ್ನು ಆಧರಿಸಿ ವಿಚಾರ ವಿವೇಚನೆಗೆ ಕೈಹಾಕುವುದು ಸರಿಯೆನಿಸುತ್ತದೆ. ಇದು ಶ್ರಮದ ಕೆಲಸ. ದ್ರಾವಿಡ ಪುರಾಣಗಳು ಆರ್ಯ ಪುರಾಣಗಳಿಗಿಂತ ಹೇಗೆ ಭಿನ್ನವೆಂಬುದನ್ನು ನಿರ್ಧರಿಸದೆ, ಜನಪದ ಪುರಾಣಗಳ ಸತ್ವವನ್ನರಿಯದೆ, ಸ್ತ್ರೀದೇವತೆಗಲು, ಪುರುಷ ದೇವತೆಗಳು ಎಂದು ವಿವೇಚಿಸುವುದು ದುಸ್ತರವಾದುದೇ ಸರಿ.
ಸಾಮಾನ್ಯವಾಗಿ ಗ್ರಾಮೀನ ಪ್ರದೇಶದಲ್ಲಿ ಸ್ತ್ರೀದೇವತೆಗಳು ಗ್ರಾಮದೇವತೆಗಳಾಗಿ, ಪುರುಷದೇವತೆಗಳು ಕುಲದೇವತೆಗಳಾಗಿ ಪೂಜೆಗೊಳ್ಳುವುದನ್ನು ಕಾಣುತ್ತೇವೆ. ಗ್ರಾಮದೇವತೆಯ ಆರಾಧನೆ ನಿತ್ಯದಲ್ಲಿ ನಡೆಯುತ್ತದೆ; ಕುಲದೇವತೆಯ ಆರಾಧನೆ ವಿಶಿಷ್ಟ ಪ್ರಸಂಗಗಳಲ್ಲಿ ಮಾತ್ರ ನಡೆಯುತ್ತದೆ. ಹೀಗೇಕೆ ಆಗಿರಬೇಕು? ಪುರುಷನಿಗಿಂತಲೂ ಪ್ರಕೃತಿಯೇ ಮೇಲೆಂದು ಗ್ರಾಮೀಣರು ಏಕೆ ಭಾವಿಸಿದರು? ಇಂತಹ ಪ್ರಶ್ನೆಗಳಿಗೆ ಅವರಲ್ಲಿ ಉತ್ತರಗಳು ಇದ್ದೇ ಇವೆ. ಕೂಸು ಹಸಿದಾಗ ತಾಯಿಯನ್ನು ಬೇಡಿ ಪಡೆಯುತ್ತದೆ. ತಾಯಿಯ ಕರುಳು ತಂದೆಗಿಲ್ಲ; ಏನಾದರೂ ಬೇಡಿದರೆ ತಂದೆಯಾದವನು ಸಹಜವಾಗಿ ಕೊಡುವುದಿಲ್ಲ. ಆದ್ದರಿಂದ ಕೂಸು ನಂಬಿ ಕರೆದಾಗ ಓಗೊಡುವವಳು ತಾಯಿಯೇ ಹೊರತು ತಂದೆಯಲ್ಲ ಎನ್ನುವುದನ್ನು ಮಾವನ ಅರಿತಿದ್ದಾನೆ. ಅದಕ್ಕಾಗಿಯೇ ಅವನು ಸ್ತ್ರೀದೇವತೆಗಳ ಕಡೆಗೆ ಒಲೆದಿರಬೇಕು ಎನಿಸದೆ ಇರದು.
ಜಾನಪದ ಪುರಾಣಪ್ರಜ್ಞೆ ಇಲ್ಲದೆ ಗ್ರಾಮ್ಯದೇವತೆಗಳ ಬಗೆಗೆ ಮಾತಾಡುವುದು. ವಿವೇಚಿಸುವುದು ಸರಿಯೆನಿಸದು. ಇದನ್ನೆಲ್ಲ ಮನದಂದು. ವಿಚಾರ ಸಂಕಿರಣಗಳಲ್ಲಿ ಭಾಗವಹಿಸುವ ನಮ್ಮ ಮಿತ್ರರು ಕಿರಣದಂತಹ ವಿಚಾರಗಳನ್ನು ಮಂಡಿಸುವರೆಂದು ಭಾವಿಸಿದ್ದೇನೆ. ಜಾನದಪ ಲೋಕದಲ್ಲಿ ಮಾಡಬೇಕಾದುದು ಅಪಾರವಾಗಿದೆ; ಮಾಡುವವರು ಹೆಚ್ಚಾಗಿ ಬೇಕಾಗಿದ್ದಾರೆ – ಎಂದು ನಮ್ರವಾಗಿ ಹೇಳಿ ಜನಪದಕ್ಕೆ ಕೈಜೋಡಿಸುತ್ತೇನೆ ನಮಸ್ಕಾರ.
* * * 
ಕರ್ನಾಟಕದ ಗ್ರಾಮದೇವತೆಗಳು:ಸ್ವಾಗತ
ಅಧ್ಯಕ್ಷರಾದ ಡಾ. ಸುಂಕಾಪೂರ ಅವರೇ, ಉದ್ಘಾಟಕರಾದ ಡಾ. ಧಾರವಾಡಕರ ಅವರೇ, ಜಾನಪದ ವಿದ್ವಾಂಸರೇ, ಕಲಾವಿದರೇ, ಹಿರಿಯರೇ ಹಾಗೂ ಸ್ನೇಹಿತರೇ.
ಕರ್ನಾಟಕ ವಿಶ್ವವಿದ್ಯಾಲಯ ಧಾರವಾಡ ಹಾಗೂ “ಡಾ. ಫ.ಗು.ಹಳಕಟ್ಟಿ ಮತ್ತು ಪೂಜ್ಯ ತಮ್ಮಣ್ಣಪ್ಪಾ ಚಿಕ್ಕೋಡಿ ಮೂರ್ತಿ ಪ್ರತಿಷ್ಠಾಪನಾ ಸಮಿತಿ” ಬನಹಟ್ಟಿ ಇವುಗಳ ಸಂಯುಕ್ತ ಆಶ್ರಯದಲ್ಲಿ ಬನಹಟ್ಟಿಯಲ್ಲಿ ನಡೆಯುತ್ತಿರುವ ೯ನೆಯ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನಕ್ಕೆ ತಮ್ಮೆಲ್ಲರನ್ನು ತುಂಬು ಹೃದಯದಿಂದ ಸ್ವಾಗಿಸುತ್ತೇನೆ. ಕರ್ನಾಟಕ ವಿಶ್ವವಿದ್ಯಾಲಯದ ಪ್ರಥಮ ಜಾನಪದ ಸಮ್ಮೇಳವನ್ನು ಸಂಘಟಿಸಿದ ವರ್ಷದಿಂದಲೂ ಬನಹಟ್ಟಿಯಲ್ಲಿ ಈ ಸಮ್ಮೇಳನ ಜರುಗಿಸಬೇಕೆಂಬ ಬಯಕೆ ನಮ್ಮೆಲ್ಲರಲ್ಲಿ ಇತ್ತು, ಅದು ಇಷ್ಟು ವರ್ಷಗಳ ನಂತರವಾದರೂ ಈಡೇರುತ್ತಿರುವುದಕ್ಕೆ ನಮಗೂ ನಮ್ಮ ಭಾಗದ ಜನರಿಗೂ ತುಂಬ ಸಂತೋಷವಾಗಿದೆ ಎಂಬುದನ್ನು ಬೇರೆ ಹೇಳಬೇಕಾಗಿಲ್ಲ.
ಜನಸಾಮಾನ್ಯರ ಸಾಹಿತ್ಯ ಈ ಜನಪದ ಸಾಹಿತ್ಯ. ಅವರು ವಿದ್ಯೆ ಕಲಿತು, ಶಾಸ್ತ್ರ ತಿಳಿದು, ಸುಶಿಕ್ಷಿತರೆನಿಸಿಕೊಳ್ಳದಿದ್ದರೂ ತಮ್ಮ ಭಾವನೆಗಳನ್ನು ನೇರವಾಗಿ ಪ್ರಕಟಿಸುವ ಈ ಜನಪದ ಸಾಹಿತ್ಯ ಬಾಳಿಗೆ ತೀರ ಸಮೀಪವಾದ ಸಾಹಿತ್ಯ. ಸಾಮಾನ್ಯ ಜನರಿಂದ ಸಾಮಾನ್ಯ ಜನರಿಗಾಗಿ ಸೃಷ್ಟಿಸಲ್ಪಟ್ಟ ಈ ಸಾಹಿತ್ಯ ನಿರಂತರವೂ ಬಾಳುವಂತಹುದು. ಜನರು ತಮ್ಮ ಸಂತೋಷ ವ್ಯಕ್ತಪಡಿಸಲು, ದುಃಖ-ದುಮ್ಮಾನ ಮರೆಯಲು ಹಾಡಿದರು, ಕಥೆ ಹೇಳಿದರು, ಒಗಟು, ಗಾದೆಗಳನ್ನು ಹೆಣೆದರು. ಕೆಲಸದ ಆಯಾಸವನ್ನು ಮರೆಯಲು ಒಂದು ಹಾಡು ಹಾಡಿದರೆ, ಆ ಕೆಲಸದ ಸವಿಫಲ ಉಣ್ಣಲು ಒಂದು ಹಾಡು, ವಿಫಲತೆ ಮರೆಯಲು ಇನ್ನೊಂದು ಹಾಡು ಹಾಡಿದ್ದಾರೆ. ಹಾಗೆಯೇ ಮದುವೆ, ಶೋಭನ, ಕುಬಸ ಮುಂತಾದ ಬಾಳಿನ ಸುಮಧುರ ಕ್ಷನಗಳನ್ನು ಹಾಡುಗಳ ಮೂಲಕ ಮತ್ತಷ್ಟು ರಸವತ್ತಾಗಿ ಮಾಡಲು ಆನಂದವನ್ನು ಹೆಚ್ಚಿಸಿಕೊಂಡಿದ್ದಾರೆ. ಕರ್ನಾಟಕದ ಜನಪದ ಸಾಹಿತ್ಯವನ್ನು ಅವಲೋಕಿಸಿದಾಗ ಉತ್ತರ ಕರ್ನಾಟಕದ ಸಾಹಿತ್ಯ ವೈವಿಧ್ಯದ ಮುಂದೆ ಉಳಿದ ಭಾಗಗಳ ಸಾಹಿತ್ಯ ಸಪ್ಪೆಯಾಗಿ ಕಾಣುತ್ತದೆ. ಗಾತ್ರ ಹಾಗು ಗುಣ ಎರಡರಲ್ಲಿಯೂ ಉತ್ತರ ಕರ್ನಾಟಕದ ಈ ಜನಪದ ವೈವಿಧ್ಯವೆಲ್ಲ ಬಿಜಾಪುರ ಜಿಲ್ಲೆಯಲ್ಲಿ ಕಂಡು ಬರುತ್ತದೆ. ಈ ವೈವಿಧ್ಯವನ್ನೆಲ್ಲ ಪ್ರಾತಿನಿಧಿಕ ರೂಪದಲ್ಲಾದರೂ ತಾವು ಎರಡು ದಿನಗಳ ರಂಗದರ್ಶನದಲ್ಲಿ ಕಾಣಬಹುದು.
ಜನಪದ ಸಾಹಿತ್ಯ ಬೆಳೆದು ಬರಲು ಜನ ತಮ್ಮ ಬಾಳಿನ ಪ್ರತಿಕ್ಷಣದಲ್ಲಿಯೂ ಹಾಡುವ ರೂಢಿ ಒಂದು ಕಾರಣವಾದರೆ, ಕುಟುಂಬಗಳ ವೃತ್ತಿಗಳ ಇನ್ನೊಂದು ಕಾರಣವಾದವು. ಹಾಗೆಯೇ ಧಾರ್ಮಿಕ ಸಂಪ್ರದಾಯಗಳು ಇದಕ್ಕೆ ಪೋಷಕವಾದವು. ಕಾರಣಗಳು ಏನೇ ಇರಲಿ ಇಲ್ಲಿಯವರೆಗೆ ಬೆಳೆದು ಬಂದ ಜನಪದ ಸಾಹಿತ್ಯ ಅಪಾರವಾಗಿದೆ, ಗುಣದಲ್ಲಿಯೂ ಮೌಲಿಕವಾಗಿದೆ.
ಆದರೆ ಬದಲಾದ ಬದಲಾಗುತ್ತಿರುವ ಪರಿಸರದಲ್ಲಿ ಜನಪದ ಸಾಹಿತ್ಯ ಸೃಷ್ಟಿಗೆ ಕಾರಣವಾದ ಸನ್ನಿವೇಶಗಳು ಒಂದೊಂದಾಗಿ ಕಣ್ಮರೆಯಾಗುತ್ತಿವೆ. ಹೀಗಾಗಿ ಜನಪದ ಸಾಹಿತ್ಯ ಸೃಷ್ಟಿ ಕುಂಠಿತವಾಗುತ್ತಿದೆ. ಇಂಥ ನಿರಾಶಾದಾಯಕ ಸನ್ನಿವೇಶದಲ್ಲಿ ಈಗ ಉಳಿದಿರುವ ಸಾಹಿತ್ಯವನ್ನಾದರೂ ಕಳೆದು ಹೋಗದಂತೆ ನೋಡಿಕೊಳ್ಳಬೇಕಾದುದು ಎಲ್ಲರ ಕರ್ತವ್ಯವಾಗಿದೆ ಮತ್ತು ಇಂಥ ಪ್ರಯತ್ನಗಳು ಎಲ್ಲ ಕಡೆಗೂ ನಡೆದಿರುವುದು ನಿಜವಾಗಿಯೂ ಸಂತೋಷದ ಸಂಗತಿಯಾಗಿದೆ. ವೈಯಕ್ತಿಕ ಪ್ರಯತ್ನಗಳು ಬೇಕಾದಷ್ಟು ನಡೆದಿದ್ದು, ಸಂಸ್ಥೆಗಲು ಇದಕ್ಕಾಗಿ ಮುಂದಾಗಿರುವುದು ಇನ್ನೂ ಶುಭ ಸೂಚನೆಯಾಗಿದೆ. ಹೀಗೆ ಜನಪದ ಸಾಹಿತ್ಯ ಸಂಗ್ರಹ, ಪ್ರಕಟಣೆಗಳ ಕಾರ್ಯ ಒಂದು ರೀತಿಯಿಂದ ನಡೆದಿದ್ದರೆ, ಈ ಹೊತ್ತು ನಡೆಯುವ ಇಂಥ ಸಮ್ಮೇಳನಗಳು ಅದಕ್ಕೆ ಶಾಸ್ತ್ರೀಯ ಸುಸಂಬದ್ಧ ಚೌಕಟ್ಟನ್ನು ಒದಗಿಸುತ್ತವೆ. ಅದಕ್ಕಾಗಿ ಇಂಥ ಸಮ್ಮೇಳನಗಳು ಎಷ್ಟು ನಡೆದರೂ ಅವು ಸ್ವಾಗಾರ್ಹ. ಈ ಹಿನ್ನೆಲೆಯಲ್ಲಿ ಜಾನಪದ ಸಮ್ಮೇಳನ ಬನಹಟ್ಟಿಯಲ್ಲಿ ನಡೆಯುತ್ತಿರುವದು ನಮ್ಮೆಲ್ಲರಿಗೆ ಸಂತೋಷವನ್ನುಂಟು ಮಾಡಿದೆ. ಸೀರೆಯ ಉದ್ಯಮಿಗಾಗಿ, ಕರ್ನಾಟಕ -ಮಹಾರಾಷ್ಟ್ರಗಳಲ್ಲಿ ಪ್ರಸಿದ್ಧಿ ಪಡೆದ ಬನಹಟ್ಟಿ ನಗರ ಮೊದಲಿನಿಂದಲೂ ಸಾಂಸ್ಕೃತಿಕ ಚಟುವಟಿಕೆಗಳಿಗಾಗಿಯೂ ತುಂಬ ಪ್ರಸಿದ್ಧವಾಗಿದೆ. ದಿ. ತಮ್ಮಣ್ಣಪ್ಪ ಚಿಕ್ಕೋಡಿಯವರಿಂದ ಪ್ರಾರಂಭವಾದ ಈ ಸಾಂಸ್ಕೃತಿಕ ಜಾಗೃತಿ ತನ್ನ ಕಾವನ್ನು ಇನ್ನೂ ಆರಲು ಬಿಟ್ಟಿಲ್ಲ. ಯಾವ ಸಾಂಸ್ಕೃತಿಕ ಚಟುವಟಿಕೆಯಲ್ಲಿಯೂ ಅದು ಯಾರಿಗೂ ಹಿಂದೆ ಬಿದ್ದಿಲ್ಲ. ಈಗ ನಡೆದಿರುವ ನಾಲ್ಕು ದಿನಗಳ ಕಾರ್ಯಕ್ರಮ ಇದಕ್ಕೆ ಇನ್ನೊಂದು ನಿದರ್ಶನ.
ಬನಹಟ್ಟಿ ಹಳ್ಳಿಯಂತೂ ಅಲ್ಲ; ನಗರವೂ ಅಲ್ಲ, ಕಾರಣ ದೊಡ್ಡ ದೊಡ್ಡ ಸಭೆ-ಸಮಾರಂಭಗಳನ್ನು ನಡೆಸಲು ನಮ್ಮ ಜನರ ಉತ್ಸಾಹವೊಂದನ್ನು ಬಿಟ್ಟು, ಉಳಿದ ಅನುಕೂಲತೆಗಳು ಅಷ್ಟಾಗಿ ಇಲ್ಲ. ಆದರೂ ಇದ್ದುದರಲ್ಲಿ ಮಾಡಬೇಕಾದುದನ್ನು ಮಾಡುವ ಪ್ರಯತ್ನ ಮಾಡಿದ್ದೇವೆ. ಇದ್ದುದನ್ನೇ ದೊಡ್ಡದು ಮಾಡಿಕೊಂಡು, ನೀವೆಲ್ಲ ಸಹಕರಿಸಬೇಕೆಂದು ಕೇಳಿಕೊಳ್ಳುತ್ತೇನೆ.
ಎರಡು ದಿನಗಳ ಈ ಜನಪದ ಸಮ್ಮೇಳನಕ್ಕೆ ತಮ್ಮೆಲ್ಲರನ್ನು ಮತ್ತೊಮ್ಮೆ ಸ್ವಾಗತಿಸುತ್ತೇನೆ.
* * *
ಕರ್ನಾಟಕದ ಸ್ತ್ರೀ-ಗ್ರಾಮದೇವತೆಗಳು:ಅಧ್ಯಕ್ಷರ ಭಾಷಣ
ಸಪ್ಪರತಿ (ಅಥವಾ ಸಪ್ಪಿನರತಿ)
ಅನೇಕ ಕಡೆಗಳಲ್ಲಿ ಸಪ್ಪರತಿ ದೇವತೆಯ ಶಿಲಾರೂಪವಿರುತ್ತದೆ. ಆ ದಾರಿಯಲ್ಲಿ ಹೋಗುವವರು ಅದಕ್ಕೆ ಗಿಡದೆಲೆಗಳನ್ನು ಹರಿದು ಹಾಕಿ ಹೋಗಬೇಕು. ಮತ್ತು ಕಲ್ಲುಗಳನ್ನು ಪಗೆದು ಕೈಮುಗಿವ ಪದ್ಧತಿಯಿತ್ತಂತೆ.
ಇದರ ಕಾರಣ ಕೇಳಿದರೆ, ನಮ್ಮ ಹಿರಿಯರಿಗೆ ಗೊತ್ತಿರಲಿಲ್ಲ. ಇದಕ್ಕೆ ನನ್ನ ಊಹೆ ಹೀಗಿದೆ. ಯಾವದೋ ಹಿಂದಿನ ಕಾಲದಲ್ಲಿ ತಾನು ಚೌಡಿ, ಭೂತ ಎಂದು ಎಂದು ಭ್ರಮಿಸಿ, ಉಡಿಗೆ – ತೊಡಿಗೆಗಳನ್ನು ಕಳೆದು, ಆವೇಶದಿಂದ ಕುಣಿವ ಹೆಂಗಸು ಮಹಿಮಾವಂತಳೆಂದು ಖ್ಯಾತಿ ಪಡೆದುದು ಆಶ್ಚರ್ಯವಲ್ಲ. ಅವಳು ಮಡಿದ ಮೇಲೆ, ಅವಳ ನೆನಪಿನಿಂದ ಶಿಲೆಯನ್ನು ಸ್ಥಾಪಿಸಿ, ಅವಳು ಮಾನಮುಚ್ಚಿಕೊಳ್ಳಲೆಂದು ಸೊಪ್ಪನ್ನು ಹರಿದು ಒಗೆಯುವ ಕ್ರಮ ಬಂದಿದ್ದಿರಬಹುದು.
ಅಥವಾ, ಚಂದ್ರಗುತ್ತಿ ಅಮ್ಮನವರ ದೇವಾಲಯಕ್ಕೆ ಸೊಪ್ಪಿನ ಉಡಿಗೆ ಉಟ್ಟು ಹೋಗುವ ಹರಕೆ ಹೊತ್ತು ಹೋಗಿ ಮಡಿದವಳ ಸ್ಮರಣಾರ್ಥ ಈ ರೀತಿ ಶಿಲೆಯನ್ನು ಸ್ಥಾಪಿಸಿ, ಈ ಆಚರಣೆ ರೂಢವಾಗಿದ್ದೀತು. (ಕಲ್ಲು ಹೊಡೆವ ಪದ್ಧತಿಯ ಮೇಲಿಂಧ, ಯಾವನೋ ದುಷ್ಟನು ಒಬ್ಬಳ ಉಡಿಗೆಯನ್ನು ಬಿಚ್ಚಿ ಅವಳ ಮಾನಭಂಗ ಮಾಡಿದಾಗ ಅವಳು ಆತ್ಮಹತ್ಯೆ ಮಾಡಿಕೊಂಡು ಸತ್ತಿರಬೇಕು. ಕಲ್ಲು ಅವನಿಗೆ ತಿರಸ್ಕಾರದಿಂದ ಹೊಡೆವುದು)
ಉಡುಗಣಿಯಲ್ಲಿರುವ ಬಳ್ಳಿಯಮ್ಮನ ವಿಷಯವನ್ನು ಶ್ರೀ ಎಚ್. ಆರ್. ರಘುನಾಥ ಅವರು ನನ್ನ ಹತ್ತಿರ ಮೊಟ್ಟ ಮೊದಲು ಪ್ರಸ್ತಾಪ ಮಾಡಿ, ಅವಳ ಹೆಸರು ಶಾಸನದಲ್ಲಿ ಈ ರೀತಿ ” ಭಗವತಿ ……………. ಬಳ್ಳಿಯಮ್ಮ” ಎಂದು ಉಕ್ತವಾಗಿರುವುದನ್ನೂ ನನ್ನ ಗಮನಕ್ಕೆ ತಂದು ಈ ದೇವತೆಯ ಪೂಜೆ ಜಿಲ್ಲೆಯಲ್ಲಿ ಮತ್ತೆಲ್ಲಿಯಾದರೂ ನಡೆಯುವುದೋ ಏನೆಂದು ನನ್ನೊಡನೆ ಕೇಳಿದರು.
ನಾನು ಮೊದಲು ಈ ದೇವತೆಯ ಮೂತಿಯನ್ನು ಬತ್ತಲೆಯಾಗಿಯೇ ರೂಪಿಸಿದ್ದಿರಬೇಕೆಂದೂ ಲಜ್ಜಾಭಾವದ ಕಲ್ಪನೆಯ ವೃದ್ಧಿಯಾದ ಮೇಲೆ ಬಳ್ಳಿಗಳಿಂದ ಈ ಮೂರ್ತಿಯ ದೇಹವನ್ನು ಮುಚ್ಚುವ ಪದ್ಧತಿ ಬಂದಿದ್ದಿರಬೇಕೆಂದೂ ಪ್ರಾಚೀನ ಕಾಲದ ವಿವಿಧ ದೇಶಗಳ ದೇವತೆಗಳ ಮೂರ್ತಿಗಳನ್ನು ಬತ್ತಲೆಯ ರೂಪದಲ್ಲಿಯೇ ಪೂಜಿಸುತ್ತಿದ್ದರೆಂದೂ ಹೇಳಿದೆನು ಮತ್ತು ಕೆಲವು ದೇವಾಲಯಗಳಿಗೆ ಸೊಪ್ಪಿನ ಉಡಿಗೆಯನ್ನು ಹಾಕಿಕೊಂಡು (ಬಟ್ಟೆ ಧರಿಸದೆ) ಹರಕೆ ತೀರಿಸುವ ಹೆಂಗಸರ ವಿಷಯವನ್ನು ಹೇಳಿದೆನು.
ತೀರ ಪ್ರಾಚೀನ ಕಾಲದಲ್ಲಿ ಮಾನವ ಜನನೇಂದ್ರಿಯಗಳಲ್ಲಿ ಮಾಟದ ಶಕ್ತಿಯನ್ನು ಆರೋಪಿಸಿ ಅವನ್ನು ಪೂಜಿಸುತ್ತಿದ್ದರೆಂದು ಹೇಳಿದೆನು. ಶ್ರೀ ರಘುನಾಥ ಭಟ್ಟರು ಆ ದೇವಿಯ ಬತ್ತಲೆ ರೂಪದ ಮೂರ್ತಿಯ ಫೋಟೋವನ್ನು ಸಹ ನನಗೆ ತೋರಿಸಿದರು. ಆ ಫೋಟೋ ಅದು “ಲಜ್ಜಾ ಗೌರಿ” ಎಂದು ಕರೆಯಲಾಗುವ ಮೂರ್ತಿಗಳಲ್ಲಿ ಒಂದಾಗಿರುವುದನ್ನು ಸೂಚಿಸುತ್ತಿತ್ತು.
ಅವರ ಸೌಭಾಗ್ಯವತಿಯವರಾದ “ಶ್ರೀಮತಿ ಶಾಲಿನಿ ಅವರು ಶಾಸನದಲ್ಲಿ ಭಗವತಿ ಎಂದು ಉಕ್ತವಾಗಿರುವುದರಿಂದ ಹೀಗೆ ಹೇಳುವಿರೋ? ಎಂದು ನನ್ನನ್ನು ಪ್ರಶ್ನಿಸಿದರು. (ಅವರಿಬ್ಬರೂ ನನ್ನ ವಿವರಣೆಯನ್ನು ಸಮಂಜಸವೆಂದು ಒಪ್ಪಿದರು. ಭಗವತಿ ಎಂಬ ಶಬ್ದವನ್ನು ಕೇಳದಿದ್ದರೂ ದೇವತೆಗಳ ಕಲ್ಪನೆಯ ವಿಕಾಸದ ಚರಿತ್ರೆಯ ಪರಿಚಯವಿರುವ ನನು ಬಳ್ಳಿಯಮ್ಮ ಎಂಬ ಹೆಸರಿಗೆ ಇದೇ ವಿವರಣೆಯನ್ನು ಕೊಡುತ್ತಿದ್ದೆನು. ಶಾಸನದಲ್ಲಿ ಬಂದ ಉಕ್ತಿ ಕೇವಲ ಆಕಸ್ಮಿಕವಾಗಿ ಬಂದು ನನ್ನ ವಿವರಣೆಗೆ ಪುಷ್ಟಿಯನ್ನು ಒದಗಿಸಿತ್ತು.) ಬಳ್ಳಿಯಮ್ಮನಿಂದಲೇ ಬಳ್ಳಿಗಾವಿಗೆ ಆ ಹೆಸರು ಬಂದಂತೆ ಕಾಣುತ್ತದೆ. (ಬಳ್ಳಿ + ಕಾವಿ)
ಸಪ್ಪರತಿ ಎಂಬ ಕೇವಲ ಶಿಲಾರೂಪದ ದೇವತೆಗೂ ಈ ಬಳ್ಳಿಯಮ್ಮನಿಗೂ ಸೊಪ್ಪು (ಎಲೆ, ಬಳ್ಳಿ) ಹರಿದು ಹಾಕುವ ಮೂಲಕ ಕೆಲವು ಮಟ್ಟಿನ ಸ್ವಾಮ್ಯವನ್ನು ಕಾಣಬಹುದಾಗಿದೆ. ಶ್ರೀ ಕ. ವೆಂ, ರಾಜಗೋಪಾಲ ಅವರು ಈ ವಿಷಯವನ್ನು ಪ್ರಸ್ತಾಪಿಸಿದಾಗ, ಸಪ್ಪು + ಆರತಿ (ಸೊಪ್ಪು ಪ್ರೀತಿಯಿರುವವಳು ಎಂದು ಒಂದು ವಿವರಣೆಯನ್ನು ಹೇಳಿದರು.)
ಹೆಗಡೆಯ ವೃದ್ಧೆ ಪರಮೇಶ್ವರಿ ಗಣಪಯ್ಯ ನಾಯ್ಕ ಅವರು ಸಪ್ಪರತಿ ಒಂದು ದೆವ್ವ ಎಂದಿರುತ್ತಾರೆ.
ಚೌಡಿ :  ಶ್ರೀ ಕಾಳೇಗೌಡ ನಾಗವಾರ ಅವರ ” ಬೇಕಾದ ಸಂಗಾತಿ” ಎಂಬ ಸಂಕಲನದಲ್ಲಿ ಚೌಡಿಯ ಕುರಿತ ತ್ರಿಪದಿಯಲ್ಲಿ ಅವಳ ಮುಂದೆ ಉದ್ದವಾದ ವರ್ಣನೆಯಿದೆ.
ತಾಯಿ ಚೌಡೆವ್ವ ಮಂಡೆಲ್ಲಿ ಅಳುದಾಳು
ಮಾಯಸಂದ್ರದ ಮಧುರೆಯ | ಕಲ್ಲಿನ ಪಾವು
ಹೂ ಕಂಡಿ ಜಡೆಯ ಅಳುದಾಳೇ ||
ಆದರೆ, ಚಾಮುಂಡಿ ಎಂಬ ಶಬ್ದದಿಂದ ಚೌಡಿ ಎಂಬ ಶಬ್ದ ಉತ್ಪನ್ನವಾಗಿದೆಯೆಂದು ಕೆಲವು ವಿದ್ವಾಂಸರ ಮತವಿದೆ.
ಆದರೆ, ಚೌಡಿ ಎಂಬ ದೇವತೆಯ ರೀತಿಯನ್ನು ನೋಡಿದರೆ, ಆ ದೇವತೆ ಜಗದಂಬೆಯ ಅವತಾರವೆನ್ನುವದಕ್ಕಿಂತ ಅವಳು ದೆವ್ವ, ಭೂತ, ಪಿಶಾಚಿಗಳಂತಹ ಕೆಳವರ್ಗದ ದೇವತೆಯಾಗಿದ್ದಿರಬೇಕೆಂದು ಕಾಣುತ್ತದೆ. ಚೌಡಿಯ ತಲೆಕೂದಲು ಹರಡಿರುವಿಕೆ ಎದ್ದು ಕಾಣುತ್ತದೆ. ತಲೆಕೂದಲನ್ನು ಬಿಚ್ಚಿಕೊಂಡಿರುವವಳಿಗೆ ” ಹಕ್ಕಲ ಚೌಡಿ” ಎಂದೆನ್ನಲೂ ಇದೇ ಕಾರಣ.
ಚೂಡ ಅಂದರೆ ಸಿಕ್ಕುಸಿಕ್ಕಾದ ತಲೆಕೂದಲು, ಚೂಡ ಜೂಟ ಎಂಬ ಶಬ್ದದ ತದ್ಭವ ಎಂದು ಕಿಟೆಲ್ ಕೋಶದಲ್ಲಿದೆ.
ಮಲಬಾರನಲ್ಲಿ ಕುಟ್ಟಿಚ್ಚಾಟನ್ ಎಂಬ ಗಣಡು ದೆವ್ವವಿದೆ. ಅದು ಯಾರದಾದರೂ ಮನೆಯ ಅನ್ನದ  ಪಾತ್ರೆಯಲ್ಲಿ ಅಮೇಧ್ಯ ತಂದುಹಾಕುವುದು, ಮನೆಗೆ ಕಲ್ಲು ಹೊಡೆಯುವದು, ಬಟ್ಟೆಗಳಿಗೆ ಬೆಂಕಿ ಹಚ್ಚುವದು ಮುಂತಾದ ರೀತಿಗಳಿಂದ ತೊಂದರೆ ಕೊಡುತ್ತದೆಯಂತೆ.
ನಮ್ಮ ಹಳ್ಳಿಗರ ನಂಬಿಕೆಯಂತೆ ಚೌಡಿಯ ಮೇಲೆ ಹೇಳಿದ ಉಪದ್ರವಗಳನ್ನಲ್ಲದೆ ಸಣ್ಣ ಮಕ್ಕಳನ್ನೂ ವಸ್ತುಗಳನ್ನೂ ಒಂದೆಡೆಯಿಂದ ಬೇರೆಡೆ ಸಾಗಿಸುತ್ತದೆ.
ಚೌಡಿಯ ಉಪದ್ರವವಾದಾಗ ಮಾಂತ್ರಿಕರನ್ನು ಕರೆಸಿ, ಚೌಡಿಯ ಪ್ರತಿಷ್ಠೆ ಮಾಡಿಸಿ, ಪೂಜೆ ನಡೆವಂತೆ ವ್ಯವಸ್ಥೆ ಮಾಡುತ್ತಾರೆ.
ಹುಲಿದೇವರು : ಸತ್ತ ಮನುಷ್ಯರನ್ನು ದೇವರೆಂದು ತಿಳಿದಂತೆಯೇ ಸತ್ತ ಅಥವಾ ಕೊಲ್ಲಿಸಿಕೊಂಡ ಪ್ರಾಣಿಗಳನ್ನೂ ದೇವರೆಂದು ಪೂಜಿಸುತ್ತಾರೆ. ಸಿದ್ಧಿಜನರ, ಬೇಟೆಯಾಡಿ ಪ್ರಾಣಿಯನ್ನು ಕೊಂದ ಮೇಲೆ ಅದನ್ನು ದೇವರೆಂದು ಪೂಜಿಸಿ, ತಮ್ಮ ತಪ್ಪನ್ನು ಕ್ಷಮಿಸೆಂದು ಕೇಳಿಕೊಳ್ಳುತ್ತಾರೆ ಮತ್ತು ಆ ಪ್ರಾಣಿಯ ಮಾಂಸದ ಐದನೆಯ ಒಂದು ಭಾಗವನ್ನು ಬೇಟೆ ದೇವರಿಗೆ ಅರ್ಪಿಸಿ, ಅದನ್ನು ಮರದ ಟೊಂಗೆಗೆ ಕಟ್ಟುತ್ತಾರೆ. ಹಾಗೆಯೇ ಅದು ಹುಲಿ ಅಮ್ಮನವರ ವಾಹನವೆಂದೂ ಪೂಜಾರ್ಹವಾಗಿದೆಯೇನೋ ತಿಳಿಯದು. ಶಿಲೆಯ ಅಥವಾ ಮಣ್ಣಿನ ಹುಲಿದೇವರನ್ನು ಅಮ್ಮನವರ ದೇವಾಲಯ ಸಮೀಪದಲ್ಲಿ ಸ್ಥಾಪಿಸಿರುವುದು ಬಹುಶಃ ಎಲ್ಲ ಕಡೆ ಕಂಡು ಬರುತ್ತದೆ. ಇದಕ್ಕೆ ದನಕರುಗಳ ರೋಗರುಜಿನ ಬಂದಾಗ ಹರಕೆ ಹೇಳಿಕೊಳ್ಳುತ್ತಾರೆ.
ನಾಗದೇವತೆ : ನಾಗದೇವತೆಯೂ ಭಯದಿಂದ ಭಕ್ತಿ ಮಾಡಿ ಪೂಜಿಸಲ್ಪಡುವ ದೈವವೇ. ನಾಗದೇವತೆಯ ಕೋಪದಿಂದ ಬೊಕ್ಕೆ, ಕಜ್ಜಿ ಮುಂತಾದ ಉಪದ್ರವಗಳಾಗುವವೆಂಬ ನಂಬಿಕೆಗೆ ಜನಮೇಜಯ ಸರ್ಪಯಾಗ ಮಾಡಿ ಕುಷ್ಠರೋಗ ಪೀಡಿತನಾದ ಹಿನ್ನೆಲೆಯಿದ್ದಿರಬಹುದು. ೧೨ನೆಯ ಶತಕದ ಧರ್ಮಾಮೃತದಲ್ಲಿ ನಾಗಾಲಯಕ್ಕೆ ಚರುವನ್ನು ತೆಗೆದುಕೊಂಡು ಹೋದ ಉಲ್ಲೇಖವಿದೆ. ಬಸವಣ್ಣನವರ “ಕಲ್ಲನಾಗರ ಕಂಡರೆ ………………….” ವಚನ ಸುಪ್ರಸಿದ್ಧವಾಗಿದೆ.
ಮಾನವ – ದೇವ ಸಂಬಂಧ
ಮಾನವ ಸ್ತ್ರೀಯರನ್ನು ದೇವತೆಗಳು ಮೋಹಿನಿ ಪ್ರಣಯ ಮಾಡುವ ಚಿತ್ರಣಗಳು ತೀರ ಪ್ರಾಚೀನ ಕಾಲದ ಪುರಾಣ ಕಥೆಗಳಲ್ಲಿಯೂ ಜಾನಪದ ಕಥೆಗಳಲ್ಲಿಯೂ ಕಂಡು ಬರುತ್ತವೆ.
ಇವುಗಳಲ್ಲಿ ಬೇರೆ ಬೇರೆ ಕಥೆಗಳಿಗೆ ಬೇರೆ ಬೇರೆ ಅರ್ಥ ಮತ್ತು ಉದ್ದೇಶಗಳಿವೆ. ಕುರುಬರ ಮಾಳವ್ವ ಮತ್ತು ಭೈರವರ ಕಥೆಯು ಜಾನಪದ ಗೀತಗಳಲ್ಲಿನ ಇಂಥ ಒಂದು ಕಥೆ.
[1]ಇದನ್ನು ಕುರಿತು ಡಾ. ಶಿವರಾಮ ಕಾರಂತರು ಮಾಳವ್ವ ಮೊದಲು ಊರಿನ ದೇವತೆಯಾಗಿರಬಹುದು. ಅನಂತರ ಭೈರವನ ಗುಡಿ ನಿರ್ಮಾಣವಾಗಿರಬೇಕು ಅವರಲ್ಲಿ ಮೇಳವನ್ನು ಕಲ್ಪಿಸುವ ಅನಿವಾರ್ಯ ಬಂದು, ಈ ಕತೆ ಹುಟ್ಟಿಕೊಂಡಿರಬಹುದು ಎನ್ನುತ್ತಾರೆ. ಅಲ್ಲದೆ ದೇವರ ಪೂಜಾರಿಗಳ ಪ್ರಣಯವನ್ನು ಕಾಲಕ್ರಮದಲ್ಲಿ ದೇವರೇ ಈ ಪ್ರಣಯ ಮಾಡಿದರೆಂದು ಪ್ರಚಾರದಲ್ಲಿ ತಂದಿರಬಹುದು. ಪೂಜಾರಿಗಳು ದೇವರ ಪ್ರತಿನಿಧಿಗಳಲ್ಲವೇ? ಎನ್ನುವದು ಹೆಚ್ಚು ಗ್ರಾಹ್ಯವಾಗಿದೆ.
ಉಚ್ಚದರ್ಜೆಯ ಮಾನವರನ್ನೇ ದೇವತೆಗಳೆಂದು ತಿಳಿದು, ಕೆಳವರ್ಗದ ಸ್ತ್ರೀಯರ ಅಥವಾ ಪುರುಷರ ಸಂಪರ್ಕ ಮಾಡಿದ ಕಥೆಗಳನ್ನು ಕಟ್ಟಿರಬಹುದು.
ಪುರಾಣ ಪ್ರಸಿದ್ಧವಾದ ಶಿವ ಮತ್ತು ಗಂಗೆಯರ ಪ್ರಣಯವನ್ನು ನಮ್ಮ ಜನರು ಮೇಲುಜಾತಿ – ಕೀಳುಜಾತಿಯವರಲ್ಲಿನ ಅಂತರದ ವರ್ಣನೆಯ ವಿವರಗಳೊಂದಿಗೆ ಚಿತ್ರಿಸಿದ್ದಾರೆ. ಗಂಗೆ ಮೀನ ಬುಟ್ಟಿ ಹೊತ್ತುಕೊಂಡೇ ಬರುತ್ತಾಳೇ. ಶಿವನೊಡನೆ ತಮ್ಮ ಮತ್ತು ಮೇಲ್ಜಾತಿಯವರ ಅಂತರವನ್ನು ಹೇಳಿ ತಾನು ಕೀಳುಕುಲದವಳು, ಈ ಸಂಬಂಧ ಬೇಡ ಅಂದುದೂ ಉಂಟು. ತನ್ನನ್ನು ಮದುವೆಯಾದರೆ ಮೀನ ಬುಟ್ಟಿ ಹೊರಬೇಕಾದಿತು ಎಂದೂ ಹೇಳುತ್ತಾಳೆ. ತಮ್ಮಂಥ ಕೀಳುಜಾತಿಯ ಹೆಣ್ಣನ್ನು ಪರಮಾತ್ಮ ಮದುವೆಯಾದನೆಂದು ಅಂಬಿಗರಿಗೆ ಅದೊಂದು ತರದ ಹೆಮ್ಮೆಯಿದೆ. ಗಂಗಾಷ್ಟಮಿಯ ದಿನ ಗಂಗೋಳಿಯ ಗಂಗಮ್ಮನ ದೇವಾಲಯಕ್ಕೆ ಶಿವನ ಸಲುವಾಗಿ ಹೋಗಿ ಹೆಣ್ಣು ಕೇಳುವ ಶಾಸ್ತ್ರ ನಡೆಯುತ್ತದೆ. ದೀಪಾವಳಿ ಸಮಯದಲ್ಲಿ ಬ್ರಾಹ್ಮಣ ಪುರೋಹಿತರು ಗೋಕರ್ಣ ಸಮುದ್ರ ತೀರಕ್ಕೆ ಶವನ ಮೂರ್ತಿಯ ಮೆರವಣಿಗೆಯನ್ನು ತೆಗೆದುಕೊಂಡು ಹೋಗಿ, ಅಲ್ಲಿ ಶಿವ ಮತ್ತು ಗಂಗೆಯರ ಮದುವೆಯಾದಂತೆ ಶಾಸ್ತ್ರ ನಡೆಯಿಸುತ್ತಾರೆ.
ವರನಂದಿಯು ಮೇಲುಕೋಟೆ ಚೆಲುವ ರಾಮಸ್ವಾಮಿಯನ್ನು ಪ್ರೀತಿಸಿದ ಕಥೆಯಲ್ಲಿ ವರನಂದಿ ದಿಲ್ಲಿಯ ರಾಜನ ಮಗಳು; ಆಕೆ ಸುಲ್ತಾನನ ಹಿಂದೂ ಮಡದಿಯಲ್ಲಿ ಹುಟ್ಟಿ ಬೆಳೆದು ಚೆಲುವರಾಯನ ಭಕ್ತೆಯಾಗಿ, ಧರ್ಮಶ್ರದ್ಧೆ ತೋರಿಸಿದುದನ್ನು ಗೌರವಿಸಲು ಅಂಥ ಕಥೆ ಹುಟ್ಟರಬಹುದು ಎಂದು ಡಾ. ಕಾರಂತರು ಊಹಿಸಿರುವರು. ವರನಂದಿ ಎಂಬ ಹಿಂದೂ ಹೆಸರು ಅವರ ಊಹೆಗೆ ಸಮರ್ಥನ ಮಾಡುವಂತೆ ತೋರುತ್ತದೆ.
ಬಹುತರವಾದ ಗ್ರಾಮದೇವತೆಗಳಿಗೆ ಜನಸಾಮಾನ್ಯರಲ್ಲಿನ ಜನಗಳೇ ಪೂಜಾರಿಗಳಾಗಿರುತ್ತಾರೆ. ಆ ಪೂಜಾರಿಗಳಿಗೆ ಗುನಗರೆಂದು ನಮ್ಮ ಜಿಲ್ಲೆಯಲ್ಲಿ ಕರೆಯುತ್ತಾರೆ. ದೇವರ ಹೆಸರುಗಳನ್ನು ಗುನು(ಣು) ಗುನಿಸುವುದರಿಂದ ಹಾಗೆ ಕರೆಯುವುದಾಗಿದ್ದಿರಬೇಕು. ಕುಮ್ರಿ, ಮರಾಟಿಗರು, ಮುಕ್ರಿ ಹರಿಜನರು, ಗಾಮೊಕ್ಕಲು, ನಾಮಧಾರಿಗಳು, ಕುಂಬಾರರು, ಗೊಂಡರು, ಬಡಿಗರು, ಜೈನ ಬೋಗಾರರು ಮುಂತಾದ ಬ್ರಾಹ್ಮಣೇತರರು ಬಹುಸಂಖ್ಯೆಯ ಗ್ರಾಮದೇವತೆಗಳ ಪೂಜಾರಿಗಳಾಗಿರುತ್ತಾರೆ.
ಹೂವು, ಗಂಧ, ಕುಂಕುಮ, ಕಡ್ಡಿ, – ಕರ್ಪೂರ, ಹಣತೆ ದೀಪ, ಅರಿಸಿಣ, ಇವು ಇವರ ಪೂಜೆಯ ಪರಿಕರಗಳಾಗಿರುತ್ತವೆ. ಗಂಟೆ ತೂಗಿ, ಹೂ ಏರಿಸಿ, ಗಂದ ಹಚ್ಚಿ ತೆಂಗಿನ ಕಾಯಿ ಒಡೆದು, ಬಾಳೆಹಣ್ಣು ಸುಲಿದಿಟ್ಟು ಆರತಿ ಮಾಡಿ ಸರಳವಾದ ರೀತಿಯಲ್ಲಿ ಪ್ರಾರ್ಥನೆ ಸಲ್ಲಿಸುತ್ತಾರೆ, ನಮಸ್ಕಾರ ಮಾಡುತ್ತಾರೆ. ಕೆಲವು ಸಂದರ್ಭಗಳಲ್ಲಿ ಪೂಜೆ ಮಾಡಿ, ಆರತಿ ಮಾಡುತ್ತಿದ್ದಂತೆ ಪಾತ್ರಿಗಳಿಗೆ ದೇವರ ಆವೇಶ (ಮೈಮೇಲೆ) ಬರುತ್ತದೆ. (ಮೈಮೇಲೆ ಬಂದಾಗ ಕೆಂಡಗಳನ್ನು ನುಂಗುವ ಪಾತ್ರಿಗಳೂ ಉಂಟು.) ಕಣಿ ಹೇಳುತ್ತಾರೆ. ಭಕ್ತರ ಸೇವೆಯ ಕುಂದುಕೊರತೆಗಳನ್ನು ಎತ್ತಿ ಹೇಳುತ್ತಾರೆ. ಸಲ್ಲಿಸಬೇಕಾದ ಸೇವೆಯ ಅವಶ್ಯಕತೆಯನ್ನು ಬಿತ್ತರಿಸುತ್ತಾರೆ.
ಭಕ್ತರು ಹರಕೆ ಹೇಳಿಕೊಳ್ಳುತ್ತಾರೆ. ಹೇಳಿಕೊಂಡಿದ್ದ ಹರಕೆಯನ್ನು ಸಲ್ಲಿಸುತ್ತಾರೆ.
ಬಂಡಿ ಹಬ್ಬದಲ್ಲಿ ದೆವರ ಕಲಶ ಹೊತ್ತವರು ಭಕ್ತಿಯ ಆವೇಶದಿಂದ ನಿಶ್ಯಂಕೆಯಿಂದ ಕೆಂಡ ಹಾಯುತ್ತಾರೆ. (ಗಾಳಿ ಬೀಸಿ ಬೂದಿಯನ್ನು ಹಾರಿಸುತ್ತಾ ಇದ್ದಲ್ಲಿ ಕಾಲು ಸುಡುವುದಿಲ್ಲ) ಮೊಳಕಾಲೆತ್ತರದಷ್ಟು ದಪ್ಪವಾದ ಕೆಂಡದ ರಾಶಿಯನ್ನು ಪೂಜಾರಿಗಳೂ ಭಕ್ತರೂ ನಿಶ್ಯಂಕೆಯಿಂದ ಬರಿಗಾಲಿನಿಂದ ಹಾಯ್ದು ಬರುವುದನ್ನು ನೋಡಿದ ಹಳ್ಳಿಯ ಮುಗ್ಧ ಜನರು ದೇವತೆಗಳ ಮಹಿಮೆಯನ್ನು ಕೊಂಡಾಡುತ್ತಾರೆ.
ಜನಸಾಮಾನ್ಯರಿಗೂ ಕಲಿತ ದೈವಭಕ್ತರಿಗೂ ದೇವರು ಬರಿ ಕಲ್ಲಲ್ಲ; ಮೂರ್ತಿಯಲ್ಲ. ಅವರು ತಮ್ಮ ಮಾನವೀಯ ರೀತಿಯ  ಸಂಬಂಧವನ್ನು ದೇವರಲ್ಲಿ ದೆವ್ವಗಳಲ್ಲಿ ಸಹಾ ಕಂಡುಕೊಳ್ಳುತ್ತಾರೆ. ಅಮ್ಮನವರು ಎಲ್ಲಮ್ಮನಾಗಲಿ, ಮಾರಿಯಮ್ಮನಾಗಲಿ, ಮಂಕಾಳಮ್ಮನಾಗಲಿ ಯಾರೇ ಆಗಲಿ ಹೆಸರಿಗೆ ಅಷ್ಟು ಮಹತ್ವವಿಲ್ಲ. ಆ ಅಮ್ಮ, ತಾಯಿ, ಮಹಾತಾಯಿ, ಜಗತ್ತಿನ ಜನರಿಗೆ ಮಾತೃದೇವತೆ. ತಪ್ಪು ಮಾಡಿದ ಮಗು ತನ್ನ ತಾಯಿಯ ಹತ್ತಿರ  ಬೇಡಿ ಕಾಡುವ ಹಾಗೆ, ಮುಗ್ಧ ಗ್ರಾಮಪುತ್ರನು ಈ ಮಹಾತಾಯಿಯ ಹತ್ತಿರ ಬೇಡಿ ಕಾಡುವ ಹಾಗೆ, ಮುಗ್ಧ ಗ್ರಾಮಪುತ್ರನು ಈ ಮಹಾತಾಯಿಯ ಹತ್ತಿರ ತನ್ನ ಕಷ್ಟಗಳನ್ನು ತೋಡಿಕೊಳ್ಳುತ್ತಾನೆ; ಕಣ್ಣೀರು ಸುರಿಸುತ್ತಾನೆ.
ತಾಯಿಯ ಗರ್ಭಶಯ್ಯೆಯಲ್ಲಿ ಒಂಭತ್ತು ತಿಂಗಳು ಯಾವ ಚಿಂತೆ, ಯೋಚನೆಯಿಲ್ಲದೆ ಕಳೆದ ಭ್ರೂಣಾವಸ್ಥೆಯ ಸುಖವನ್ನು ತನ್ನ ಅಜ್ಞಾತ ಮನಸ್ಸಿನ ಸ್ತರಗಳಲ್ಲಿ ಹುದುಗಿಸಿಕೊಂಡ ಮಾನವನು ಪುನಃ ಅಂಥ ಸುಖವನ್ನು ಪಡೆಯಲು ಹಾರೈಸಿ, ಮೋಕ್ಷ ಸುಖದ ಕಲ್ಪನೆಯನ್ನು ಮಾಡಿದನೆಂದು ಮನಃಶಾಸ್ತ್ರಜ್ಞರು ಹೇಳುವರೆಂದು ಶ್ರೀ ನಾ. ಕಸ್ತೂರಿಯವರು ನನ್ನೊಡನೆ ಹೇಳಿದುಂಟು.
ತಮ್ಮೆಲ್ಲ ಯೋಚನೆ, ಚಿಂತೆ, ಬೇನೆ, ಬೇಸರಿಕೆ, ತಾಪತ್ರಯಗಳನ್ನು ತಾಯಿಯ ಅಡಿದಾವರೆಗಳ ಆಶ್ರಯವನ್ನು ಬೇಡಿ ಒಡನುಡಿದು, ಜನಸಾಮಾನ್ಯರು ತಮ್ಮ ಮನಸ್ಸಿನ ಹೊರೆಯನ್ನು ಕಡಿಮೆ ಮಾಡಿಕೊಳ್ಳುತ್ತಾರೆ.
ಒಬ್ಬ ಮುದುಕ ಒಕ್ಕಲಿಗನು ಒಂದು ಮಧ್ಯಾಹ್ನದಲ್ಲಿ ಜಟ್ಟಿಗಗಳ ತಾಣದಲ್ಲಿ ಮುಂದೆ ನಿಂತು ಕೈಮುಗಿದುಕೊಂಡು, ತನ್ನ ಕಷ್ಟಗಳನ್ನು ಒಂದು ತಾಸಿನವರೆಗೆ ತೋಡಿಕೊಳ್ಳುತ್ತಿದ್ದನು. ಅವನಿಗೆ ತನ್ನ ಮುಂದೆ ನಿಂತಿರುವದು ಕಲ್ಲಲ್ಲ; ಮಿತ್ರನಿಗಿಂತ ಮಿತ್ರ, ಬಂಧುವಿಗಿಂತಲೂ ಪ್ರೀತಿಯುಳ್ಳ ಬಂಧು; ತಂದೆಗಿಂತ ವಾತ್ಸಲ್ಯವುಳ್ಳ ತಂದೆಯ ಮುಂದೆ ಅವನು ತನ್ನ ಅಹವಾಲನ್ನು ಹೇಳಿಕೊಳ್ಳುತ್ತಿದ್ದನು. ಯಾರ ಹತ್ತಿರ ಗೋಗರೆದರೂ ತಮ್ಮ ಬಯಕೆಯನ್ನು ಈಡೇರಿಸದಿದ್ದಾಗ, “ನಿನ್ನ ಮುಂದೆ ಹೇಳುವುದರ ಬದಲಿಗೆ ಕಲ್ಲಿನ ಹತ್ತಿರ ಬೇಡಿಕೊಂಡಿದ್ದರೆ, ಅರೆ ಕಲ್ಲಾದರೂ ವರ ಕೊಡುತ್ತಿತ್ತು” ಎಂಬ ವಾಕ್ಯದ ಅರ್ಥ ನನಗೆ ಆ ದಿವಸ ಮನಸ್ಸಿಗೆ ನಾಟಿತು.
ಮಹಾವಿಷ್ಣು, ಈಶ್ವರ, ಕೃಷ್ಣ ಮುಂತಾದ ದೇವತೆಗಳಿಗಿಂತ ತಮ್ಮವರೇ ಪೂಜಿಸುವ, ತಮ್ಮ ಊರಿನವರೇ ಆದ ಈ ಗ್ರಾಮದೇವತೆಗಳು ಜನರಿಗೆ ಹತ್ತಿರದವರಾಗಿದ್ದಾರೆ. ನಮ್ಮ ಹಳ್ಳಿಗರಿಗೆ, ಈ ಬೀರದೇವತೆಗಳು ಹಿಂದೆ ತಮ್ಮ ಹಾಗೆಯೇ ಮನುಷ್ಯರಾಗಿದ್ದು, (ಮುಖ್ಯವಾಗಿ) ಯುದ್ಧಮಾಡಿ ತೀರಿಕೊಂಡು ದೇವತೆಗಳಾಗಿರುವದು ಹಳಬರಿಗಿಂತಲೂ ಗೊತ್ತಿರುವ ವಿಷಯ. ರಣಗೊಲೆ, ಕಲಿಬೀರ, ರಣಬಂಟ, ಕೋಡಿಬೀರ, ರಣಶೂರ, ರಣಬೀರ, ರಣ ಈರಬದ್ರ ಈ ಹೆಸರುಗಳು ಜನರಿಗೆ ಹಿಂದಣ ಯುದ್ಧಗಳ ನೆನಪನ್ನು ಸೂಚಿಸುತ್ತವೆ.
ನಮ್ಮ ಹೆಗಡೆ ಊರಿನ ಭೂತೋಚ್ಚಾಟನೆ ಮಾಡುವವ (ನೋಟಗಾರ) ಹರಿಜನರ ಹಾಗೂ ಮುಕ್ರಿ ಎಂಬ ವೃದ್ಧರು “ಯುದ್ಧಮಾಡಿ ಸತ್ತೇ ಜಟ್ಗಾದದ್ದು” ಎಂದು ಸ್ಪಷ್ಟವಾಗಿ ನನ್ನೊಡನೆ ಹೇಳಿದುದುಂಟು.
ಕೆಂಡದ ಮಾಸ್ತಿ, ಕೊಡವ ಮಾಸ್ತಿ, ಮಳ್ಳ ಮಾಸ್ತಿ, (ಗಂಡ ಸತ್ತು ಹುಚ್ಚು ಹಿಡಿದು ಕೊಂಡಕ್ಕೆ ಬಿದ್ದವಳೋ ಮೊದಲೇ ಹುಚ್ಚಿಯಾಗಿದ್ದವಳೋ) ಹೊಂಡದ ಮಾಸ್ತಿ, ಜಟ್ಟ ಮಾಸ್ತಿ (ಶಿರಾಲಿಯಲ್ಲಿದೆ) ಮುಂತಾದ ಮಹಾಸತಿಯರೂ ಆತ್ಮ ಬಲಿದಾನದಿಂದ ದೈವತ್ವ ಪಡೆದವರೆಂದು ಜನರು ಬಲ್ಲರು.
ಕ್ರಿಯಾ ಸಂಸ್ಕಾರವಿಲ್ಲದೆ ಸತ್ತವರು ದೆವ್ವಗಳಾಗುವದಲ್ಲದೆ, ಕೊಲೆಯಾದವರೂ ದೆವ್ವಗಳಾಗುವದನ್ನು ಒಕ್ಕಲಿಗರೆಲ್ಲರೂ ನಂಬುತ್ತಾರೆ. ಸನ್ನೇಸಿ ಕೊಲೆ ಅಂದರೆ ಕೊಲೆಯಾಗಿ ಸತ್ತ ಸನ್ಯಾಸಿ; ಹೆಣ್ಣ ಗೊಲೆ ಶಬ್ದವೇ ಅರ್ಥ ಹೇಳುತ್ತದೆ.
ಪ್ರತಿ ಮನೆಗೂ ಸಹಾಯದ ದೆವ್ವಗಳು ಇರುತ್ತವೆಯೆಂದು ನಂಬುತ್ತಾರೆ. ತಮ್ಮ ವೈರಿಗಳು ಅವುಗಳ ಸಹಾಯಕ್ಕೆ ತಡೆ ಹಾಕಿದಾಗ ತಮಗೆ ಎಡರುತೊಡರು ಬರುವುದೆಂದು ಅದನ್ನು ಬಿಡಿಸಲು ನೋಟ ನೋಡಿಸುವದು ಮುಂತಾದ ಕ್ರಮಗಳನ್ನು ಮಾಡುತ್ತಾರೆ. ಬೇರೆ ದೆವ್ವ, ಕೀಳು ದೆವ್ವಗಳನ್ನು ತಮಗೆ ಉಪದ್ರವ ಕೊಡಲು ವೈರಿಗಳು ತಮ್ಮ ಮೇಲೆ ಎಬ್ಬಿಸಿ ಹಾಕಿದರೆಂದೂ ನೋಟ ಇತ್ಯಾದಿ ಪರಿಹಾರ ಕ್ರಮಗಳನ್ನು ಮಾಡುತ್ತಾರೆ.
ಈ ದೆವ್ವಗಳ ಪರಿಹಾರಗಳಿಲ್ಲದೆ, ಬ್ರಹ್ಮರಾಕ್ಷಸ (ಬರ್ಮ) ಚಾಳಿ (ಚಾಳ್ – ರಾಹು), ಮುರ್ಚು (ಮೃತ್ಯು), ಆನೆಭೂತ ಮುಂತಾದ ಭೂತಗಳಿವೆ.
ಈ ದೇವತೆಗಳಲ್ಲಿ, ದೆವ್ವಗಳಲ್ಲಿ ಶಾಕಾಹಾರಿಗಳು ಕೆಲವು ಮಾತ್ರ. (ಪೂಜಾರಿಗಳು ಶಾಕಾಹಾರಿಗಳಾದರೆ ಮಾತ್ರ ಇವು ಶಾಕಾಹಾರಿಗಳು ಜಟ್ಟಿಗ ಕೆಲವು ಕಡೆ ಶಾಕಾಹಾರಿ. ಗೋಕರ್ಣ ಭದ್ರಕಾಳಿ ಅಮ್ಮನವರ ದೇವಾಲಯದ ಹೊರಗಿನ ಜಟ್ಟಿಗನಿಗೆ ಕೋಳಿ ಬಲಿ ಬೇಕಂತೆ) ಬಹುತರ ಗ್ರಾಮದೇವತೆಗಳು ಮಾಂಸಾಹಾರ ಪ್ರಿಯರು.
ಮಾರೀಜಾತ್ರೆ, ಬಂಡಿಹಬ್ಬ, ಗಡಿಹಬ್ಬ ಮೊದಲಾದ ಗ್ರಾಮದೇವತೆಗಳ ಹಬ್ಬಗಳಲ್ಲಿನ ಆಚರಣೆಗಳನ್ನು ವಿವರವಾಗಿ ಚರ್ಚಿಸಲು ಇಲ್ಲಿ ಅವಕಾಶವಿಲ್ಲ. ಈ ದೇವತೆಗಳ ಕುರಿತು ಜನರ ಭಯಭಕ್ತಿಗಳಿಗೆ ಇಲ್ಲಿ ಚಾಲನೆ ದೊರೆಯುತ್ತದೆ. ಜಾನಪದ, ಧರ್ಮ, ನಂಬಿಕೆಗಳು ಆಚರಣೆಗಳನ್ನು ತಿಳಿಯಲು ಇವು ವಿಶೇಷ ಪ್ರಯೋಜನಕಾರಿಯಾಗಿರುತ್ತವೆ. ಇವುಗಳಲ್ಲಿ ಕೆಲವು, ಅಭ್ಯಾಸಿಗಳನ್ನು ಪ್ರಾಗೈತಿಹಾಸಿಕ ಯುಗದ ಜೀವನದ ಪ್ರಾಚೀನತೆಯತ್ತ ಕೊಂಡೊಯ್ಯುತ್ತದೆ.
ನಮ್ಮ ಜನರ ಬಲೀಂದ್ರನ ಪೂಜೆಯ ವೇದದ ವಾಮನ (ಸೂರ್ಯ ವಿಷ್ಣು) ಮತ್ತು ಬಲಿ (ಕತ್ತಲೆ) ಗಳ ಕಥೆಯನ್ನು ಮಾತ್ರ ಹೇಳುವುದಿಲ್ಲ.[2] ಜಾನಪದದ ಬಲೀಂದ್ರ. ಕೃಷಿದೇವತೆ (Agricultural Dlety)  ತೆಂಗು, ಅಡಿಕೆ, ಮೊಗೆಕಾಯಿ ಮುಂತಾದ ಕಾಯಿಪಲ್ಲೆಗಳನ್ನು [ಫಸಲನ್ನು] ಬಲೀಂದ್ರನ ಹೆಸರಿನಲ್ಲಿ ಜನರು ಪೂಜಿಸುತ್ತಾರೆ.ಯುಳುವಾಲ ಬಲಿಯಂದ್ರೆ ಎಂಬ (ಶ್ರೀ ಅಮೃತ ಸೋಮೇಶ್ವರ ಅವರು ಸಂಗ್ರಹಿಸಿದ) ಪಾಡ್ಡನದ ಪ್ರಕಾರ ಬಲೀಂದ್ರ ಭೂಮಿಪುತ್ರ. ನರಕಾಸುರನ ಹಾಗೆ. ಶ್ರೀ ಕೃಷ್ಣ ಕೃಷಿಕ [ ಕೃಷ್ಣ ಎಳೆ ಎಂಬ ಧಾತುವಿನಿಂದ ಕೃಷ್ಣ ಎಂಬ ಶಬ್ದ ಬಂದಿದೆ] ಅವನು ನರಕಾಸುರನ ಸಾವಿರ ತೋಳುಗಳನ್ನು ಕತ್ತರಿಸುವದು ಹೊಲದಲ್ಲಿ ಬೆಳೆದು ನಿಂತ ಪೈರನ್ನು ” ಕಟಾವ್” ಮಾಡಿದ ಹಾಗೆ. ಬಾಣಾಸುರನ ಸಾವಿರ ತೋಳುಗಳ ನೆನಪೂ ಇಲ್ಲಿ ಆಗುತ್ತದೆ. ಬಲೀಂದ್ರನ ನೈವೇದ್ಯವನ್ನು ಹೆಣ್ಣು ಮಕ್ಕಳೇ ಉಣ್ಣಬೇಕು. ಹೆಣ್ಣು ಸಂತಾನ ಸಮೃದ್ಧಿಯ ಭಾಜನ, ಫಲವತ್ತತೆ (Fertility)  ಯ ಸಂಕೇತ.
ಗದ್ದೆಯಲ್ಲಿ ಬೆಳೆಯನ್ನು ಕಾಯಲು ಇಡುತ್ತಿದ್ದ ಮಣ್ಣಿನ ಮೂರ್ತಿಯಿಂದ ಗಣಪತಿಯ ವಿಕಸನವಾಯಿತೆಂದು ವಿದ್ವಾಂಸರ ಅಭಿಪ್ರಾಯ. (ವಿವರಗಳಿಗೆ ಅವಕಾಶ ಇಲ್ಲಿಲ್ಲ)
ಪಾಂಡವರ ಪೂಜೆ ಕೃಷಿದೇವತೆಗಳ ಪೂಜೆಯೇ.[3] ಬತ್ತದ ತೆನೆಗಳನ್ನು ತೂಗ ಹಾಕಿ ಮಾಡುವ (Corn Spirits)  ಅವರು ಧಾನ್ಯದೇವತೆಗಳೆಂದೆನ್ನಬಹುದು ಸಿ ಡಿ ಮುಂತಾದ ಕೆಲವು ಅಮಾನುಷ ಚಿತ್ರಹಿಂಸೆಯ ವಿಷಯಗಳನ್ನೂ ಅಪಾಯಕಾರಿ ಮೂಢನಂಬಿಕೆಗಳನ್ನೂ ಬಿಟ್ಟರೆ ಈ ಪೂಜೆ – ಹಬ್ಬಗಳು ಜೀವನದಲ್ಲಿ ವೈವಿಧ್ಯವನ್ನೂ ಮನೋಲ್ಲಾಸವನ್ನೂ ತರುತ್ತವೆ.[4]
ನಮ್ಮ ಹೆಗಡೆ ಗ್ರಾಮದ ಅಮ್ಮನ ಗದ್ದಿಗೆಯಲ್ಲಿ ಶುಕ್ರವಾರ ಅದರ ಮುಕ್ರಿ ಹರಿಜನ ಪೂಜಾರಿಗೆ ಮೈಮೇಲೆ ದೇವರ “ಭಾರ” ಬರುತ್ತದೆ. ಆಗ, ಭಕ್ತರ ಅನೇಕ ಸಮಸ್ಯೆಗಳಿಗೆ ಪರಿಹಾರ ಹೇಳಬೇಕಾಗುತ್ತದೆ. ಈ ವಿಷಯದ ಮಹಿಮೆಯ ಕೀರ್ತಿ ದೂರದ ಊರುಗಳಿಗೂ ಹಬ್ಬಿ, ಘಟ್ಟದ ಮೇಲಿನ ಮುಂದುವರಿದ ಜಾತಿಗಳವರೂ ಇಲ್ಲಿ ದೇವರನ್ನು ಕೇಳಲು ಬರುತ್ತಾರೆ; ಕಾಣಿಕೆ ಸಲ್ಲಿಸುತ್ತಾರೆ.
ಸಿರ್ಸಿ ತಾಲೂಕಿನ ಅಮ್ಮನವರ ಒಂದು ದೇವಸ್ಥಾನದಲ್ಲಿ ಭಾರ ಬಂದಾಗ, ನಿಗಿನಿಗಿಯಾದ ಕೆಂಡಗಳನ್ನು ಮೋದಕಗಳಂತೆ “ಭಾರ” ಬಂದವರು ತಿಂದು ನುಂಗುತ್ತಾರಂತೆ.
ದೇವತೆಗಳಿಗೂ ಉತ್ಕರ್ಷ – ಅಪಕರ್ಷಗಳಿರುತ್ತವೆ. ಅದು ಅವರ ಹಣೆಬರಹ. ಹಿಂದೆ ಪೂಜಿಸುತ್ತಿದ್ದ ಅನೇಕ ದೇವತೆಗಳನ್ನು ಇಂದು ಪೂಜಿಸುತ್ತಿಲ್ಲ.
ಜಾನಪದ ಅಕಾಡೆಮಿ
ಈ ವರ್ಷ ಕರ್ನಾಟಕ ಜಾನಪದ ಯಕ್ಷಗಾನ ಅಕಾಡೆಮಿಯ ಸ್ಥಾಪನೆಯಾಗಿದೆ. ಯಕ್ಷಗಾನ ಜಾನಪದದಲ್ಲಿಯೇ ಸೇರ್ಪಡೆಯಾಗಿರುವುದರಿಂದ ಯಕ್ಷಗಾನದ ಹೆಸರನ್ನು ಪ್ರತ್ಯೇಕವಾಗಿ ಸೇರಿಸುವ ಅಗತ್ಯವಿಲ್ಲವೆಂದು ಕೆಲವರ ಅಭಿಪ್ರಾಯ.
ಯಕ್ಷಗಾನವು ಪ್ರೌಢವಾದ ಕಲೆಯಾದುದರಿಂದ, ಯಕ್ಷಗಾನ ಜಾನಪದ ಕಲೆಯೇ ಅಲ್ಲ, ಎಂದು ವಾದಿಸುವವರೂ ಉಂಟು.
ಯಕ್ಷಗಾನ, ಕೃಷ್ಣ ಪಾರಿಜಾತ, ದೊಡ್ಡಾಟ ಮುಂತಾದ ಆಟಗಳು ನಮ್ಮ ಹಳ್ಳಿಗರ ಮನರಂಜನೆಯ ಸಲುವಾಗಿ ರೂಪಿತವಾಗಿ ವಿಕಾಸವನ್ನು ಹೊಂದಿ ಬಂದ ಕಲಾಮಾಧ್ಯಮಗಳಾಗಿದ್ದು, ಅವುಗಳಿಗೆ ತಮ್ಮದೇ ಆದ ವಿಶಿಷ್ಟ ಗಾನ, ನರ್ತನ, ಮಾತುಕತೆ ಮತ್ತು ಅಭಿನಯದ ಪರಂಪರೆಯಿರುತ್ತದೆ.
ಯಕ್ಷಗಾನದಲ್ಲಿ ರಾಜನೂ, ಋಷಿಗಳೂ ಎಲ್ಲರೂ ಕುಣಿಯುತ್ತಾರೆ. ಆಟ ಎಂದರೆ ನರ್ತನ ಎನ್ನುವಷ್ಟು ನರ್ತನ ಇದರಲ್ಲಿ ಸರ್ವವ್ಯಾಪಿಯಾಗಿದೆ. ಈ ರೀತಿ ಇರುವುದನ್ನು ಕೆಲವು ನಾಗರಿಕರು ಕಂಡು ಮೂಗು ಮುರಿದುದುಂಟು.
ಹಳ್ಳಿ ಹಳ್ಳಿಗಳಲ್ಲಿ ಅಶಿಕ್ಷಿತರು ಇದನ್ನು ಕಲಿತು ಆಗಾಗ ಆಟವಾಡಿ, ತಮ್ಮ ಸುತ್ತಲಿನ ಒಕ್ಕಲಿಗರಿಗೂ ಮುಖ್ಯವಾಗಿ ಮನರಂಜನೆಯನ್ನು ಒದಗಿಸುತ್ತಲಿರುತ್ತಾರೆ.
ಹಲವು ಯಕ್ಷಗಾನದ ಶ್ರೇಷ್ಠನಟರು ಹೆಚ್ಚು ಕಲಿತವರೇನಲ್ಲ ರಾಷ್ಟ್ರಪ್ರಶಸ್ತಿಯನ್ನು ಪಡೆದ ಶ್ರೇಷ್ಠ ನಟ ಶ್ರೀ ಕೆರೆಮನೆ ಶಿವರಾಮ ಹೆಗಡೆಯವರು ಕಲಿತಿದ್ದು ಕನ್ನಡ ನಾಲ್ಕನೆಯ ಇಯತ್ತೆ ಮಾತ್ರ. ಇನ್ನೊಬ್ಬ ಶ್ರೇಷ್ಠ ನಟ ಶ್ರೀ ಚಿಟ್ಟಾಣಿ ರಾಮಚಂದ್ರ ಹೆಗಡೆಯವರು ಸಹ ಹೆಚ್ಚು ಕಲಿತವರಲ್ಲ. ಹಾಗೆಯೇ ಮೂರುರು ದೇವರು ಹೆಗಡೆಯವರು ಒಂದು ಯಕ್ಷಗಾನ ಪ್ರಸಂಗವನ್ನು ಸಹ ಬರೆದಿರುವರಾದರೂ ಅವರು ಸಹ ಹೆಚ್ಚು ಕಲಿತವರಲ್ಲ. ಶ್ರೀ ಪಿ. ವಿ. ಹಾಸ್ಯಗಾರರಂತೆ ವಿಶ್ವವಿದ್ಯಾಲಯದ ಪದವಿ ಪಡೆದ ನಟರು ಕೇವಲ ಬೆರಳಣಿಕೆಯಲ್ಲಿ ಸಿಗುತ್ತಾರೆ.
ತಮ್ಮ ಪ್ರತಿಭೆಯಿಂದ ಅದ್ಭುತ ಅಭಿನಯ ಮಾಡಿ, ಸ್ವಾರಸ್ಯವಾದ ಮಾತುಕತೆಯಿಂದ ಜನರನ್ನು ಅಚ್ಚರಿಗೊಳಿಸುವ ಶ್ರೇಷ್ಠ ನಟರೂ ಕೂಡ ಯಕ್ಷಗಾನದ ಸಾಂಪ್ರದಾಯಿಕವಾದ ಕಲಾಮಾಧ್ಯಮದ ಚೌಕಟ್ಟಿನಲ್ಲಿಯೇ ಅಭಿನಯಿಸುತ್ತಿರುವವರೆಗೆ ಇವರ ಯಕ್ಷಗಾನ ಸಹಾ ಜಾನಪದವೇ ಆಗಿದೆ.
ಜಾನಪದ ಅಕಾಡೆಮಿಯನ್ನು ಸ್ಥಾಪಿಸಿ ನಮ್ಮ ಸರಕಾರದವರು ಒಳ್ಳೆಯ ಕೆಲಸ ಮಾಡಿದ್ದಾರೆ. ಮುಖ್ಯಮಂತ್ರಿ  ಶ್ರೀ ಗುಂಡೂರಾಯರು ಜಾನಪಸ ಅಕಾಡಮಿ ಜಾನಪದ ಅಭಿವೃದ್ಧಿಯ ಕಡೆ ಲಕ್ಷ್ಯವಿಟ್ಟು ಕೆಲಸ ಮಾಡಬೇಕೆಂದು ಎಚ್ಚರಿಕೆಯ ಮಾತುಗಳನ್ನು  ಹೇಳಿದ್ದಾರೆ. ಆದರೆ, ಅಭಿವೃದ್ಧಿಗಾಗಿ ರೂಪಿಸಿದ ಹಲವು ಯೋಜನೆಗಳನ್ನು ಸಮರ್ಪಕವಾಗಿ ಕಾರ್ಯಗತಗೊಳಿಸಲು ಸಾಕಷ್ಟು ಹಣವನ್ನು ಒದಗಿಸುವುದು ಅತ್ಯವಶ್ಯವಾಗಿದೆ. ಅಂದರೆ ಮಾತ್ರ ಜಾನಪದ ಅಭಿವೃದ್ಧಿಗೆ ಯೋಗ್ಯ ವಾತಾವರಣ ಉಂಟಾಗುತ್ತದೆ.
ಹಲವು ದಶಕಗಳವರೆಗೆ ರಂಗದಲ್ಲಿ ದುಡಿದು ವೃದ್ಧರಾದ, ವಿವಿಧ ರಂಗಗಳಲ್ಲಿ ಹಿರಿಮೆಯನ್ನು ಮೆರೆಸಿದ, ಕಲಾವಿದರಿಗೆ ವೃದ್ಧಾಪ್ಯದಲ್ಲಿ ಉಪವಾಸ ಬೀಳದಂಥ ರೀತಿಯಲ್ಲಿ ಮಾಸಾಶನ ಸಕಾಲದಲ್ಲಿ ದೊರೆಯಲು ಸೂಕ್ತವಾದ ಏರ್ಪಾಟು ಆಗುವುದು ಅವಶ್ಯವೆಂದು ಕೆಲವು ಉದಾಹರಣೆಗೆಗಳಿಂದ ನನಗೆ ಮನವರಿಕೆಯಾಗಿದೆ.
ರಾಷ್ಟ್ರಪ್ರಶಸ್ತಿ ಪಡೆದ ಶ್ರೀ ಕೆರೆಮನೆ ಶಿವರಾಮ ಹೆಗಡೆಯವರು ಹೇಳಿದ ಮೇರೆಗೆ ಅಧಿಕಾರಿಗಳ ಮಟ್ಟದಲ್ಲಿ, ಯಾವ ಕಾರಣದಿಂದಲೋ, ಮಾಸಾಶನ ಮಂಜೂರಾಗಲು  ತೀರಾ ತಡವಾಗಿ ಕಲಾವಿದರು ಮರಣ ಪಡೆದರೂ ಅವರ ಮಾಸಾಶನ ಅರ್ಜಿಗಳು ಇತ್ಯರ್ಥವಾಗದಿರುವದುಂಟು. ಊಟಕ್ಕೆ ಗತಿಯಿಲ್ಲದೆ, ಚಿಕಿತ್ಸೆಗೆ ಹಣವಿಲ್ಲದೆ ಪರಿತಾಪ ಪಡುತ್ತಿದ್ದ ಒಬ್ಬ ಕಲಾವಿದರಿಗೆ ಮಂಜೂರಾದ ಹಣಬರುವಷ್ಟರಲ್ಲಿ ಅವರು ಇಹಲೋಕವನ್ನೇ ತೆರೆದಿದ್ದರಂತೆ.
ತೀರಾ ಕಷ್ಟ ಪರಿಸ್ಥಿತಿಯಲ್ಲಿರುವ ಉತ್ತಮ ಕಲಾವಿದರಿಗಾದರೂ ಬೇಗನೆ ಹಣ ಸಹಾಯ ಮಾಡಲು ಜಾನಪದ ಅಕಾಡೆಮಿಯೇ ತೀರ್ಮಾನ ಕೈಕೊಂಡು, ಕ್ಷಿಪ್ರದಲ್ಲಿ ಅವರಿಗೆ ಹಣ ಸಿಗುವಂತೆ ವ್ಯವಸ್ಥೆಯಾಗಬೇಕು.
ಜಾನಪದ ಅಕಾಡೆಮಿಗೆ ತುಂಬಾ ಅನುಕರು ಸಮರ್ಥರೂ ಆಗಿರುವ ಶ್ರೀ ಎಚ್. ಎಲ್. ನಾಗೇಗೌಡ ಅವರು ಅಧ್ಯಕ್ಷರಾಗಿ ನೇಮಕಗೊಂಡಿರುವುದು ಹರ್ಷದ ಸಂಗತಿ. ಇದ್ದರಿಂದ ಸರಕಾರವೇ ಅಷ್ಟು ಧನವನ್ನು ಅಕಾಡೆಮಿಗೆ ಮಂಜೂರು ಮಾಡಿದರೆ, ಯೋಗ್ಯ ರೀತಿಯಲ್ಲಿ ಜಾನಪದ ಅಭಿವೃದ್ದಿ ಯೋಜನೆಗಳು ಕಾರ್ಯಗತವಾಗುವಲ್ಲಿ ಸಂದೇಹವಿರದು.
ಜಾನಪದ ಕಲೆಗಳ ಪ್ರದರ್ಶನಗಳು ಸ್ಪರ್ಧೆ ರೀತಿಯಲ್ಲಿ  ಹಳ್ಳಿ ಹಳ್ಳಿಗಳಲ್ಲಿ ನಡೆದು, ಉತ್ತಮ ಕಲಾವಿದರಿಗೆ ಪ್ರೋತ್ಸಾಹ ದೊರೆಯಬೇಕು. ಇದರಿಂದ ಹೊಸ ಹೊಸ ರೀತಿಯಲ್ಲಿ ಜಾಣಪದ ಕಲೆಗಳು ವಿಕಾಸಗೊಳ್ಳಲು ಚಾಲನೆ ದೊರೆಯಬಹುದು. ಪರಂಪರಾಗತವಾಗಿ ನಡೆದು ಬಂದ ರೀತಿಯಲ್ಲಿನ ಕನ್ನಡ ಪೋಷಿಸುವ ಏರ್ಪಾಡು ಸಹ ನಡೆಯಬೇಕು.
ವೈಜ್ಞಾನಿಕ ಅಭ್ಯಾಸ ವಿಷಯ
ವಿದೇಶಗಳಲ್ಲಿ ಜಾನಪದ ಸಮಾಜಶಾಸ್ತ್ರ, ಜೀವಶಾಸ್ತ್ರ, ಭಾಷಾಶಾಸ್ತ್ರ, ಮನೋವಿಜ್ಞಾನ ಮುಂತಾದ ವಿಜ್ಞಾನ ವಿಷಯಗಳನ್ನು ಅಭ್ಯಸಿಸಲ್ಪಡುತ್ತದೆ ಎಂದು ಡಾ. ಆರ್. ಸಿ. ಹಿರೇಮಠ ಅವರು ಒಮ್ಮೆ ಹೇಳಿದ್ದರು.
ಆದರೆ, ನಮ್ಮ ನಾಡಿನಲ್ಲಿ ಜಾನಪದಕ್ಕೂ ಈವುಗಳ ಅಭ್ಯಾಸಿಗಳು ಜಾನ ಪದವನ್ನು ತಮ್ಮ ಅಭ್ಯಾಸದ ಅಂಗವೆಂದು ನೋಡ.
ಶಾಸ್ತ್ರೀಯವಾಗಿ ಅಭ್ಯಾಸ ಮಾಡಿದವರು ನಮ್ಮವರ ಜನಪದ ಜೀವನ ಮತ್ತು ಸಾಹಿತ್ಯ ಕಲೆಗಳ ಅಭ್ಯಾಸವನ್ನು ಮಾಡಿ ಅನೇಕ ವಿಷಯಗಳ  ಮೇಲೆ ಹೊಸ ಬೆಳಕು ಬೀಳಬಹುದಾಗಿದೆ. ನಮ್ಮ ಈ ಶಾಸ್ತ್ರಗಳನ್ನು ಅಭ್ಯಾಸ ಮಾಡಿದರೂ ಕರತಲಾಮಲಕ ಮಾಡಿಕೊಂಡು ಅಲ್ಲದೆ, ಕೆಲವರಿಗೆ “ಶಂಖದಿಂದ ಬಂದದ್ದೇ ತೀರ್ಥ” ಎಂಬ ಭಾವನೆಯೂ.
ತಮಿಳ್ನಾಡು, ಆಂಧ್ರಪ್ರದೇಶ, ಉತ್ತರ ಭಾರತ ಕಡೆಗಳಲ್ಲಿ ಬುಡಕಟ್ಟು ಜನಾಂಗಗಳ ಮತ್ತು ಇತರ ಜನಾಂಗಗಗಳ ಜೀವನಕುರಿತು ಶಾಸ್ತ್ರೀಯ ಅಭ್ಯಾಸ ವಿಶೇಷವಾಗಿ ನಡೆದಿದೆ. ಆದರೆ, ಈ ವಿಷಯ ಕರ್ನಾಟಕದಲ್ಲಿ ಶೈಶವಾವಸ್ಥೆಯಲ್ಲಿದೆ ಎಂದು ವಿದ್ವಾಂಸರು ಅಭಿಪ್ರಾಯ.
ಈ ಶೈಶವಾವಸ್ಥೆ ಕೊನೆಯವರೆಗೂ ಉಳಿಯಬಾರದು. ನಮ್ಮ ನಾಡಿನ ವಿವಿಧ ವರ್ಗಗಳವರ ಜೀವನದ ಶಾಸ್ತ್ರೀಯ ಅಭ್ಯಾಸ ನಡೆಯಬೇಕು. ನಮ್ಮ ಮೂರು ವಿಶ್ವವಿದ್ಯಾಯಗಳ ಸಮಾಜಶಾಸ್ತ್ರ, ಮಾನವಶಾಸ್ತ್ರ ಮುಂತಾದ ವಿಷಯಗಳ ಅಭ್ಯಾಸಿಗಳು ಜ್ಞಾನದ ತೃಪೆಯಿಂದ ಪ್ರೇರಿತವಾಗಿ ಜಾನಪದ ವಿಷಯಗಳ ಸಂಶೋಧನೆಗೆ ತೊಡಗಿ ಗ್ರಂಥಗಳನ್ನು ಬರೆಯಬೇಕು. ಬರಿಯ ಪಠ್ಯಗ್ರಂಥಗಳ ರಚನೆಯಿಂದ ತೃಪ್ತರಾಗಬಾರದು.
ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಪೀಠದ ಮಿತ್ರರೂ ಸನ್ಮಾನ್ಯ ಉಪಕುಲಪತಿ ಒಡೆಯರ್ ಅವರೂ ಡಾ. ದಿನಕರ ದೇಸಾಯಿಯವರೂ ಅಂಕೋಲಾದ ಸ್ವಾಗತ ಸಮಿತಿಯವರೂ ಅದರ ಅಧ್ಯಕ್ಷರಾದ ಪ್ರಿ. ಕೆ. ಜಿ. ನಾಯ್ಕರು ನನ್ನನ್ನು ಸಮ್ಮೇಳನಾಧ್ಯಕ್ಷನೆಂದು ಆಮಂತ್ರಿಸಿದರು. ಅದಕ್ಕಾಗಿ ಅವರಿಗೂ ನನ್ನ ಭಾಷಣವನ್ನು ಕೇಳಿದ ಸಮಸ್ತರಿಗೂ ಕೃತಜ್ಞನಾಗಿದ್ದೇನೆ.
 
—-
(ಸಂಖ್ಯಾಗೊಂದಲ / ಚುಕ್ಕಿ ಚಿಹ್ನೆಯ ಗೊಂದಲ ಇರುವುದರಿಂದ ಈ ಅಧ್ಯಾಯದ ಕೆಲವು ಅಡಿಟಿಪ್ಪಣಿಗಳನ್ನು ನಮೂದಿಸಿಲ್ಲ)

[1]      ಈ ಕಥೆಯು ವರನಂದಿಯ ಕಥೆಯ ಹಾಡೂ ಉತ್ತರ ಕನ್ನಡದ್ದಲ್ಲ.
[2]      ಗೊಂಡರ ಪದಗಳು – ಪೀಠಿಕೆ – ಪುಟ ೪೩- ೪೪
[3]      ಸಿದ್ಧಿಯರ ಕಥೆಗಳು – ಪೀಠಿಕೆ – ಪುಟ – ೬
[4]      ಮೂರನೆಯ ಗೋಷ್ಠಿಯ ಅಧ್ಯಕ್ಷರಾದ ಶ್ರೀ ನಾಗೇಶ ಅವರು ಜನರಿಗೆ ಈ ದೇವತೆಗಳಿಂದ ತಮಗೆ ಪ್ರಯೋಜನವಿಲ್ಲವೆಂದಾಗ ಇವರನ್ನು ಮೂಲೆಗೆ ಸರಿಸುವರೆನ್ನುತ್ತಾರೆ. ಆದರೆ, ಇತ್ತೀಚಿನ ಕೆಲವು ಮಾಸ್ತಿ ಮತ್ತು ಅಮ್ಮನವರ ದೇವಾಲಯಗಳ ಮಹತ್ವ ಜನಗಳಲ್ಲಿ ಇನ್ನೂ ಹೆಚ್ಚಾಗುತ್ತಿದೆ.
ಕರ್ನಾಟಕದ ಸ್ತ್ರೀ-ಗ್ರಾಮದೇವತೆಗಳು:ಅಧ್ಯಕ್ಷರ ಭಾಷಣ
ಒಂದಾನೊಂದು ಕಾಲದಲ್ಲಿ, ಒಂದು ಊರಿನ ಅನೇಕ ಜನರು ತಿರುಪತಿ ಯಾತ್ರೆಗೆ ಹೊರಟಿದ್ದರು. ಅವರಲ್ಲಿ ನನ್ನಂಥ (ಅಂದರೆ, ನನ್ನ ವಯಸ್ಸಿನ) ಒಬ್ಬ ಮುದುಕಿಯೂ ಇದ್ದಳು. ಅವರೆಲ್ಲರೂ ದಾರಿಯ ಮೇಲೆಲ್ಲಾ ಆಗಾಗ “ಗೋವಿಂದಾ, ಗೋವಿಂದಾ” ಎಂದು ಕೂಗುತ್ತ ಹೋಗುತ್ತಿದ್ದರು. ಆದರೆ ಈ ಮುದುಕಿಯ ಗಂಡನ ಹೆಸರು “ಗೋವಿಂದ” ಎಂಬುದಾಗಿತ್ತು. ಅವಳಿಗೆ ಗಂಡನ ಹೆಸರನ್ನು ಹೇಳಿದಂತಾಗುವುದೆಂದು ಗೋವಿಂದಾ ಎಂದು ಹೇಳಿ ಕೂಗಲು ಉಪಾಯವಿರಲಿಲ್ಲ. ಅದರಿಂದ ಅವಳು “ನಂದೂ ಹಾಗೇಯ”  “ನಂದೂ ಹಾಗೇಯ” ಎಂದು ಅವರು “ಗೋವಿಂದಾ, ಗೋವಿಂದಾ” ಎಂದು ಹೇಳಿದ ಹಾಗೆಲ್ಲಾ ತಾನೂ ಕೂಗುತ್ತಿದ್ದಳು.
ಹಾಗೆಯೇ ಸ್ವಾಗತಾಧ್ಯಕ್ಷರಾದ ಪ್ರಿ. ಕೆ. ಜಿ. ನಾಯಕರು ಅನೇಕ ಮಹನೀಯರನ್ನು ಸಂಬೋಧಿಸಿ ತಮ್ಮ ಭಾಷಣ ಪ್ರಾರಂಭ ಮಾಡಿ, ಆಮೇಲೆ ಜಾನಪದ ಅಂದರೇನೆಂದು ವಿವರಿಸಿದರು – ಉಪಕುಲಪತಿಗಳು ಸಮಾರಂಭದ ಉದ್ಘಾಟನೆ ಮಾಡುವಾಗ ಡಾ. ದಿನಕರ ದೇಸಾಯಿಯವರು ಜನತಾ ಕವಿಯಂದು ಹೊಗಳಿದರು. ಇವಕ್ಕೆಲ್ಲಾ ನಾನೂ ” ನಂದೂ ಹಾಗೇಯ” ಎಂದು ಹೇಳಿ, ಪುನಃ ಇವನ್ನೆಲ್ಲ ಪ್ರಸ್ತಾಪಿಸದೆ, ಈ ವಿಷಯಗಳನ್ನು ಚುಟುಕಾಗಿ ಮುಗಿಸಿ ಮುಂದಿನ ವಿಷಯವನ್ನು ಮಾತಾಡಲು ಎತ್ತಿಕೊಳ್ಳುತ್ತೇನೆ.
ಇಂದು ಇಡೀ ದಕ್ಷಿಣಭಾರತದಲ್ಲಿ ಕರ್ನಾಟಕವು ಜಾನಪದ ಸಂಗ್ರಹ ಮತ್ತು ಅಧ್ಯಯನದಲ್ಲಿ ಅಗ್ರಸ್ಥಾನದಲ್ಲಿದೆ. ತೆಲುಗಿನಲ್ಲಿ ಕನ್ನಡದಲ್ಲಾಗುತ್ತಿರುವ ಕೆಲಸದಲ್ಲಿ ಹತ್ತರಲ್ಲಿ ಒಂದು ಅಂಶವೂ ಆಗುತ್ತಿಲ್ಲವೆಂದು ತೆಲುಗಿನ ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಜಾನಪದ ವಿಷಯವನ್ನು ತೆಗೆದುಕೊಂಡು ತೆಲುಗಿನಲ್ಲಿ ಪ್ರಥಮ ಪಿಎಚ್ ಡಿ  ಪದವಿಯನ್ನು ಪಡೆದ ಹೈದರಾಬಾದಿನ ಉಸ್ಮಾನಿಯಾ ವಿಶ್ವವಿದ್ಯಾಲಯದ ತೆಲುಗು ಪೀಠದ ಮುಖ್ಯಸ್ಥರಾದ ಡಾ. ಬಿ. ರಾಮರಾಜು ಅವರು ಇತ್ತೀಚಿಗೆ ತೆಲುಗು ನಾಡಿನಲ್ಲಿ ಮದುವೆಯ ಜನಪದ ಗೀತಗಳನ್ನು ಹಾಡುವವರೂ ಕಡಿಮೆಯಾಗಿರುವರೆಂದು ನನ್ನೊಡನೆ ಹೇಳಿದ್ದುಂಟು. ಇದನ್ನು ಗಮನಿಸಿದರೆ ಕರ್ನಾಟಕದ ಜನಪದ ಚಟುವಟಿಕೆಗಳು ಆಶ್ಚರ್ಯವನ್ನುಂಟು ಮಾಡುತ್ತವೆ. ಈ ಚಟುವಟಿಕೆಗಳ ಒಂದು ಹೊಸ ಶಾಖೆ ಗ್ರಾಮ ದೇವತೆಗಳ ಅಧ್ಯಯನ.
ಈ ಸಮ್ಮೇಳನದ ಮೂರು ಗೋಷ್ಠಿಗಳೂ “ಗ್ರಾಮ ಸ್ತ್ರೀ ದೇವತೆಗಳು” ಎಂಬ ವಿಷಯದ ವಿವಿಧ ದೇವತೆಗಳ ಕುರಿತಾಗಿ ನಾಳೆ ವಿವಿಧ ವಿದ್ವಾಂಸರಿಂದ ನಡೆಯುವುದಿದೆ.
ಇದಕ್ಕೆ ಹಿನ್ನೆಲೆಯಾಗಿ ನಾನು ಉತ್ತರ ಕನ್ನಡ ಜಿಲ್ಲೆಯ ಗ್ರಾಮ ದೇವತೆಗಳ ಕುರಿತು ಮುಖ್ಯವಾಗಿ ವಿಚಾರ ಮಾಡುತ್ತೇನೆ.
ಗ್ರಾಮ ದೇವತೆಗಳು
ಲಕ್ಷಾಂತರ ವರ್ಷಗಳಿಂದ ಪ್ರಾಣಿ ಜೀವನದಿಂದ ಮಾನವ ಜೀವನದ ಹಾದಿಯಲ್ಲಿ ಸಾವಕಾಶವಾಗಿ ವಿಕಾಸ ಹೊಂದುತ್ತಿದ್ದ ಮಾನವನು ನಿಸರ್ಗದ ಅನೇಕ ವ್ಯಾಪಾರಗಳಲ್ಲಿ  ಪ್ರತಿಕೂಲ ಮತ್ತು ಅನುಕೂಲ ಈ ಎರಡೂ ತರದ ಪರಿಸ್ಥಿತಿಗಳಲ್ಲಿ  ಬಾಳಬೇಕಾಗಿತ್ತು.
ಆ ಶಕ್ತಿಗಳನ್ನು ತನ್ನ ಹಾಗೂ ತನ್ನಂತಿರುವ ಇತರ ಮಾನವರ ಜೀವನದ ರೀತಿ ನೀತಿಗಳ ಜೊತೆಗೆ ಹೋಲಿಸಿ ಅವನ್ನು ಅರಿತುಕೊಳ್ಳುವ ಪ್ರಯತ್ನ ಮಾಡುತ್ತಿದ್ದನು. ಇದರಿಂದ ಅತೀ ಪ್ರಾಚೀನ ಕಾಲದಲ್ಲಿ ಅವನ್ನು ನಿಯಂತ್ರಿಸಲು ಮಾನವನು ಮಾಟದ ಕ್ರಮವನ್ನು ಅಳವಡಿಸಿಕೊಂಡನು.
ಪ್ರಾಣಿ ಸತ್ತಮೇಲೆ ಅದರ ಜೀವನದ ಅಂತ್ಯವಾಗುವದಿಲ್ಲ. ಅದರ ಚೈತನ್ಯ ಅದೃಶ್ಯವಾಗಿ ಗಾಳಿಯ ರೂಪದಲ್ಲಿರುತ್ತದೆ ಎಂದು ಪ್ರಾಚೀನ ಮಾನವನು ಎಂದು ವಿಚಾರ ಮಾಡಲು ಪ್ರಾರಂಭಿಸಿದನೆಂದು ತಿಳಿಯುವುದು ಕಷ್ಟ. ಆದರೆ, ಜೀವಿಯ ಶರೀರದ ಸ್ಥಿತ್ಯಂತರದಲ್ಲಿ ಸಾವಿನ ಲಕ್ಷಣವೆಂದರೆ, ಉಸಿರುನಿಂತು ಹೋಗುವುದು.ಇದರಿಂದ ಜೀವವು ಉಸಿರು, “ಗಾಳಿ” “Spirit” ಎಂದು ಪ್ರಾಚೀನ ಮಾನವನು ತಿಳಿದನು. ಸತ್ತವರ ಜೀವಗಳು ಗಾಳಿಯ ರೂಪದಲ್ಲಿ ತಿರುಗುತ್ತವೆ ಎಂದು ಭಾವಿಸಿದನು. ಇದನ್ನೇ ಆಫ್ರಿಕದ ಕಾಡು ಜನರು “ಮನ” (Mana) ಎಂದು ಹೇಳುವುದು.
ಈ ಉಸಿರಿನ ಚೈತನ್ಯ ಅದೃಶ್ಯ ಶಕ್ತಿಯ ಸಂಕೇತವಾಗುತ್ತದೆ.ಉಸಿರಿಲ್ಲದ ವಸ್ತುಗಳಲ್ಲಿಯೂ ಇರುವ ಶಕ್ತಿಯ ದ್ಯೋತಕವಾಗುತ್ತದೆ ಈ ಮನ. ಒಂದು ಕಲ್ಲಿನಲ್ಲಿ ಸತ್ತ ಪ್ರಾಣಿಯ ಅಥವಾ ಮನುಷ್ಯನ ಚೈತನ್ಯವು ಅಡಗಿರಲು ಸಾಧ್ಯ ಎಂಬ ಭಾವನೆ ತೀರ ಪ್ರಾಚೀನ ಕಾಲದ ದೈವತ್ವ ಕಲ್ಪನೆಯ ಮೂಲಾಧಾರವಾಗಿರಲು ಸಾಕು.
ಶವವನ್ನು ಹೂಳಿ ಆ ಜಾದದಲ್ಲಿ ಹುಗಿದ ಹುರುತಿಗೆಂದು ಕಲ್ಲು ಹುಗಿದಿಡುವ ಪದ್ಧತಿ ಪ್ರಚಾರದಲ್ಲಿ ಬಂತು. ಆ ಕಲ್ಲು ಸತ್ತ ಮಾನವನ (ಳ) ಪ್ರತೀಕವಾಗಿ ಕಾಣಬಂದಿತು. ಸತ್ತವರ ಚೈತನ್ಯ ಅಥವಾ ಶಕ್ತಿ ಸತ್ತ ಕೂಡಲೆ ನಷ್ಟವಾಗುವದಿಲ್ಲ. ಅದು ಜೀವಿಗಳ ಆಗು ಹೋಗುಗಳ ಮೇಲೆ ಪರಿಣಾಮ ಮಾಡುತ್ತದೆ ಎಂಬ ನಂಬಿಕೆಯಿಂದ ಅ ಶಕ್ತಿಯನ್ನು ಒಲಿಸಿಕೊಳ್ಳಲು ಪೂಜೆ, ಬಲಿ ಕೊಡುವದು ಪ್ರಾರಂಭವಾಗಿರಬೇಕು. ಸತ್ತವರನ್ನು ಸ್ವಪ್ನದಲ್ಲಿ ಕೂಡುವುದರಿಂದಲೂ ಸತ್ತವರು ಅಸ್ತಿತ್ವದಲ್ಲಿರುವರೆಂದು ಭಾವಿಸಿ ಅವರಿಗೆ ಆಹಾರವನ್ನು ನೀಡುವದು ಬಳಕೆಯಲ್ಲಿ ಬಂದಿರಬಹುದು.
ಮಾತೃ ದೇವತೆ : ಬಹುಶಃ ಈ ಸಾಮಾನ್ಯ ಕಲ್ಪನೆಯಲ್ಲಿ ಗಂಡು ದೇವತೆಯ ಆರಾಧನೆಗಿಂತ ಮೊದಲೇ ಹೆಣ್ಣು ದೇವತೆಯ ಆರಾಧನೆ ಪ್ರಾರಂಭವಾಗಿದ್ದಿರಬೇಕು. ಸಾವು ಮತ್ತು ಹುಟ್ಟುಗಳಲ್ಲಿ ಹುಟ್ಟಿಗೆ ಕಾರಣವಾದ ಶಕ್ತಿ ಸ್ತ್ರೀಯಲ್ಲಿದೆ ಎಂಬ ಕಲ್ಪನೆ ಮೂಡಿದ್ದಿರಬೇಕು ಪ್ರಾಣಿಗಳ ಅಥವಾ ಮಾನವರ ಜನನ ವಿಷಯದಲ್ಲಿ ಗಂಡಿನ ಪಾತ್ರವನ್ನು ಮೊದಮೊದಲಿಗೆ ಮನುಷ್ಯರು ಅರಿತಿರಲಿಲ್ಲವೆಂದು ಭಾವಿಸಲಾಗಿದೆ. ಅದೇ ಕಾರಣದಿಂದ ಆದಿ ಮಾನವ ಸಮಾಜದಲ್ಲಿ ಹೆಣ್ಣಿಗೆ ಹೆಚ್ಚಿನ ಮಹತ್ವವಿದ್ದಿತು.
ಮನುಷ್ಯ ವಿಕಾಸದ ತೀರ ಪ್ರಾಚೀನ ಹಂತದಲ್ಲಿಯೇ ಮಾತೃದೇವತೆಯ ಆರಾಧನೆ ಪ್ರಾರಂಭವಾಗಿದ್ದಿರಬೇಕು. ಅಂತೆಯೇ ಭೂಮಿಯಿಂದ ಪಡೆವ ಹಣ್ಣು ಹಂಪಲ, ಗಡ್ಡೆ ಗೆಣಸು, ಮತ್ತು ತಾಯಿಯಿಂದ ಪಡೆಯುವ ಸ್ತನ್ಯಗಳಿಗೆ ಹೋಲಿಕೆಯನ್ನು ಕಂಡು, ತಾಯಿಯ ಕಲ್ಪನೆಯಿಂದ ಭೂಮಿಯನ್ನು ಪೂಜಿಸಲು ಪ್ರಾಚೀನ ಮಾನವರು ಪ್ರಾರಂಭಿಸಿರಬೇಕು.
ಭೂಕಂಪ, ಜ್ವಾಲಾಮುಖಿ, ಕಾಡ್ಗಿಚ್ಚು, ಬಿರುಗಾಳಿ, ಪ್ರಪಾತಗಳು, ಪ್ರವಾಹಗಳು ನಿಸರ್ಗ ಪ್ರಕೋಪದ ವಿಷಯಗಳಾಗಿ ಕಂಡವು. ಕಾಪಾಡುವ ಮಾತೆ ಆಗ ಕರಾಳಿಯಾಗಿಯೂ ಕಾಣುವಂತಾಯಿತು. ತನ್ನ ಮರಿಗಳು ಹುಟ್ಟಿದ ಕೂಡಲೆ ತಿನ್ನುವ ಹುಲಿಗಳಂತೆ, ತನ್ನ ಹಸಿವನ್ನು ತೀರಿಸಿಕೊಳ್ಳಲು ಉಗ್ರಮಾತೆ ತನ್ನ ಮಕ್ಕಳನ್ನೇ ತಿಂದು, ಅವರ ತಲೆಬುರುಡೆಗಳನ್ನು ಧರಿಸುವಳೆಂದು ತಿಳಿಯ ಹತ್ತಿದರು.
ಭೂಮಿ ದೇವತೆಯ ಪೂಜೆಯ ಅನಂತರ ಧರ್ಮವಿಕಾಸದಲ್ಲಿ ಆಕಾಶದೇವತೆಯ ಕಲ್ಪನೆ ರೂಢವಾಯಿತು. ನಿಸರ್ಗದ ಶಕ್ತಿಯ ಆರಾಧಕರಾದ ಆರ್ಯರ ತೀರ ಮೊದಲಿನ ದೇವತೆಗಳಲ್ಲಿ  ದ್ಯೌ: ಮತ್ತು ಪೃಥಿವೀ ಕಂಡು ಬರುತ್ತಾರೆ.
ನ್ಯೂಜಿಲ್ಯಾಂಡಿದ ಮಾವೋರಿ ಎಂಬ ಮೂಲ ನಿವಾಸಿಗಳಲ್ಲಿ ಆಕಾಶ ಮತ್ತು ಭೂಮಿ ಒಂದಕ್ಕೊಂದು ತೀರ ಹತ್ತಿರದಲ್ಲಿದ್ದವು. ಬೆನ್ನು ಸೆಟೆದು ನಿಲ್ಲಲೂ ಮಧ್ಯೆ ಸ್ಥಳವಿರಲಿಲ್ಲ. ಬೆಳಗಿನಲ್ಲಿ ಕಸಗೂಡಿಸುವ ಬಗ್ಗಿದ ಬೆನ್ನಿನ ನೋವನ್ನು ತಡೆಯಲು ಸಾಧ್ಯವಾಗಲಿಲ್ಲ. ಆಗ ಅವಳು ಕಸಬರಿಗೆಯಿಂದ ಬಡಿದು ಆಕಾಶ ಮೇಲಕ್ಕೆ ಹೋಗುವಂತೆ ಮಾಡಿದಳೆಂದು ಕಥೆಯಿದೆ.
ಪೊಲಿನೀಶಿಯನ್ನರ ಕಥೆಯ ಪ್ರಕಾರ ಈ ಮುದಿ ಗಂಡ – ಹೆಂಡಿರು ತಬ್ಬಿಕೊಂಡಿರುವುದರಿಂದ ಸೂರ್ಯನ ಬೆಳಕೇ ಇರಲಿಲ್ಲವಂತೆ. ಆದ್ದರಿಂದ ಅವರ ಮಕ್ಕಳೂ ತಂದೆ – ತಾಯಿಗಳನ್ನು ಬೇರ್ಪಡಿಸಿದರು.
ಸೂರ್ಯ, ಚಂದ್ರ, ನಕ್ಷತ್ರಗಳು, ಗಾಳಿ ಮುಂತಾದ ನೈಸರ್ಗಿಕ ಶಕ್ತಿಗಳ ಚೈತನ್ಯಗಳನ್ನು ದೇವರೆಂದು ಕಲ್ಪಿಸಿದ ಮಾನವನು ಅವುಗಳಲ್ಲಿಯೂ ಲಿಂಗಭೇಧವನ್ನು ಕಲ್ಪಿಸಿದನು. ಕೆಲವು ಜನಾಂಗಗಳಲ್ಲಿ ಚಂದ್ರ ಗಂಡು. ಇನ್ನು ಕೆಲವು ಜನಾಂಗಗಳವರು ಚಂದ್ರ ಹೆಣ್ಣು ಎಂದು ತಿಳಿದಿದ್ದಾರೆ.ಅಂಡಮಾನ ದ್ವೀಪ ಮತ್ತು ಇತರ ಕೆಲವು ಕಡೆ ಶುಕ್ಲಪಕ್ಷದ ವೃದ್ಧಿ ಚಂದ್ರ ಗಂಡು, ಕೃಷ್ಣಪಕ್ಷದ ಕ್ಷಯಚಂದ್ರ ಹೆಣ್ಣು.
ದಿನದಿನವೂ ಮೂಡಿ ಬರುವ ಸೂರ್ಯ ಹೊಸ ಹೊಸ ಸೂರ್ಯ ಎಂದು ಒಬ್ಬ ಗ್ರೀಕ ಪಂಡಿತನು ತಿಳಿದಿದ್ದನಂತೆ. ಅದರಂತೆಯೇ ಈ ಜನರೂ ಹೊಸ ಹೊಸ ಚಂದ್ರರ ಕಲ್ಪನೆ ಮಾಡಿ ಹೀಗೆ ತಿಳಿದದ್ದು.
ಒಂದು ರೀತಿಯಿಂದ, ನಮ್ಮ ಆರ್ಯರಲ್ಲಿ ಅದಿತಿಯ ಮಗನಾದ ಇಂದ್ರನು ಮೂಡಿಬರುವ ಸೂರ್ಯನೇ. ಪೂರ್ವದಿಕ್ಕು ಇಂದ್ರನ ವಾಸಸ್ಥಾನ. ಅದಿತಿಯು ಪೂರ್ವ ದಿಕ್ಕು. ಅವಳಿಂದ ದೇವತೆಗಳು ಜನಿಸಿದರು.
ಕಶ್ಯಪನ ಇನ್ನೊಬ್ಬ ಹೆಂಡತಿ ದಿತಿ, ಭೂಮಿ. ಅವಳ ಪುತ್ರರು ದೈತ್ಯರು. ಗ್ರೀಕ ಪುರಾಣದ ಟೈಟನ್‌ರೂ ಭೂಮಿಯ ಪುತ್ರರೇ.
(ಇಂಗ್ಲಂಡಿನ ಕೆಲ್ಟಿಕ್ ಜನಾಂಗದವರಲ್ಲಿ ಡ್ರುಯಿಡ (Druid)  ರೆಂಬ ಕ್ರೂರ ಪೂಜಾರಿಗಳು ವೃಕ್ಷಪೂಜಕರಾಗಿದ್ದರು. ಮನುಷ್ಯರನ್ನು ಕೊಂದು ಈ ವೃಕ್ಷಪಿಶಾಚಿ (ಭೂತ)ಗಳಿಗೆ ಬಲಿ ಕೊಡುತ್ತಿದ್ದರು)
ಜಾನಪದ ಮಾತೃದೇವತೆಗಳ ಅಧ್ಯಯನದಲ್ಲಿ ಎದ್ದು ಕಾಣುವುದೆಂದರೆ ಶಕ್ತಿ ದೇವತೆಗಳ ಮಹಿಸಾಸುರಮರ್ದಿನಿಯ ರೂಪವನ್ನೇ ಬಹುಸಂಖ್ಯ ದೇವಿ ದೇವಾಲಯಗಳಲ್ಲಿ ವಿಗ್ರಹಗಳ ರೂಪದಲ್ಲಿ ಕಡೆದಿರುವರು.
ಈ ಕಥೆ ಕೋಣನ ಮುಖವಾಡ ಹಾಕಿಕೊಳ್ಳುತಿದ್ದ ಕಾಡು ಮನುಷ್ಯರ ಮುಖ್ಯಸ್ಥರನ್ನು ಕೊಂದ ಕಥೆಯಾಗಿದ್ದಿರಬಹುದು.
ಮೇಲು ಜಾತಿಯನ್ನು ತಾನೆಂದು ಹೇಳಿ, ತನ್ನನ್ನು ಮೋಸಗೊಳಿಸಿ, ಮದುವೆಯಾದ ಹೊಲೆಯರವನು ತನ್ನ ಗಂಡನಾಗಿದ್ದರೂ ಅವನನ್ನು ಮಾರಿ ದೇವಿಯು ಕೊಂದ ಐತಿಹ್ಯದ ಮೂಲಕ ಅವಳನ್ನು ಮಹಿಸಾಸುರಮರ್ದಿನಿಯೆಂದು ಅಭೇದದಿಂದ ಹೇಳಲು ಸುಲಭವಾಯಿತು. ಅಮ್ಮನವರು ಎಂಬುದು ಸಾಮಾನ್ಯವಾಗಿ ಈ ಸ್ತ್ರೀ – ದೇವತೆಗಳಿಗೆ ಹೇಳುವ ಕ್ರಮವಿದೆ. ಅಮ್ಮ ಅಂದರೆ ತಾಯಿ ಎಂದಿದ್ದರೂ ಅಮ್ಮ ಅಂದರೆ ವಿಧವೆ ಎಂಬ ಅರ್ಥ ಬರಲು ಗಂಡನನ್ನು ಕೊಂದು, ವಿಧವೆಯಾದ ಈ ಅಮ್ಮನ ಕಥೆಯೇ ಪ್ರೇರಕವಾಗಿದೆಯೆಂಬುದರಲ್ಲಿ ಸಂದೇಹಕ್ಕೆ ಎಡೆಯಿಲ್ಲ.
ಮಾರಿಯಮ್ಮ
ಸಿರ್ಸಿಯ ಮಾರಿಯಮ್ಮನನ್ನು ಕುರಿತು ನಮ್ಮ ಮಿತ್ರರಾದ ಡಾ.ಎನ್.ಆರ್. ನಾಯ್ಕರು ಪ್ರಬಂಧವನ್ನು ಮಂಡಿಸಲಿರುವುದರಿಂದ ನಾನು ಆ ಕುರಿತು ಹೆಚ್ಚು ಹೇಳದೆ. ಸ್ವಲ್ಪದರಲ್ಲಿಯೇ ಕೆಲವು ಮಾತುಗಳನ್ನು ಹೇಳುತ್ತೇನೆ.
ಬ್ರಾಹ್ಮಣ ಜಾತಿಯ ಸ್ತ್ರೀಯು ಅರಿವಿಲ್ಲದೆ, ಹೊಲೆಯರ ತರುಣನನ್ನು ಮದುವೆಯಾಗಿ, ಅದು ತಿಳಿದ ಮೇಲೆ ಅವನನ್ನು ಕೊಂದು, ಕೊಂಡದಲ್ಲಿ ಬಿದ್ದು ಮಹಾಸತಿಯಾಗಿ ಅಮ್ಮನವರಾಗಿ ಪೂಜೆ ಪಡೆಯುತ್ತಾಳೆ.
ಇಂಥ ಕಥೆಗಳು ಹಲವು ಕಡೆಗಳ ದೇವಾಲಯಗಳಲ್ಲಿ ಹಬ್ಬ ಮಾಡುವ ವಿಧಿಕ್ರಮಗಳಲ್ಲಿಯೂ ಕಾಣುತ್ತೇವೆ.
ಎಲ್ಲಿಯೋ ಒಂದು ಕಡೆ ಈ ಘಟನೆ ನಡೆದಿದ್ದಿರಬಹುದು. ಆದರೆ, ಅಮ್ಮನವರ ಭಕ್ತರು ತಮ್ಮ ದೇವಿಯ ದೇವಾಲಯಗಳು ಎಲ್ಲ ಭಾಗಗಳಲ್ಲಿಯೂ ಪಸರಿಸಲೆಂದು ದೇವಿಯ ಮೂರ್ತಿಯನ್ನು ಮಾಡಿಸಿ ಹಲವೆಡೆಗಳಲ್ಲಿ ಅವಳ ದೇವಾಲಯ ಸ್ಥಾಪನೆಯಾಗುವಂತೆ ಪ್ರಯತ್ನ ಮಾಡಿದ್ದಿರಬೇಕು.
ಸಿರ್ಸಿಯ ಮಾರಿಯಮ್ಮನ ಮೂರ್ತಿಯಿದ್ದ ಪೆಟ್ಟಿಗೆಯನ್ನು ಹಾನಗಲ್ಲಿನಿಂದ ಯಾರೋ ತಂದು ದೇವೀ ಕೆರೆಯಲ್ಲಿ ಹುಗಿದಿದ್ದರೆಂದೂ ಆ ಪೆಟ್ಟಿಗೆ ದೊರೆತ ಮೇಲೆ ಅದರಲ್ಲಿದ್ದ ಮೂರ್ತಿಯನ್ನು ಸ್ಥಾಪಿಸಿ, ಸಿರ್ಸಿಯಲ್ಲಿ ದೇವಾಲಯವನ್ನು ಮಾಡಿ, ಹಬ್ಬವನ್ನು ಮಾಡಲು ಪ್ರಾರಂಭ ಮಾಡಿರಬೇಕೆಂದೂ ಹೇಳಿಕೆಯಿದೆ. ಅದರಿಂದಲೇ ಆ  ಕೆರೆಗೆ ದೇವಿ ಕೆರೆ ಎಂದು ಹೆಸರು ಬಂತು. ಪುರಾಣ ಕಥೆಯ ಪುನರಾವರ್ತನೆಯ ವಿಧಿ ಕ್ರಮವನ್ನು ಮಾಡುವ ರೂಢಿಯನ್ನು ಮಾರ್ಸಿಯಾ ಎಲಿಸಾದ್ ಎಂಬ ಫ್ರೆಂಚ್ ವಿದ್ವಾಂಸರು ಸಿದ್ಧ ಮಾಡಿದ್ದುಂಟು.
ಅದು ಈ ದೇವಿಯ ಹಬ್ಬದಲ್ಲಿಯೂ ಕಾಣುತ್ತದೆ. ಪುರಾಣ ದೇವತೆಗಳ ಸಮನ್ವಯ ಸಿದ್ಧಾಂತ ಹಲವು ದೇವತೆಗಳ ಚರಿತ್ರೆಯಲ್ಲಿ ಕಾಣುತ್ತದೆ. ಇಲ್ಲಿ ಮಹಿಷಾಸುರ ಮರ್ದಿನಿಯೂ ಈ ದೇವಿಯೂ ಒಬ್ಬಳೇ ಎಂಬ ತಿಳಿವಳಿಕೆಯು ಬಂದು, ಕೋಣವನ್ನು ದೇವಿ ಕೊಲ್ಲುವದು ಅವಳ ಗಂಡನೇ ಕೋಣದ ರೂಪು ಧರಿಸಿದಾಗ ಎಂದು ಕಥೆಯ ತಿರುವನ್ನು ಪಡೆಯುತ್ತದೆ. ಅವಳು ಪಾರ್ವತಿಯ ಅವತಾರವಾದುದರಿಂದ ಭಕ್ತೆಯರು ಹಾಡಿನಲ್ಲಿ ಅವಳನ್ನು ಶಿವಮ್ಮ ಎಂದೂ ಕರೆದಿದ್ದಾರೆ. ಪಾರ್ವತಿಯು ಜಗದಂಬೆ, ಎಲ್ಲರ ತಾಯಿ. ಭೂಮಿತಾಯಿಯೂ ಅವಳೇ ಎಂಬ ಭಾವನೆ ಬಂದು ಬಿಡುತ್ತದೆ. ಅವಳನ್ನೇ ದುರ್ಗಮ್ಮನೆಂದೂ ಒಂದು ಗೀತದಲ್ಲಿ ಕರೆದಿದ್ದಾರೆ.
ಮಾರಿ ಜಾತ್ರೆಯಲ್ಲಿ ಬೈಲುಸೀಮೆಯ ಕಡೆಯಿಂದ ಅನಾದಿ ಹೆಂಗಸರು ಬಂದು ಮಾರಿಯ ಕಥೆಯನ್ನು ಹಾಡಿನಲ್ಲಿ ಹೇಳುತ್ತಾರೆ. ಗಂಡನನ್ನು ಕೊಂದುದಕ್ಕೆ ಸ್ಥಳಿಕ ಚಮಗಾರ ಹೆಂಗಸರೂ ಹೊಲೆಯರೂ ಅವಳನ್ನು ಜರೆವ ಹಾಡು ಹೇಳುತ್ತಾರೆ. ಆದರೂ ಇವಳು ತಮ್ಮವನನ್ನು ಮದುವೆಯಾದುದರಿಂದ ಇವಳು ತಮ್ಮವಳೇ ಎಂಬ ಭಾವನೆ ಅವರಲ್ಲಿದೆ. ಒಲಿದರೆ ನಾರಿ, ಮುನಿದರೆ ಮಾರಿ ಎಂಬ ಗಾದೆ ಇವಳಿಂದಲೇ ಬಂದಿದೆ.
ಸಿರಸಿಯ ಸೇವಮ್ಮ ಹೆಸರೀಗೆ ಮಾ ದೊಡ್ಡವಳೇ ……
ನಾ ಬರು ದಾರೀಯ ದೊರು ಮೆಟ್ಟು ಕುಂಕುಮ ಚೆಲ್ಲೀ
ರಾಗುಟೀ ಬಿದ್ದಿದಿಯೇ ರಣದಲ್ಲೀ ||  ಶಿರಸೀಯ
ಭೂಮಲು ದೇವತೆಯ ತಳದಲ್ಲಿ ||
ದೇವಿ ಎಂಬುದು ಈ ಬ್ರಾಹ್ಮಣ ಹೆಂಗಸಿನ ಹೆಸರಾಗಿತ್ತು ಎಂದು ಕಾಣುತ್ತದೆ. ದೇವಮ್ಮ, ದೇವಕ್ಕ, ದ್ಯಾಮವ್ವ ಮುಂತಾಗಿಯೂ ಇವಳ ಹೆಸರಿನ ರೂಪಗಳು ಕಾಣುತ್ತವೆ.
ಗೋಕಾಕದ ದ್ಯಾಮವ್ವನ ಜಾತ್ರೆಯಲ್ಲಿ ದೇವಿಯ ಮೆರವಣಿಗೆಯಲ್ಲಿ ಐವತ್ತರವತ್ತು ಮಂದಿ ಪಂಜನ್ನು ಹಿಡಿದು, ಸಣ್ಣ ಕಟ್ಟಿಗೆಯ ಮೂರ್ತಿಗೆ ಪಂಜಿನಿಂದ ಇರಿಯುತ್ತ ಹೋಗುವ ಕ್ರಮವಿದೆಯೆಂದೂ ಆ ಮೂರ್ತಿ ದೇವಿಯನ್ನು ಮದುವೆಯಾದ ಹೊಲೆಯನ ಪ್ರತೀಕವೆಂದೂ ಮಿತ್ರ ಶ್ರೀ ಡಾ. ಎಂ. ಬಿ. ಕೊಟ್ರಶೆಟ್ಟಿಯವರು ಹೇಳಿದರು.
ಅವರು ಹೇಳಿದ ನಂತರ ವಿಚಾರ ಮಾಡುತ್ತಿದ್ದಾಗ ಈ ದೇವಿಯ ಸಂಪ್ರದಾಯವೇ ಜಾತಿ ವೈಷಮ್ಯದ ತಳಹದಿಯಲ್ಲಿ  ರೂಪುಗೊಂಡಿರುವದಾದರೂ ಪಂಜಿನ ದೀಪದ ಮೂಲಕ ಸುಡುವ ಕಾರ್ಯಕ್ರಮವು ಉದ್ರೇಕಕಾರಿಯೂ ಅಮಾನುಷವೂ ಎಂದು ನನಗೆ ತೋರಿತು.
ಹರಿಜನರ ವಿರುದ್ಧ ಅನೇಕ ಕಡೆಗಳಲ್ಲಿ  ನಡೆಯುತ್ತಿರುವ ಅತ್ಯಾಚಾರಗಳ ಹಿನ್ನೆಲೆಯಲ್ಲಿ ಇಂಥ ವಿಧಿಗಳನ್ನು ದೇವತೆಯ ಹೆಸರಿನಲ್ಲಿ ನಡೆಸುವದು ಜಾತಿ ವೈಷಮ್ಯಕ್ಕೆ ಹೆಚ್ಚಿನ ಪ್ರಚೋದನೆಯನ್ನು ನೀಡುವುದಾದುದರಿಂದ ಈ ಕ್ರಮವನ್ನು ಸಂಬಂಧಪಟ್ಟಿರುವ ಜನರ ಒಪ್ಪಿಗೆಯಿಂದಲೇ ನಿಲ್ಲಿಸುವದು ಸೂಕ್ತವೆಂದು ತೋರುತ್ತದೆ.
ಮಾರಿ ಕೋಣವನ್ನು ಬೆಳೆಯಿಸಿ ಅದನ್ನು ಕೊಲ್ಲುವುದನ್ನು ಮಹಾತ್ಮರ ಅನುಯಾಯಿಗಳು ಪ್ರಯತ್ನ ಮಾಡಿ ನಿಲ್ಲಿಸಿರುತ್ತಾರೆ. ಅದರಂತೆಯೇ ಈ ರೀತಿ ಪಂಜಿನಿಂದ ಸುಡುವುದು ದೈಹಿಕವಲ್ಲದಿದ್ದರೂ ಮಾನಸಿಕವಾಗಿ ಹಿಂಸಾಭಾವ ಪ್ರಚೋದಕವಾದುದರಿಂದ ಸಮಾಜದಲ್ಲಿ ಪ್ರೀತಿ ವಿಶ್ವಾಸ  ಬೆಳೆಯಬೇಕೆಂಬ ದೃಷ್ಟಿಯಿಂದ ಇದನ್ನು ನಿಲ್ಲಿಸಲೇಬೇಕು. (ಮಾರಿ ಕೋಣನ ರಕ್ತವನ್ನು ಸಿರಿಂಜಿನಿಂದ ತೆಗೆದು, ಅದನ್ನು ಮಾರಿಯಮ್ಮನ ಹಣೆಗೆ ಹಚ್ಚುವ ಕ್ರಮ ಸಿರ್ಸಿ, ಬೀಳಗಿ ಮುಂತಾದ ದೇವಾಲಯಗಳ ಮಾರಿ ಜಾತ್ರೆಯಲ್ಲಿ ರೂಢಿಯಾಗಿದೆಯಂತೆ.)
ವೀರದೇವರು
ಸತ್ತವರನ್ನು ದೇವರೆಂದು ಪೂಜಿಸುವ ಪಿತೃಪೂಜೆ
[Ancestor Worships]  ಒಂದು ಭಾಗವಾಗಿ ಸತ್ತವರನ್ನೂ ಅದರಲ್ಲಿಯೂ ವಿಶೇಷ ತ್ಯಾಗ – ಬಲಿದಾನದಿಂದ ಸತ್ತವರನ್ನೂ, ಯುದ್ಧದಲ್ಲಿ ವೀರತ್ವದಿಂದ ಕಾದಾಡಿದ ಹೆಂಗಸರನ್ನೂ ಪೂಜಿಸುವ ಕ್ರಮವು ಬಳಕೆಯಲ್ಲಿ ಬಂದಿತು.
ಯುದ್ಧದಲ್ಲಿ ಸತ್ತ ವೀರರನ್ನು ಬೀರ, ಬೀರು, ಜಟ್ಟಿಗ ಮೊದಲಾದ ಹೆಸರುಗಳಿಂದ ಪೂಜಿಸುವದು ನಮ್ಮ ಜಿಲ್ಲೆಯಲ್ಲಿ ಕಂಡುಬರುತ್ತದೆ.
ನೂರಾರು ಬೀರ ದೇವರ ದೇವಾಲಯಗಳನ್ನು ಉತ್ತರ ಕನ್ನಡ ಜಿಲ್ಲೆಯಲ್ಲಿ ಕಾಣಬಹುದು. ಅವುಗಳಲ್ಲಿ ಕುದುರೆಯೇರಿ, ಖಡ್ಗ – ಬಿಲ್ಲು – ಬಾಣ ಹಿಡಿದ ಮೂರ್ತಿಗಳೂ ಸಹಜವಾಗಿ ನಿಂತು, ಖಡ್ಗ ಇತ್ಯಾದಿ ಆಯುಧ ಹಿಡಿದ ಮೂರ್ತಿಗಳೂ ಸಾಮಾನ್ಯವಾಗಿ ಕಂಡುಬರುತ್ತದವೆ. ಕುದುರೆಯ ಮೇಲೆ ಕೂತಂತಿರುವ ಜಟ್ಟಿಗಳನ್ನು ಕುದುರೆ ಬೀರಪ್ಪ ಎಂದು ಕರೆಯುತ್ತಾರೆ.
ಇನ್ನು ಎಷ್ಟೋ ಗುಪ್ತ (ಸ್ತಾನ) ಗಳಲ್ಲಿ ಬರಿಯ ಶಿಲೆಯನ್ನು ಒಮ್ಮೊಮ್ಮೆ ಉದ್ದವಾದ ಕರಿ ಅಥವಾ ಕೆಂಪು ಕಲ್ಲನ್ನು ಸ್ಥಾಪಿಸಿರುತ್ತಾರೆ.
ಸತ್ತ ವೀರನೇ ಜಟ್ಟಿಗನಾಗಿ ಪೂಜೆ ಪಡೆವನೆಂಬುದಕ್ಕೆ ನನ್ನ  ಸಂಗ್ರಹದ ಒಂದು ಅಪ್ರಕಟಿತ ಗೀತದ ಉಲ್ಲೇಖ ಮಾಡಬಹುದು. ಆ ಗೀತ ” ಗ್ರಾಮದೊಡೆಯ ಜಟ್ಟಿಗ ದೇವ್ರು” ಎಂದು ಪ್ರಾರಂಭವಾಗುತ್ತದೆ. ಜಟ್ಟಿಗದೇವನು ಊರೂರು ತಿರುಗಿ ಮೂವರು ಹೆಂಡಿರನ್ನು ಮದುವೆಯಾದನು. ಆಮೇಲೆ ಅವನಿಗೆ ದಂಡಿನ ಓಲೆ ಬರುತ್ತದೆ. ಅವನು ದಂಡಿನ ಕಾಳಗಕ್ಕೆ ಹೋಗಿ, ಶೂರತನದಿಂದ ಹೋರಾಡಿ ಮಡಿಯುತ್ತಾನೆ.
ಅವನ ಮೂವರು ಮಡದಿಯರೂ ಅವನ ಹೆಣದ ಸಂಗಡ ಕೊಂಡಕ್ಕೆ ಬಿದ್ದು, ಒಬ್ಬಳು ಕೆಂಡದ ಮಾಸ್ತಿಯಾದಳು. ಒಬ್ಬಳು ಕೊಂಡದ ಮಾಸ್ತಿ, ಮೂರನೆಯವಳು ಕೋಳಿ ಮಾಸ್ತಿ ಎಂದೆನಿಸಿಕೊಂಡಳು. ಜಟ್ಟಿಗದೇವನು ಕುದುರೆ ಬೀರಪ್ಪ ಎಂಬ ಹೆಸರಿನಿಂದ ಇಂದಿಗೂ ಕಾರ್ನಿ ಎಂಬ ಊರಿನಲ್ಲಿ ಪೂಜಿತನಾಗಿದ್ದಾನೆ.
ಬೀರು ಜಟ್ಟಿಗ ಎಂಬ ಹೆಸರಿನ ಜಟ್ಟಿಗವು ಗುಡೇ ಅಂಗಡಿಯ ಬೀರುಗೋಳಿ (ವೀರರ ರಂಗ) ದಲ್ಲಿದೆ.
ಕುಮಾರವ್ಯಾಸನು “ಜಗಜಟ್ಟಿ ಕೌರವರಾಯ” ಎಂಬಲ್ಲಿ ಜಟ್ಟಿ ಎಂಬ ಶಬ್ದವನ್ನು ವೀರ ಎಂಬ ಅರ್ಥದಲ್ಲೇ ಉಪಯೋಗಿಸಿದ್ದಾನೆ. ಜಟ್ಟಿ ಕಾಳಗದಲ್ಲಿ ಮಡಿದವನು ಜಟ್ಟಿಗನಾಗುವುದಿಲ್ಲ. ಯಾಕೆಂದರೆ ಜಟ್ಟಿ ಕಾಳಗದಲ್ಲಿ ಜಟ್ಟಿಗಳು ಸಾಮಾನ್ಯವಾಗಿ ಸೋಲುತ್ತಾರೆ ಸಾಯುವುದಿಲ್ಲ. ಮತ್ತು ಜಟ್ಟಿ ಕಾಳಗದ ಪರಂಪರೆ ನಮ್ಮ ಜಿಲ್ಲೆಯಲ್ಲಿ ಇದ್ದಂತಿಲ್ಲ. ಜಟ್ಟಿಗ ಮೂರ್ತಿಗಳು ಊರುರುಗಳಲ್ಲಿಯೂ ಹಲವು ದೊರೆಯುತ್ತವೆ.
ಮಹಾಸತಿಯು ಗಂಡನ ಹೆಣದೊಡನೆ (ಸಹಗಮನ ಮಾಡಿ) ಮಡಿದಳು ಅಥವಾ ಗಂಡ ಸತ್ತ ಮೇಲೆ ಹೆಣ ಸಿಗದಿದ್ದರೂ ಕೊಂಡದಲ್ಲಿ ಬಿದ್ದು (ಅನುಗಮನ ಮಾಡಿ) ಸತ್ತವಳಾದುದರಿಂದ ಮಹಾಸತಿಯ ಸ್ಥಾನದಲ್ಲಿ ಜಟ್ಟಿಗದೇವ (ವೀರದೇವ) ನ ಮೂರ್ತಿಯೂ ಇರುವದು ನಿಯಮವಾಗಿದೆ. ಆದರೆ, ಜಟ್ಟಿಗಮೂರ್ತಿ ಇರುವಲ್ಲೆಲ್ಲ ಮಾಸ್ತಿಯಿರಬೇಕೆಂಬ ಕಾರಣವಿಲ್ಲ. ಹೋರಾಡಿ ಮಡಿದವನಿಗೆ  ಹೆಂಡತಿಯಿಲ್ಲದಿದ್ದಿರಬಹುದು ಅಥವಾ ಅವಳು ಸಹಗಮನ ಮಾಡಿದ್ದಿರಲಿಕಿಲ್ಲ.
ಭಟಕಳದಾಚೆ ಸಮುದ್ರದಲ್ಲಿರುವ ನೇತ್ರಾಣಿ ದ್ವೀಪದಲ್ಲಿ ಜತ್ರಾಣಿ ಜಟ್ಟಿಗ ಮತ್ತು ವಿಲ್ಲಿಮಾಸ್ತಿ ಮತ್ತು ಮಾಸ್ತಿಯರ ಕಟ್ಟಿಗೆಯ ಮುರ್ತಿಗಳಿವೆ. ಅವನ ಕೈಯಲ್ಲಿ ದೊಣ್ಣೆಯಿದೆ.
ಮಾಡಗೇರಿಯ ನಾಮಧಾರಿ ಜಾತಿಯ ರಾಮನಾಥನೆಂಬ ವೀರರು ಪರಜಾತಿಯ ಅಂದರೆ ಬಹುಶಃ ಗಾಮೊಕ್ಕಲ ಜಾತಿಯ ಹೊನ್ನಮ್ಮ ಎಂಬ ಹೆಂಗಸಿನೊಡನೆ ಪ್ರೇಮ ಸಂಬಂಧವನ್ನು ಬೆಳೆಸಿದನು.ಕೆಕ್ಕಾರಿನ ಶ್ರೀ ಮಂಜುನಾಥ ಗುನಗರ ಹೇಳಿಕೆಯಂತೆ ಗುಡಿಗಾರ ಬಂದ. ಮಾಸ್ತಿಯ ಹಬ್ಬದಲ್ಲಿ ವೇಷ ಮಾಡುವುದರಿಂದ ಆಕೆ ಗುಡಿಗಾರ ಹೆಂಗಸು. ಅವರು ” ಕೊಣಿಸುಕೆ ಕೊಂಕಣತಿ, ಕೊಂಡ ಬೀಳುಕೆ ಮಾಸ್ತಿ” ಎಂಬ ಗಾದೆಯನ್ನು ಹೇಳಿದರು. ಇಲ್ಲಿ ಕುಣಿಸುವದು ಎಂದರೆ, ಆ ವೀರನನ್ನು ಪ್ರೀತಿಸೆಂದು ಹುರಿದುಂಬಿಸಿ ಕುಂಟಲಗಿತ್ತಿಯಾದವಳು ಕೊಂಕಣತಿ. ಈ ಗಾದೆಯ ಪ್ರಕಾರ ಪ್ರೀತಿಸಿದವಳ ಹೆಸರು ಮಾಸ್ತಿ.
ಜನರು ಹೀನಾಯವಾಗಿ ಜರೆದುದರಿಂದ ಅವಳು, ನಾಚಿಕೆಯಾಗಿ  ಕೊಂಡ ಮಾಡಿಕೊಂಡು ಅದರಲ್ಲಿ ಬಿದ್ದು ಸತ್ತಳಂತೆ. ಕುಮಾರರಾಮನು ಅವಳ ಎಲಬನ್ನೆಲ್ಲಾ ಹೆಕ್ಕಿ ಕೂಡಿಸಿ, ತನ್ನ ಶಕ್ತಿಯಿಂದ ಅವಳಿಗೆ ಜೀವ ಬರುವಂತೆ ಮಾಡಿ ಅವಳನ್ನು ಕರೆ ತಂದನು ಎಂದಿದ್ದಾರೆ. ಆದರೆ ವಸ್ತುಸ್ಥಿತಿ ಹೀಗಿದ್ದರಲಾರದು.
ಕುಮಾರರಾಮನು ಚಂದಾವರದಲ್ಲಿ ಆಳುತ್ತಿದ್ದ ಮುಸಲ್ಮಾನ ರಾಜನೊಡನೆ ಯುದ್ಧ ಮಾಡಿ, ಸೋತು ಮರಣ ಹೊಂದಿರಬಹುದು. ಅವನನ್ನು ವೀರದೇವನೆಂದು ಕೆಕ್ಕಾರಿನಲ್ಲಿಯೂ  ಚಂದಾವರದಲ್ಲಿಯೂ ಮೂರ್ತಿಯನ್ನು ಮಾಡಿ ಪ್ರತಿಷ್ಠಾಪಿಸಿ ಪೂಜಿಸುತ್ತ ಬಂದಿರಬೇಕು. ಅವನ ಪ್ರೇಯಸಿ ಕೊಂಡದಲ್ಲಿ ಬಿದ್ದು ಮಾಸ್ತಿಯಾಗಿ, ಚಂದಾವರದಲ್ಲಿ ಮಾಸ್ತಿ ವಿಗ್ರಹ ಸ್ಥಾಪಿತವಾಯಿತು.
ಮಾಸ್ತಿ ಹಬ್ಬಕ್ಕೆ ಚೋಮ (ಅಥವಾ ಮುಖವಾಡ) ಧರಿಸಲು ಮೂಡಗೇರಿಯಲ್ಲಿ ಒಬ್ಬ ಬರುತ್ತಿದ್ದನು. ಅವರಿವರಲ್ಲಿ ತಂಟೆಯಾಗಿ ಮೂಡಗೇರಿಯಲ್ಲಿ  ಕುಮಾರ ರಾಮನ ದೇವಾಲಯವನ್ನು ಬೇರೆ ಬೇರೆ ಮೂರ್ತಿಗಳನ್ನು ಮಾಸ್ತಿ ವಿಗ್ರಹಗಳನ್ನೂ ಸ್ಥಾಪಿಸಿದ್ದಿರಬೇಕು.
ಮೂಡಗೇರಿ ರಾಮನಾಥ ದೇವಸ್ಥಾನದಲ್ಲಿ ಕೆಂಡದ ಮಾಸ್ತಿಯ ಗುಡಿ ರಾಮನಾಥ ದೇವಾಲಯದ ತೀರ ಸನಿಹದಲ್ಲಿದೆ. ದೇವಾಲಯದ ಮುಂದುಗಡೆ ಹೊನ್ನಮ್ಮ ಮಾಸ್ತಿಯ ಗುಡಿಯಿದೆ. ಅಲ್ಲಿ ಗಾಮೊಕ್ಕಲ ಜಾತಿಯ ಪೂಜಾರಿ ಪೂಜೆ ಸಲ್ಲಿಸುತ್ತಾರೆ.
ರಾಮನಾಥಮೂರ್ತಿಯ ಎಡಗಡೆಗೆ ನಾರಾಯಣದೇವಿಯ ವಿಗ್ರಹ, ಶಿಶುವನ್ನು ಹಿಡಿದದ್ದು ಉಂಟು. ಇವಳು ರಾಮನಾಥನ ಪತ್ನಿ.
ಹಲವರು ಮಡಿದಿದ್ದಿರಬಹುದಾದ ಯುದ್ಧದಲ್ಲಿ ಕೆಲವರ ಹೆಸರುಗಳನ್ನು ಇಲ್ಲಿಯ ಮುಖವಾಡಗಳ ಹೆಸರುಗಳಲ್ಲಿ ಗುರ್ತಿಸಬಹುದು.
ಮೂಲಕಾರ ವೈದ್ಯ ಮತ್ತು ವೈದ್ಯ ಇವರು ದಂಡಿನ ವೈದ್ಯರಾಗಿದ್ದು ಮಡಿದವರು. ಮೂರನೆಯದು ಬರ್ಗಿರಣದ ಚೋಮ. ನಾಲ್ಕುನೆಯದು ಅವನ ತಮ್ಮನ ಮುಖವಾಡ.
ಕುದುರೆಯೇರಿದ ಮನುಷ್ಯನ ಕಟ್ಟಿಗೆಯ ವಿಗ್ರಹದ ಹೆಸರು ಹಚ್ಚಾಲಿ ಕುದುರೆ ಆನೆಯೇರಿದ ಮನುಷ್ಯ ಗೋವೆಗಣಪ. (ಮುಖವಾಡದವನು) ಈ ಚೋಮಗಳನ್ನು ಹೊತ್ತವರೆಲ್ಲ ಕೆಂಡ ಹಾಯುತ್ತಾರೆ. ಮುಖ್ಯವಾದ ಹಿರಿಚೋಮ ಕುಮಾರರಾಮನಾಥನ ಮುಖವಾಡವಂತೆ.
ಅಮ್ಮನವರ ದೇವಾಲಯಗಳಿಗೆ ಸಂಬಂಧಪಟ್ಟು ಬಂಡಿಹಬ್ಬ ಎಂದು ಮಾಡುತ್ತಾರೆ. ನಾಲ್ಕು ಗಾಲಿಗಳುಳ್ಳ ಕಡಿಮೆ ಎತ್ತರವಿರುವ ಬಂಡಿಯಲ್ಲಿ ದೇವರ ಮೂರ್ತಿಯನ್ನಿಟ್ಟು ಎಳೆಯುವದರಿಂದ ಇದಕ್ಕೆ ಬಂಡಿಹಬ್ಬವೆಂದು ಹೆಸರು ಬಂದಿದೆ. ಆಮೇಲೆ ಕೆಲವು ದೇವಾಲಯಗಳಲ್ಲಿ ಬಂಡಿಗೆ ಬದಲಾಗಿ ರಥವನ್ನು ಮಾಡಿರುತ್ತಾರೆ. ಬಂಡಿ ಹಬ್ಬದಲ್ಲಿ ಕೆಂಡ ಹಾಯುವದು ಕೊಂಡದಲ್ಲಿ ಬಿದ್ದು  ಮಾಸ್ತಿಯಾದ ಅಮ್ಮನವರ ಸೂಚಕವಾಗಿದೆ. ” ಆಟ ಆಡಿ ಕೊಳ್ಳಿ ಬೀರಾಯಿತು” ಎಂಬ ಗಾದೆಯಲ್ಲಿರುವಂತೆ, ಇಂಥ ತೇರು ಜಾತ್ರೆಯಾಗುವಲ್ಲಿಯೂ ಮೊದಲಿನ ಕೆಂಡ ಬೀರುವುದನ್ನು ತೇರಿನ ಮರುದಿನ ನಡೆಸುತ್ತಾರೆ. ಹೆಗಡೆ, ಗುಡೇ ಅಂಗಡಿ, ಬರ್ಗಿ ಮುಂತಾದ ಕಡೆ ಇರುವ ಅಮ್ಮನವರೂ ಕೊಂಡದಲ್ಲಿ ಬಿದ್ದು ಮಾಸ್ತಿಯಾದ ಹೆಂಗಸರ ದೈವತ್ವಗಳೇ.
ಬರ್ಗಿಯಲ್ಲಿ ಮಂಕಾಳಮ್ಮ ಮತ್ತು ಗಟ್ಟಿಬೀರ ದೇವರ ಗುಡಿಗಳುಂಟು. ಬರ್ಗಿ ಘಟ್ಟದಲ್ಲಿನ ಒಂದು ಯುದ್ಧದಲ್ಲಿ ಒಬ್ಬ ಮಡಿದವನು ಮಹಾಪರಾಕ್ರಮಿ ಗಟ್ಟಿಬೀರನೆಂಬ ವೀರದೇವತೆಯಾದಳು. ಮಂಕಾಳಿ ಎಂಬ ಹೆಸರಿನವಳು. ಬಹುಶಃ ಅವನ ಪತ್ನಿ ಮಹಾಸತಿಯಾದಳು. ಈ ದೇವಾಲಯದ ಬಂಡಿಹಬ್ಬದಲ್ಲಿ ಗಟ್ಟಿಬೀರ ಕಲಶ ಹೊರುತ್ತಾರೆ. (ಜನಪದ ಗೀತೆಯಲ್ಲಿ ಗಟಬೀರ ಅವಳ ತಮ್ಮ ಎಂದು ಬಣ್ಣಿಸಿದುದು ಸರಿಯಲ್ಲವೆಂದೆನಿಸುತ್ತದೆ).
ಮಂಕಾಳಮ್ಮನನ್ನು ಕುರಿತ ಒಮದು ಗುಮಟೆ ಪದದಲ್ಲಿ ಬೇರೆಯೇ ಕಥೆಯಿದೆ. ಸಿರ್ಸಿ ಅಮ್ಮ್ನವರ ಏಳು ಅಕ್ಕ – ತಂಗಿಯರಲ್ಲಿ ಏಳು ಜನರ ಬಂಡಿಗಳು ಮೆರವಣಿಗೆಯಲ್ಲಿ ಬಂದಾಗ ಗಟ್ಟಬೀರ ತಡೆದನೆಂದೂ ಮುರ್ಕಂಡಿಹೊನ್ನ ಅವನೊಡನೆ ಮಾತಾಡಿ, ಮಂಕಾಳಮ್ಮ ಬರ್ಗಿಯಲ್ಲಿ ನೆಲೆಸುವಂತೆ ಮಾಡಿದನೆಂದೂ ಇದ್ದುದು ಸರಿಯೆನಿಸುವುದಿಲ್ಲ. ಮುರ್ಕಂಡಿಹೊನ್ನನ ದೇವಾಲಯ ಹನೆಹಳ್ಳಿಯಲ್ಲಿದ್ದು ಅವನೂ ಒಬ್ಬ ಬೀರ ದೇವನೇ.
ಕುಮಟಾದ ಊರಕೇರಿ ಊರಿನ ನೂರೊಂದು ಜಟ್ಟಿಗಳ ಸ್ಥಾನದಲ್ಲಿ ಮುಖ್ಯವಾಗಿ ಕುದುರೆ ಬೀರಪ್ಪ ಮತ್ತು ಮಾಳಮ್ಮ ದೇವತೆಗಳಿವೆ. ಇಲ್ಲಿ ಮುಕರಿ ಹರಿಜನರು ಮೊದಲು ಪೂಜಿಸುತ್ತಿದ್ದ ಈ ಸ್ಥಾನದ ಕುರಿತು ಜಗಳ ಹೊಡೆದಾಟ ಮಾಡಿ, ಇತ್ತೀಚೆಗೆ ನಾಮಧಾರಿಗಳು ಪೂಜೆ ಮಾಡುತ್ತಾರೆ. ಮುಕರಿ ಜಾತಿಯ ಮಾಳಮ್ಮ ಮತ್ತು ನಾಮಧಾರಿಯರ ಒಬ್ಬ ಯುವಕ ಬಹುಶಃ ಅವನನ್ನು ಜಾತಿಯಿಂದ ಹೊರಗೆ ಹಾಕಿದರು. ಈ ಜಾತಿಗಳವರಲ್ಲಿ ಹೋರಾಟ ನಡೆಯಿತು. ಈ ಹೋರಾಟದಲ್ಲಿ ಮಾಳಮ್ಮನೂ ಕುದುರೆಯೇರಿ ಕಠಾರಿ ಹಿಡಿದು ಯುದ್ದಮಾಡಿ ಮಡಿದಳು. ಅವಳ ಪ್ರಣಯಿಯೂ ಮಡಿದನು. ಹಳೆಯ ಮಾಳಮ್ಮನ ಮೂರ್ತಿ  ಕುದುರೆಯ ಮೇಲೆ ಕೂತುದು ಒಡೆದದ್ದು. ಅದೂ ಅಲ್ಲದೆ, ಹೊಸದಾಗಿ ಮಾಡಿದ ಶಿಲಾಮೂರ್ತಿ ಸಹಾ ಕಠಾರಿಯನ್ನು ಹಿಡಿದಿದ್ದೆ. ಮಾಳಮ್ಮ ಇಲ್ಲಿ ಕೊಂಡದಲ್ಲಿ ಬಿದ್ದು ಮಾಸ್ತಿಯಾದವಳಲ್ಲ. ಯುದ್ಧದಲ್ಲಿ ವೀರತನದಿಂದ ಹೋರಾಡಿ ಮಡಿದಳು. ಮಾಳಮ್ಮ ಎಂಬ ಹೆಸರು ಮುಕರಿ ಹೆಂಗಸರಲ್ಲಿ ವಿಶೇಷವಾಗಿದೆ.
ಚಿಕ್ಕಮಗಳೂರು ಜಿಲ್ಲೆಯ ಹಿರೇಗಂಜ ಎಂಬ ಹಳ್ಳಿಯ “ಬಳಲಿಕವ್ವ” ಗ್ರಾಮ ದೇವತೆಯ ಕತೆಯಲ್ಲಿ ಕಲಿಬೀರ. ಹುಲಿಬೀರ ಎಂಬ ತನ್ನ ಸತ್ತ ಮಕ್ಕಳಿಬ್ಬರ ತಲೆಗಳನ್ನು ಮಡಿಲಲ್ಲಿ ಕಟ್ಟಿಕೊಂಡು ದುಃಖಪಟ್ಟ ತಾಯಿಯೊಬ್ಬಳು ಅಗ್ನಿಪ್ರವೇಶ ಮಾಡಿದುದುಂಟು.
ಉಪಕಾರ ಮಾಡಿ ಸತ್ತು ದೇವತೆಯಾದುದು :
ಒಳ್ಳೆಯ ಕೆಲಸಕ್ಕಾಗಿ ಹವಣಿಸಿ, ಅಪಘಾತದಿಂದ ಮಡಿದರೂ ಸಹ ದೇವರೆಂದು ಪೂಜಿತರಾಗುವುದಕ್ಕೆ ಎರಡು ಕಥೆಗಳು ದೊರೆತಿವೆ.
ಒಂದು ಗೊಂಡರ ಮಂಡಲದ ಪದಗಳಲ್ಲಿ ಬಂದುದು.[1]  ಹೊನ್ನಮ್ಮನೆಂಬ ಹೆಸರಿನ ಹುಡುಗಿ ಬಹುಶಃ ಗೊಂಡರವಳು. ಅವಳಿಗೆ ಮುಡಿಯಲು ಸಂಪಿಗೆ ಹೂಬೇಕಾಗಿತ್ತು – ಇಟ್ಲ ಹೆಗಡೆಯೆಂಬವನು (ಬಹುಶಃ ಬ್ರಾಹ್ಮಣ) ಮರಹತ್ತಿ ಹೂ ಕೊಯ್ಯುವಾಗ, ಟೊಂಗೆ ಮುರಿದು ಬಿದ್ದು ಸತ್ತನು. ಅವನು ತನ್ನ ಸಲುವಾಗಿ ಮಡಿದನೆಂದು ಕನ್ಯೆ ಹೊನ್ನಮ್ಮನು ಅವನ ಹೆಣದೊಡನೆ ಚಿತೆಯನ್ನೇರಿ ಮಡಿದಳು. ಬಂಗ್ಲೋಡಿಯಲ್ಲಿ ಅವಳ ಮಾಸ್ತಿ ಗುಡಿಯಲ್ಲಿ ಇಟ್ಟ ಹೆಗಡೆಯ (ಜಟ್ಟಿಗ) ಮೂರ್ತಿಯೂ ಉಂಟು. ಮಹಾಸತಿಯಾದ ಹೊನ್ನಮ್ಮನಿಗೇ ಇಲ್ಲಿ ಹೆಚ್ಚಿನ ಮಹತ್ವವಿದೆ.
ಉಂಚಗಿ (ಕುಮಟಾ ತಾಲೂಕು) ಯಲ್ಲಿ ನಡೆದ ಕಥೆ ಇದೇ ಬಗೆಯದು. ಇಲ್ಲಿ ಬಾಗಿ ಎಂಬ ಮುಕರಿ ಹುಡುಗಿಗೆ ಬೇಕಾದ ಸಂಪಿಗೆ ಹೂಗಳನ್ನು ಕೊಯ್ಯಲು ಹತ್ತಿದ ಒಬ್ಬ ಹವ್ಯಕಭಟ್ಟನು ಬಿದ್ದು ಸತ್ತನು. ಬಾಗಿ ಅವನ ಹೆಂಡತಿಯಲ್ಲದಿದ್ದರೂ ಅವನ ಚಿತೆಯಲ್ಲಿ ಬಿದ್ದು ಸತ್ತಳು. ಆ ಮುಕುರಿ (ಹರಿಜನ) ಹುಡುಗಿಯ ಹಾಗೂ ಆ ಭಟ್ಟರ ಮೂರ್ತಿಗಳನ್ನು ಒಂದೇ ಶಿಲೆಯಲ್ಲಿ ಕೆತ್ತಿ ಸ್ಥಾಪಿಸಿದರು. ಈ ಮುಕುರಿ ಹುಡುಗಿಯೂ ತನ್ನ ಅಪೂರ್ವ ಬಲಿದಾನದಿಂದ ದೇವತೆಯಾಗಿ, ಜಾತಿಭೇದವನ್ನು ಮೀರಿ, ಬ್ರಾಹ್ಮಣ ಯುವಕನ ಮೂರ್ತಿಯೊಂದಿಗೆ ಪೂಜೆ ಪಡೆವಂಥವಳಾದಳು. ಇಲ್ಲಿ ಹವ್ಯಕ ಪೂಜಾರಿ ಪೂಜಿಸುತ್ತಿದ್ದರೂ, ವರ್ಷದಲ್ಲಿ ಎರಡು ದಿನ, ಮಕರ ಸಂಕ್ರಾಂತಿ ಮತ್ತು ಗಡಿಹಬ್ಬದಲ್ಲಿ ಮುಕುರಿ ಪೂಜಾರಿಗೆ ಪೂಜೆಯನ್ನು ಬಿಟ್ಟುಕೊಡುತ್ತಾರೆ. ಗಡಿಹಬ್ಬದಲ್ಲಿ ಮುಕುರಿ ಪೂಜಾರಿಗೆ ಪೂಜೆಯನ್ನು ಬಿಟ್ಟುಕೊಡುತ್ತಾರೆ. ಗಡಿಹಬ್ಬದಲ್ಲಿ ಕೋಳಿ ಬಲಿ ಕೊಡುತ್ತಾರೆ.
ಉಡುಗಲಜ್ಜಿ[2] ಊರಿನ ಹಳೆಯ ಮೊರ, ಗೆರಸಿ, ಹಚ್ಚಿಗೆ, ಕಸಬರಿಗೆ ಮುಂತಾದ್ದನ್ನು ಕೂಡಿಸಿ ತೆಗೆದುಕೊಂಡು ಹೋಗಿ ಕಟ್ಟೆಯ ಮೇಲೆ ರಾತ್ರಿ ರಾಗಿ ಹಾಕುತ್ತಾರೆ. ಜತೆಗೆ ಎರಡು ಮರದ ಹೆಣ್ಣು ಗೊಂಬೆಗಳನ್ನು ಇಡುತ್ತಾರೆ. (ಕೈತೋಳು ಅರ್ಧ ಮಾತ್ರ ಇರುವುದು ವಾಡಿಕೆ) ಇದು ಊರನ್ನು ಸ್ವಚ್ಛಗೊಳಿಸುವ ಕಾರ್ಯಕ್ರಮವೆಂಬಂತೆ ತೋರುತ್ತದೆ. ಆದರೆ ಹೀಗೆ ಅವುಗಳನ್ನು ಹೊರಗೆ ಸಾಗಿಸದಿದ್ದರೆ ಮಾರಿಕಾ, ಮೈಲಿಬೇನೆ ಮುಂತಾದ ಪಿಡುಗುಗಳು ಬರುವವೆಂದು ಜನರ ನಂಬಿಕೆಯಿದೆ. ಕಸಗಿಸ ಉಡುಗಿ (ಸ್ವಚ್ಛಮಾಡಲು) ಕಸಗೂಡಿಸಿ ತೆಗೆದುಕೊಂಡು ಹೋಗುವುದರಿಂದ ಇದಕ್ಕೆ ಉಡುಗಲಜ್ಜಿ (ಒಕ್ಕಲಿಗರ ಮಾತಿನಲ್ಲಿ ವಡುಲಗಜ್ಜಿ) ಎಂದು ಹೇಳುತ್ತಿದ್ದಿರಬೇಕು. ದಾರಿಯಲ್ಲಿ ಹೋಗುವ ಒಕ್ಕಲಿಗರು (ಬ್ರಾಹ್ಮಣೇತರರು) ಇದಕ್ಕೆ ಕುಂಕುಮ, ಕಪ್ಪು ಬಳೆಗಳನ್ನು ಹಾಕಿ ಹೋಗುತ್ತಾರೆ.
ಈ ಉಡುಲಗಜ್ಜಿ ಪಿಡುಗಿನ ದೇವತೆಯೂ ಆದುದರಿಂದ ಇವಳು ಪಿಡುಗಲಜ್ಜಿಯೂ ಆಗಿರುತ್ತಾಳೆ.(ಹಾಗೆ ಕರಗುವುದಿಲ್ಲ) ಈ ಉಡುಲಗಜ್ಜಿಯನ್ನು ಊರಿಂದೂರಿಗೆ ಸಾಗಿಸಿ, ಕಡೆಗಡ ಅಘನಾಗಿನ ಉರಿನ ಹತ್ತಿರ ನದಿಯಲ್ಲಿ ಬಿಡುವರಂತೆ. ಊರಿನಿಂದ ಇದನ್ನು ಸಾಗಿಸುವದಕ್ಕೆ ಮನೆಮನೆಗಳಿಂದ ಒಂದೊಂದು ತೆಂಗಿನಕಾಯಿ ವಸೂಲ್ಮಾಡುತ್ತಾರೆ.
ಸಂಸ್ಕೃತದಲ್ಲಿ ಇವಳಿಗೆ ಶೂರ್ಪಾರಕಾ ಎಂಬ ಲಕ್ಷಣವಾದ ಹೆಸರಿದೆ. ಇದರ ಅರ್ಥ ಗೆರಸಿ ಎಂದೇ ಆಗುತ್ತದೆ. (ಈ ವಿಷಯವನ್ನು ಗೋಕರ್ಣದ ಶ್ರೀ ಸಾಂಬ ಉಪಾಧ್ಯಾಯ ಎಂಬ ಸಂಸ್ಕೃತ ವಿದ್ವಾಂಸರು ಹೇಳಿರುತ್ತಾರೆ.)
ಬಂಗಾಲ ಮಹಾರಾಷ್ಟ್ರಗಳಲ್ಲಿ ಮೈಲಿ – ಗೋಣಿದಡಾರ ಮುಂತಾದವುಗಳನ್ನು ಹಬ್ಬಿಸುವ ಶೀತಲಾದೇವಿಯುಂಟು. ಶೀತಾಳ ಶಿಡುಬು ಎಂಬ ಶಬ್ದ ಕನ್ನಡದಲ್ಲಯೂ ಇದೆಯಾದ್ದರಿಂದ ಇವಳು ಕರ್ನಾಟಕದಲ್ಲೂ ಹಾವಳಿ ಮಾಡಿದ್ದವಳೇ. ಇವಳು ಬ್ರಹ್ಮನ ಮಗಳಂತೆ.
ಡಾ. ಶಿವರಾಮ ಕಾರಂತರು ಸಿಡುಬನ್ನು ಹಬ್ಬಿಸುವವಳು ಕೋಟಲ ದೇವಿಯೆಂದೂ ಬಲೂಚಿಸ್ಥಾನ, ಗುಜರಾತ  ಮತ್ತು ಪಶ್ವಿಮ ತೀರದವರೆಗೂ ಇವಳ ಪ್ರಭಾವವಿದೆಯೆಂದೂ ಬರೆದಿದ್ದಾರೆ. ನೀರುಕೋಟಲೆ ಎಂಬ ಕಾಹಿಲೆ ಇವಳದೇ ಪ್ರಸಾದ. ಕೋಟಲೆ ಅಂದರೆ ಕಾಹಿಲೆ ಎಂಬ ಅರ್ಥವಿದೆ.
ಶೆಟವಿ :  ಮಹಾರಾಷ್ಟ್ರದಲ್ಲಿಯೂ ಧಾರವಾಡ, ಬೆಳಗಾವಿಗಳಲ್ಲಿಯೂ ಶಿಶು ಹುಟ್ಟಿದ ಐದನೆಯ ದಿನ ಅದನ್ನು ಎತ್ತಿಕೊಂಡು ಹೋಗಲು ಶೆಟವಿ ಎಂಬವಳು ಬರುವಳಂತೆ. ಧನುರ್ವಾತದ ಸೋಂಕಿನಿಂದ ಸಾವ ಶಿಶುವಿನ ಸಂದರ್ಭಕ್ಕೆ ಈ ಶೇಟವಿ ಶೆಟವಿ (ಸೆಟೆವುದು) ಕಾರಣ ಎಂದು ನಂಬಿರಬೇಕು. ಜೇನಿನಲ್ಲಿ ಉಂಗುರ ಹಾಕಿ ಶಿಶುವಿಗೆ ಜೇನನ್ನು ತಿನ್ನಿಸುತ್ತಾರೆ. ಈ ಭೂತಕ್ಕೆ ಬೆದರಿಕೆಯಾಗಲು ತಲೆಕೆಳಗೆ ಮಾಡಿದ ಮನುಷ್ಯ ಕೃತಿಗಳನ್ನು ಬಿಡಿಸಿ ಶಿಶುವಿನ ಬಳಿ ಇಡುತ್ತಾರೆ. ಜೀವತಿ ದೇವಿಯ ಪೂಜೆ ಮಾಡುತ್ತಾರೆ.
ವಮ್ಮಲತಿ : ದಿ. ಡಾ. ಪಿ. ಗುರುರಾಜ ಭಟ್ಟ ಅವರ “Studies in Tuluva History and culture”  ಎಂಬ ಗ್ರಂಥದಲ್ಲಿ ಉಮ್ಮಲತಿ ಎಂಬ  ದೇವತೆಯ ಕುರಿತು, ವಿಚಿತ್ರವಾದ ವಿಶಿಷ್ಟವಾದ ಹೆಣ್ಣು ರೂಪ a peculiar female figure” ಎಂದು ಹೇಳಲಾಗಿದೆ. ನಮ್ಮ ಕಡೆ ಒಮ್ಮಲತಿ ಎಮದು ಕರೆವ ದೆವ್ವವೇ ಇದು. ಒಮ್ಮಲತಿ ದೆವ್ವಕ್ಕೆ ಆ ಹೆಸರು ಬರಲು ಅವಳಿಗೆ ಒಂದೇ ಮೊಲೆ ಇರುವುದೇ ಕಾರಣವೆಂದು ಹೇಳುತ್ತಾರೆ.
ರಾತ್ರಿ ಹೊತ್ತಿನಲ್ಲಿ ಒಬ್ಬೊಬ್ಬರೆ ಗಂಡಸರು ಹೋಗುತ್ತಿರುವಾಗ ಹಿಂದೆ ಬಂದು “ಸುಣ್ಣಾ ಕೊಡು, ಸುಣ್ಣಾ ಕೊಡು ಎಂದು ಅವಳು ಹೇಳುತ್ತಾಳೆ.ಆಗ ಹಿಂದೆ ತಿರುಗಿ ನೋಡದೆ ಸುಮ್ಮನೆ ಮುಂದುವರಿಯಬೇಕು.ಆಗ ಸುಣ್ಣಾ ಕೊಟ್ಟರೆ ನೆಲಕ್ಕೆ ಒಗೆಯುತ್ತಾಳೆ.ಹೆಕ್ಕಲು ಬಗ್ಗಿದಾಗ ಅವಳು ತನ್ನ ಆ ಒಂದು ದೊಡ್ಡ ಮೊಲೆಯಿಂದ ಬಡಿದು ಕೊಲ್ಲುತ್ತಾಳೆ ಎಂದು ಹೇಳುತ್ತಾರೆ.
ಇಂಥಿಂಥ ಜಾಗದಲ್ಲಿ ವಮ್ಮಲತಿ ನಡೆಯುತ್ತಾಳೆ. ಆ ಜಾಗ (“ನಡೆ”) ಬಿಟ್ಟು ಮುಂದೆ ಬರುವುದಿಲ್ಲವೆಂದು ಹೇಳುತ್ತಾರೆ.
ಈ ದೆವ್ವದ ಕುರಿತು ವಿಚಾರ ಮಾಡಿದಾಗ ನನಗೆ ಹೊಳೆದ ಸಂಗತಿ ಇದು.
ತನ್ನ ಗಂಡನಿಂದ ಕಾಮತೃಪ್ತಿಯಾಗದೆ ಪರಪುರುಷನಿಂದ ಸುಖಪಡುವ ಜಾರಿಣೆಯರ ಅವಯವವನ್ನು ಕತ್ತರಿಸುವ ಶಿಕ್ಷೆ ಕೊಡುತ್ತಿದ್ದರು. “ಪರಮ ಪತಿವ್ರತೆಗೆ ಗಂಡನ್ನೊಬ್ಬ; ಮತ್ತೊಂದಕ್ಕೆರೆಗಿದೊಡೆ ಕಿವಿಮೂಗ ಕೊಯ್ವನು” ಎಂದು ಬಸವಣ್ಣನವರ ವಚನವಿದೆ.
ರಾಮನು ಶೂರ್ಪನಖಿಯನ್ನು ಲಕ್ಷ್ಮಣನ ಹತ್ತರ ಕಳಿಸುವಾಗ, ಶ್ರೀ ರಾಮನು ಅವಳ ಬೆನ್ನಿನ ಮೇಲೆ ಬರೆದು ಕಳಿಸಿದ ಪ್ರಕಾರ ಲಕ್ಷ್ಮಣನು ಅವಳ ಮೂಗನ್ನು ಕೊಯ್ದು ಕಳಿಸಿದನು ಎಂದು ವಾಲ್ಮೀಕಿ ರಾಮಾಯಣದಲ್ಲಿದೆ.
ಕನ್ನಡ ಜನಪದದಲ್ಲಿ ಪ್ರಚಾರದಲ್ಲಿದ್ದ, ಯಕ್ಷಗಾನದಲ್ಲಿ ಕಾಣುವ ರೀತ್ಯಾ ಮೂಗು ಮತ್ತು ಮೊಲೆಗಳನ್ನು ಲಕ್ಷ್ಮಣ ಕೊಯ್ದನು.(ಮೂಗು ಮೊಲೆಯ ಕೊಯ್ದ ಕೋಪಕೆ ತಾನು ಸಾಗಿಬಂದಳು ಲಂಕಾದ್ವೀಪಕೆ)
ಇದನ್ನು ಹಿನ್ನೆಲೆಯಲ್ಲಿಟ್ಟು ನೋಡಿದರೆ, ಜಾರಿಣಿಯ ಒಂದು ಮೊಲೆಯನ್ನು ಕೊಯ್ದು, ಅವಳನ್ನು ಕೊಂದ ಮೇಲೆ ಅವಳನ್ನು ದೆವ್ವವೆಂದು ಕರೆದು, ಭೀತಿಯ ಕಥೆ ಕಟ್ಟಿರುವಂತೆ ಕಾಣುತ್ತದೆ. ಮೂಗು ಮೊಲೆಯ ಎಂಬಲ್ಲಿ ಶೂರ್ಪನಖಿಯ ಒಂದೇ ಮೊಲೆಯನ್ನು ಲಕ್ಷ್ಮಣ ಕೊಯ್ದನೆಂದು ಕಂಡುಬರುವುದರಿಂದ ಶೂರ್ಪನಖಿ ಸತ್ತಮೇಲೆ ವಮ್ಮಲತಿ ದೆವ್ವವಾಗಿರಬೇಕೆಂದು ಕಾಣುತ್ತದೆ.
ಅತೃಪ್ತಳಾಗಿದ್ದ ಹೆಣ್ಣು ಸುಣ್ಣಾ ಕೊಡು ಎಂದು ಒಬ್ಬ ಗಂಡಸಿನ ಹತ್ತಿರ ಕೇಳಿದ್ದರಲ್ಲಿ ಸುಣ್ಣಾ ಕೊಡು ಎಂದುದು ಕಾಮದ ಫಲವನ್ನು ಕೇಳಿದ ಲೆಕ್ಕ.(ಹಾಗೆಯೇ ಗಂಡಸು ಎಲೆಯನ್ನು ಕೊಡು ಎಂದು ಕೇಳಿದರೆ ಮತ್ತೊಂದು ಸಂಕೇತದ ಧ್ವನಿ ಸೂಚಕ.)
ಇಲ್ಲಿ ಹೇಳಿದ ಅರ್ಥವಿದ್ದರೆ ಬಡಪಾಯಿಯನ್ನು ಬಡಿದು ಕೊಲ್ಲುವುದೇಕೆ? ಎಂದು ಯಾರಾದರೂ ಕೇಳಬಹುದು. ಬಹುಶಃ ಇಂಥ ದೆವ್ವದ ಜೊತೆಗೆ ವಿಹಾರ ಮಾಡಲು ಹುಡುಗರು ಹೋಗದಿರಲಿ ಎಂಬ ಕಾರಣದಿಂದ ಹಿರಿಯರು ಸುಳ್ಳಂಬಳ್ಳು ಕಥೆ ಕಟ್ಟಿರಬಹುದು.
ಇನ್ನು ಇಂಥ ಸಂದರ್ಭದಲ್ಲಿ ಯಾರಾರೂ ಸತ್ತುದೇ ಹೌದಾದರೆ, ಈ ಶೂರ್ಪನಖಿ ದೆವ್ವದ ಭೀಕರ ಸ್ವರೂಪವನ್ನು ನೋಡಿ ಭಯಭೀತರಾಗಿ ಹೌಹಾರಿ ಪ್ರಾಣ ಬಿಟ್ಟಿರಬಹುದು.
ಅಚ್ಚಕನ್ಯೆ – ದೇವಕನ್ಯೆ ಎಂಬ ಜಲದೇವತೆಯರ ಸ್ಥಾನಗಳು ನಮ್ಮಲ್ಲಿವೆ. ಫಿನ್ನೊ ಉಗ್ರಿಯನ್ ಕುಲದವರಲ್ಲಿ ನೀರಿನ, ಅಡವಿಯ ದೇವತೆ ವಿರ್ ಆವಾ ಎಂಬ ಹಸರಿನಿಂದ ಉಂಟು. ನದೀ ದೇವತೆಗಳ ಕಲ್ಪನೆ ಬಹಳ ಜನಾಂಗಗಳವರಲ್ಲಿ ಉಂಟು.
ಕಲ್ಲೇಶ್ವರ ಗ್ರಾಮದಲ್ಲಿ ಗಂಗಾವಳಿ ಹೊಳೆಯ ಅಂಚಿನಲ್ಲಿ ಅಚ್ಚಕನ್ಯೆ ದೇವಕನ್ಯೆಯರ ಗುರ್ತು ಉಂಟು. ಇಲ್ಲಿ ಹಳದಿ ಬಣ್ಣದ ಕಲ್ಲುಗಳನ್ನು ಅರಿಸಿನ – ಕುಂಕುಮ ಹಾಕಿ ಪೂಜಿಸುತ್ತಾರೆ. ಸಿದ್ದಿಯರ ನಂಬಿಕೆಯ ಪ್ರಕಾರ ಇವರು ಬೆಳೆಗಳನ್ನು ನೆರೆ ಹಾವಳಿಯಿಂದ ರಕ್ಷಿಸುತ್ತಾರೆ.
ಈ ದೇವರಿಗೆ ವರ್ಷಕ್ಕೊಮ್ಮೆ ಪೂಜೆ ಸಲ್ಲಿಸುತ್ತಾರೆ.
ಆ ದಾರಿಯಲ್ಲಿ ಮದುವೆ ದಿಬ್ಬಣ ಹೋಗುವಾಗ ಕುಡಿಬಾಳೆಯಲ್ಲಿ ಎರಡು ಬಳೆ, ಹಣಿಗೆ, ಕರಿಮಣಿ ಕುಂಕುಮ, ಅಕ್ಕಿ, ತೆಂಗಿನಕಾಯಿ ಮತ್ತು ದುಡ್ಡುಗಳನ್ನಿಟ್ಟು ಹೋಗುತ್ತಾರೆ. ಹಡೆದ ಹೆಂಗಸು ಹೊಸದಾಗಿ ಈ ದಾರಿಯಲ್ಲಿ ಹೋಗುವಾಗಲೂ ಈ ರೀತಿ ಈ ದೇವತೆಗಳ ಮಡಿಲು ತುಂಬಬೇಕು.
ಗಂಗಾ ಹೊಳೆಯಲ್ಲಿ ಕಲ್ಲೇಶ್ವರಕ್ಕೆ ಹೋಗುವಾಗ ಹಗಲು ಹನ್ನೆರಡು ಗಂಟೆಗೆ ಇವರು ಹೊಳೆಯಲ್ಲಿ ಮಿಂದು ನೀರು ಕದಡುವುದೆಂದು ಆ ಬಿಳಿನೀರಿನ ಹೊಳೆಯಲ್ಲಿ ಕಪ್ಪುನೀರು ಕಾಣುವ ತಾಣವನ್ನು ತೋರುತ್ತಾರೆ.
ನಮ್ಮ ಜನಪದ ಕಥೆಯ ಪ್ರಕಾರ ದೇವಾಂಗಗಳನ್ನು ದಂಡೆಯ ಮೇಲಿಟ್ಟು ಸ್ನಾನ ಮಾಡುತ್ತದ್ದಾಗ, ಏಳು ದೇವಕನ್ಯೆಯರಲ್ಲಿ ಕಿರಿಯಳ ದೇವಾಂಗವನ್ನು ಕುರುಬರವನು ಕದ್ದನು. ಅವರು ಒಂದು ಕೇಳಿದರೂ ಕೊಡಲಿಲ್ಲ. ಕಿರಿಯಳು ಅವನ ಮಡದಿಯಾಗಿದ್ದು ಹೇಳಿದ ಕೆಲಸ ಮಾಡಬೇಕಾಯಿತು. ಒಂದು ದಿನ ದೇವಾಂಗವನ್ನು ಕದ್ದುಕೊಂಡು ದೇವಲೋಕಕ್ಕೆ ಮರಳಿದಳು. ಅಕ್ಕಂದಿರು ತಮ್ಮ ನಡುವೆ ಅವಳನ್ನು ಗುರುತಿಸಿದರೆ ಅವಳನ್ನು ಕೊಡುವೆವು ಎಂದರು. ವಜ್ರದುಂಬಿಯ ಸಹಾಯದಿಂದ ಕಂಡುಹಿಡಿದು ಅವಳೊಡನೆ ಮರಳಿದನು.

[1]      ಗೊಂಡರ ಪದಗಳು. ಪೀಠಿಕೆ, ಪುಟ ೪೦-೪೧
[2]      ಡಾ|| ಎನ್. ಆರ್. ನಾಯ್ಕರು ಮಾರಿಯಮ್ಮನೆಂದು, ತಮ್ಮ ಕಡೆ ಈ ಪದ್ಧತಿಯ ದೇವತೆಯನ್ನು ಕರೆವರೆಂದು ಬರೆದಿದ್ದಾರೆ.
ಕರ್ನಾಟಕದ ಸ್ತ್ರೀ-ಗ್ರಾಮದೇವತೆಗಳು:ಉದ್ಘಾಟನಾ ಭಾಷಣ
ಸಮ್ಮೇಳನದ ಅಧ್ಯಕ್ಷರಾದ ಡಾ. ಎಲ್. ಆರ್ ಹೆಗಡೆಯವರೇ,
ಸ್ವಾಗತಾಧ್ಯಕ್ಷರಾದ ಡಾ. ದಿನಕರ ದೇಸಾಯಿಯವರೇ,
ಸಮ್ಮೇಳನದ ನಿರ್ದೇಶಕರಾದ ಡಾ. ಎಂ. ಎಸ್. ಸುಂಕಾಪುರ ಅವರೇ,
ಪ್ರಿ. ಕೆ. ಜಿ. ನಾಯಕ ಅವರೇ,
ಜಾನಪದ ತಜ್ಞರೇ ಹಾಗೂ ಕಲಾವಿದರೇ,
ಇತ್ತೀಚಿನ ದಿನಗಳಲ್ಲಿ ಭಾರತದ ಹಳ್ಳಿಯ ಜೀವನ ಮೈಕೊಡವಿಕೊಂಡು ತನ್ನ ಪ್ರಗತಿಗಾಗಿ ಬುದ್ಧಿಜೀವಿಗಳನ್ನು ಬಡಿದೆಬ್ಬಿಸತೊಡಗಿದೆ. ಹಳ್ಳಿಗಳ ಬದುಕು ಶ್ರೀಮಂತವಾದಂತೆ ಭಾರತಕ್ಕೊಂದು ಒಳ್ಳೆಯ ಭವಿಷ್ಯ. ಹಳ್ಳಿಗಳತ್ತ ಕೇಂದ್ರೀಕರಿಸಬಹುದಾದ ಹಲವಾರು ಮುಖಗಳಲ್ಲಿ ಸಾರಸ್ವತ ಪ್ರಪಂಚಕ್ಕೆ ಪ್ರಥಮ ಪ್ರಾಶಸ್ತ್ಯವಾದ ಸ್ಥಾನವಿದೆ. ಆಳವಾದ, ಸುಸಂಗತವಾದ ಅಧ್ಯಯನದಿಂದ ಸಂಸ್ಕೃತಿಯ ತಿಳಿವಿಗೆ, ಹೊಸ ಹೊಳವಿಗೆ ಕಾರಣವಾಗುವಂತೆ ಜನಸಾಮಾನ್ಯರೊಂದಿಗೆ ನಡೆಯುವಲ್ಲಿ ಶಿಕ್ಷಣ ಸಂಸ್ಥೆಗಳು ಹೆಚ್ಚು ಸಾರ್ಥಕ್ಯವನ್ನು ಪಡೆಯುತ್ತವೆ. ಈ ದೃಷ್ಟಿಯಿಂದ ಕರ್ನಾಟಕ ವಿಶ್ವವಿದ್ಯಾಲಯಕ್ಕೆ ಅನನ್ಯವಾದ ಮಹತ್ವವಿದೆ. ಹಳ್ಳಿಯ ಬದುಕನ್ನೇ ಅಧ್ಯಯನಕ್ಕೆತ್ತಿಕೊಂಡು, ವಿದ್ವಾಂಸರ ಗಮನವನ್ನು ಹೆಚ್ಚು ಹೆಚ್ಚು ಅತ್ತ ಸೆಳೆಯುತ್ತಿರುವದು ಅದರ ಮಹತ್ಸಾಧನೆಗಳಲ್ಲಿ ಒಂದು. ಏಳು ವರ್ಷಗಳಿಂದ ತಪ್ಪದೆ ಬೇರೆ ಬೇರೆ ಪ್ರದೇಶದಲ್ಲಿ ಜಾನಪದ ಸಮ್ಮೇಳನಗಳನ್ನು ನಡೆಯಿಸುತ್ತ ಬಂದಿರುವ ಕನ್ನಡ ಅಧ್ಯಯನ ಪೀಠವು ವಿಶ್ವ ವಿದ್ಯಾಲಯದ ಹಲವು ಯೋಜನೆಗಳನ್ನು ಕಾರ್ಯಗತಗೊಳಿಸುವಲ್ಲಿ ಪ್ರಶಂಸನೀಯವಾದ ಕಾರ್ಯ ಮಾಡುತ್ತ ಬಂದಿದೆ. ಆ ಮೂಲಕ ಹಳ್ಳಿಯ ಜೀವನದೊಂದಿಗೆ ಸ್ಪಂದಿಸುತ್ತಿರುವದು ಗಮನಾರ್ಹವಾದ ಸಂಗತಿಯಾಗಿದೆ. ನಾಡಿನ ವಿವಿಧ ಎಡೆಯ ನುರಿತ ವಿದ್ವಾಂಸರ ಪ್ರಬುದ್ಧವಾದ ಪ್ರಬಂಧಗಳ ಮಂಡನೆ, ಹೊಸ ಹೊಸ ವಿಷಯಗಳನ್ನು ಬೆಳಕಿಗೆ ತರುವ ಚರ್ಚೆಗಳೊಂದಿಗೆ ಮುಖ್ಯವಾಗಿ ಜನಪದ ಕಲಾವಿದರನ್ನು ಗುರುತಿಸಿ, ರಂಗಕ್ಕೆ ತಂದು ಪ್ರೋತ್ಸಾಹಿಸುತ್ತಿರುವದು ಹೆಮ್ಮೆಯ ವಿಷಯ.ಒಂದೆಡೆ ಇಳಿದು ಹೋಗುತ್ತಿರುವ ಜಾನಪದವನ್ನು ಹಿಡಿದಿಡುವ ಪ್ರಯತ್ನ ಇದಾದರೆ, ಇನ್ನೊಂದೆಡೆ ಮರೆಯಾಗುತ್ತಿರುವ ಹಳ್ಳಿಯ ಕಲಾವಿದರನ್ನು ಗೌರವಿಸಿ, ಪೋಷಿಸಬೇಕಾದ ಗುರುತರ ಜವಾಬ್ದಾರಿಯೆಡೆಗೆ ಗಮನ ಸೆಳೆಯುವ ಕಾರ್ಯವಿಧವಾಗಿದೆ.
“ಅಖಿಲ ಕರ್ನಾಟಕ” ವೆಂಬ ವಿಶೇಷಣಕ್ಕೆ ತಕ್ಕಂತೆ ಬೇರೆ ಬೇರೆ ಕಡೆಗಳಲ್ಲಿ ಜಾನಪದ ಸಮ್ಮೇಳನಗಳನ್ನು ನಡೆಯಿಸುತ್ತ ಬಂದಿರುವ ಕರ್ನಾಟಕ ವಿಶ್ವವಿದ್ಯಾಲಯವು ಎಂಟನೆಯ ಸಮ್ಮೇಳನಕ್ಕೆ ಉತ್ತರ ಕನ್ನಡ ಜಿಲ್ಲೆಯ ಅಂಕೋಲೆಯನ್ನು ಆಯ್ಕೆ ಮಾಡಿದುದು ವೈಶಿಷ್ಟ್ಯ ಪೂರ್ಣವಾಗಿದೆ. ಅನತಿದೂರದಲ್ಲಿ ಭೋರ್ಗರೆಯುತ್ತಿರುವ ಅರಬಿಸಮುದ್ರದ ವಿಶಾಲ ಜಲರಾಶಿ. ನಾಡಿನ ಉದ್ದಕ್ಕೂ ವ್ಯಾಪಿಸಿಕೊಂಡಿರುವ ಕಡಿದಾದ ಪಶ್ಚಿಮ ಘಟ್ಟಗಳ ಸಾಲುಗಳ ನಡುವಿನ ಈ ಪ್ರದೇಶವು ಶ್ರೀಮಂತವಾದ ಜಾನಪದ ಬದುಕನ್ನು ರೂಪಿಸಿಕೊಳ್ಳಲು ಕಾರಣವಾಗಿದೆ. ಜಾನಪಸ ವಿದ್ವಾಂಸರನ್ನು ಅಧ್ಯಯನಕ್ಕಾಗಿ ಹೆಚ್ಚು ಹೆಚ್ಚು ಆಕರ್ಷಿಸುತ್ತಿದೆ. ಕವಿರಾಜಮಾರ್ಗಕಾರನು, ಸ್ವಾಭಿಮಾನಿಗಳ್, ಗಭೀರ ಚಿತ್ತರ್, ಅತ್ಯುಗ್ರರ್ ಆ ನಾಡವರ್ಗಳ್ ಎಂದು ನಾಡವರ ಸಂಸ್ಕೃತಿಯನ್ನು  ಬಣ್ಣಿಸಿದ್ದಾನೆ. ಇಲ್ಲಿನ “ನಾಡವರ” ಜೀವನದಲ್ಲಿ ಇಂದಿಗೂ ಕವಿರಾಜ ಮಾರ್ಗಕಾರನು  ಹೆಸರಿಸಿದ ಗುಣಗಳನ್ನು ಕಾಣಬಹುದಾಗಿದೆ. ಸ್ವಾತಂತ್ರೈ ಹೋರಾಟದಲ್ಲಿ ಈ ಜನದ ಶೌರ್ಯದ ಅಮೋಘ ಕಾಣಿಕೆ ಎಂದಿಗೂ ನೆನಪಿಡುವಂಥದು. ನಾಡವರ ಈ ವೀರಬದುಕಿನೊಂದಿಗೆ ಮೇಳಗೊಂಡಿದೆ ಹಾಲಕ್ಕಿಗಳ ಕಲಾಮಯ ಬದುಕು. ಗುಮಟೆಯ ಪದಗಳು, ಹೋಳೀ ಹುಣ್ಣಿಮೆಯಲ್ಲಿ ಊರೂರಿಗೆ ಹೋಗಿ ಪ್ರದರ್ಶಿಸುವ ಸುಗ್ಗಿಯ ಕುಣಿತಗಳು ಯಾರ  ಮನವನ್ನೂ ಸೂರೆಗೊಳ್ಳುವಂಥವು. ನಾಮಧಾರಿಗಳು, ಸೊನಗಾರು, ಕೊಮಾರಪಂಥರು, ಗೌಡಸಾರಸ್ವತರು, ಹಳ್ಳಿಯವರು, ಅಗೇರು, ಮುಕ್ರೇರು, ಹರಕಂತರು, ಅಂಬಿಗರು – ಹೀಗೆ ಅನೇಕ ಜನಾಂಗಗಳ ವೈವಿಧ್ಯಪೂರ್ಣವಾದ ಬದುಕು ಇಲ್ಲಿನದು. ಇಲ್ಲಿನ ಭಾಷೆಯದೇ ಒಂದು ಸೊಗಸು. ಮಾತನಾಡುವುದು ಕನ್ನಡವೇ ಆದರೂ ಹಲವಂದದ ಕನ್ನಡದ ರುಚಿ ಈ ನಾಡಿನದು. ಒಂದೊಂದು ಜನವೂ ತಮ್ಮದೇ ಆದ ಗತ್ತು, ಗಮ್ಮತ್ತಿನಲ್ಲಿ ಮಾತನಾಡುವರು.
ಯಕ್ಷಗಾನ ಕುರಿತಾಗಿ ಈ ನಾಡನ್ನು ವಿಶೇಷವಾಗಿ ಎಣಿಸಬೇಕಗುತ್ತದೆ. ಯಕ್ಷಗಾನದ ಬಡಗುತಿಟ್ಟಿನ ಶೈಲಿಯ ಕೊನೆಯ ಸೀಮೆಯೇ ಇದು. ಬೆಳೆದವರು ಯಕ್ಷಗಾನವನ್ನು ಕೈಗೆತ್ತಿಕೊಂಡು ಹೊಸತಾಗಿಸಿದರೂ, ಅದರ ಜನಪದದ ಸ್ವರೂಪ ಕಣ್ಮರೆಯಾಗಿದೆ. ಹಳ್ಳಿಹಳ್ಳಿಗಳಲ್ಲಿ ಹಾಗೆಯೇ ಉಳಿದುಕೊಂಡಿದೆ. ಬೇಸಿಗೆ ಬಂತೆಂದರೆ ಎಲ್ಲೆಡೆ ಯಕ್ಷಗಾನಗಳದ್ದೇ ಸುಗ್ಗಿ. ಹೀಗಾಗಿ ಯಕ್ಷಗಾನದ ಇತಿಹಾಸದಲ್ಲಿ ಅಂಕೋಲೆಯ ಉತ್ತರ ಕನ್ನಡ ಪ್ರದೇಶವನ್ನು ಬಹುಮುಖ್ಯವಾಗಿ ಗಣಿಸಬೇಕಾಗುತ್ತದೆ.
ಈ ಎಲ್ಲ ಪ್ರಾಕೃತಿಕ ಬೆಡಗಿನ ಹಿನ್ನೆಲೆಯಲ್ಲಿ, ಗ್ರಾಮದೇವತೆಗಳನ್ನು ಕುರಿತು ವಿಚಾರಸಂಕಿರಣ ಅಂಕೋಲೆಯಲ್ಲಿ ಇಟ್ಟುಕೊಂಡುದಕ್ಕೆ ಅದರದೇ ಆದ ವಿಶೇಷತೆಯಿದೆ. ಉತ್ತರ ಕನ್ನಡ ಜಿಲ್ಲೆ ಬಂಡೀಹಬ್ಬದ ಹೆಸರಿನಲ್ಲಿ ಉಳಿಸಿಕೊಂಡು ಬಂದಿರುವ ಅಮ್ಮನವರ ಉತ್ಸವಗಳ ಬಹು ಹಿಂದಿನ ಪರಂಪರೆಯ ಸಂಪೂರ್ಣ ದರ್ಶನವಾಗುವದು ಅಂಕೋಲೆಯಲ್ಲೇ. ಹನ್ನೆರಡು ದಿನಗಳು ಅವ್ಯಾಹತವಾಗಿ ನಡೆಯುವ ಅಮ್ಮನವರ ಉತ್ಸವ ಜಾನಪದ ಅಧ್ಯಯನದ ದೃಷ್ಟಿಯಿಂದ ಬಹಳ ಮಹತ್ವದ್ದು ಎಂದು ಬೇರೆ ಹೇಳಬೇಕಿಲ್ಲ. ಅಂಕೋಲೆಯ ಈ ಅಮ್ಮನವರು ಭೂದೇವಿಯ ಪ್ರತೀಕವೆಂಬುದು ಇನ್ನೂ ರೋಚಕವಾದ ವಿಷುವಾಗಿದ್ದು, ಗ್ರಾಮದೇವತೆಗಳ ಪಟ್ಟಿಯಲ್ಲಿ ಹೆಚ್ಚು ಪುರಾತನವಾದುದಾಗಿದೆ ಎನ್ನಬಹುದು.
ಜಾನಪದ ಅಧ್ಯಯನ ಇತ್ತೀಚಿನ ದಶಕಗಳಲ್ಲಿ ಒಳ್ಳೇ ತೀವ್ರಗತಿಯಿಂದ ಮುಂದುವರೆದಿದೆ. ಹಾಗಿದ್ದರೂ ಸಾಹಿತ್ಯ ಪ್ರಕಾರವನ್ನು ಕುರಿತಾಗಿಯೇ ಮುಕ್ಕಾಲು ಪಾಲು ಕೆಲಸ ನಡೆಯಲಿದೆ. ಕನ್ನಡ ಅಧ್ಯಯನ ಸಂಸ್ಥೆಗಳಂಥವು ಇಂಥದೊಂದು ಹೊಸದಾದ ಗುರುತರ ಜವಾಬ್ದಾರಿಯನ್ನು ಎತ್ತಿಕೊಂಡುದು ಸಹಜವೇ ಆಗಿದೆ. ಈ ಜನಪದದ ಸಮಗ್ರ ಬದುಕನ್ನು ಅಭ್ಯಸಿಸುವತ್ತ ವಿಶೇಷ ಗಮನ ಹರಿಯತೊಡಗಿದೆ. ಮಾನವಶಾಸ್ತ್ರ, ಸಮಾಜಶಾಸ್ತ್ರ, ಮುಂತಾದ ಹಲವಾರು ಶಾಸ್ತ್ರಗಳ ಹಿನ್ನೆಲೆಯಲ್ಲಿ ತನ್ನ ದೃಷ್ಟಿಕೋನವನ್ನು ಸ್ಫಷ್ಟವಾಗಿಸುತ್ತಿದೆ. ಈ ದಿಶೆಯಲ್ಲಿ ಇಂದಿನ ಸಮ್ಮೇಳನ ಒಂದು ಮಹತ್ವದ ಹೆಜ್ಜೆ. ಗ್ರಾಮದೇವತೆಗಳ ಕುರಿತಾದ ವಿಶೇಷವಾದ ಅಧ್ಯಯನದ ಬಳುವಳಿ ಇಂದಿನ ಸಮ್ಮೇಳನದ್ದಿದ್ದು, ಭಾರತೀಯ ಸಂಸ್ಕೃತಿಯ ಮೇಲೆ ಹೊಸ ಬೆಳಕು ಚೆಲ್ಲಲು ಇದರಿಂದ ಸಾಧ್ಯವಾಗುತ್ತದೆಂದು ಬೇರೆ ಹೇಳಬೇಕಿಲ್ಲ.
ಭಾರತದಲ್ಲಿ ಇಂದಿಗೂ ಸ್ತ್ರೀದೇವತೆಗಳೇ ಪ್ರಧಾನವಾಗಿರುವದನ್ನೂ, ಆರ್ಯ ಪೂರ್ವ ಜನಾಂಗ ಸಂಸ್ಕೃತಿಯ ಗಾಢವಾದ ಹಿನ್ನೆಲೆಯಿರುವುದನ್ನು ಹೇಳುತ್ತದೆ. ರೋಗ – ರುಜಿನ, ಮಳೆ ಬೆಳೆ, ಬದುಕಿನ ಎಲ್ಲ ಬೇಕು ಬೇಡಗಳನ್ನು ಪರಿಹರಿಸಿಕೊಳ್ಳಲು ಹೆಣ್ಣು ದೇವತೆಗಳನ್ನೇ ಜನಪದರು ರೂಪಿಸಿಕೊಂಡಿರುವದನ್ನು ಇಂದಿಗೂ ಯಥೇಷ್ಟವಾಗಿ ನೋಡಬಹುದು. ದ್ಯಾಮವ್ವ, ದುರಗವ್ವಗಳಂಥ ದೇವತೆಗಳು ಗ್ರಾಮದೇವತೆಗಳಾಗಿ ಹಳ್ಳಿಯ ದೇವರ ಬಳಗಕ್ಕೆಲ್ಲ ಪ್ರಮುಖವಾಗಿ ನಿಲ್ಲುವಂತೆ,ಎಲ್ಲಮ್ಮ, ಮಾರಮ್ಮ, ಮುಂತದ ದೇವತೆಗಳು ಎಲ್ಲ ಜನರ ಹೃದಯದಲ್ಲಿ ಸ್ಥಾನಪಡೆದಿವೆ. ನಾಡಿನ ತುಂಬೆಲ್ಲ ಹಬ್ಬಿ ಹರಡಿರುವ ಈ ದೇವತೆಗಳ ವಿವರವಾದ ಅಧ್ಯಯನದಿಂದ ಭಾರತದ ಸಂಸ್ಕೃತಿಯನ್ನು ರೂಪಿಸಿದ ಜನಾಂಗದ ಬಗೆಗೆ ಹೆಚ್ಚು ಹೆಚ್ಚು ತಿಳಿಯಲು ಸಾಧ್ಯವಾಗುತ್ತದೆ. ಶೈವ, ವೈಷ್ಣವ ಸಂಪ್ರದಾಯಗಳಂತೆ ಶಾಕ್ತ ಸಂಪ್ರದಾಯವೂ ಭಾರತ ಸಂಸ್ಕೃತಿಯ ಜೀವನಾಡಿಯಾಗಿ ಹರಿದು ಬಂದಿದೆ. ಈ ದೃಷ್ಟಿಯಲ್ಲಿ ಉತ್ತರ ಭಾರತಕ್ಕಿಂತ ದಕ್ಷಿಣ ಭಾರತ ವಿಶೇಷವಾದುದನ್ನು ಹೊರಗೆಡಹಬೇಕಿದ್ದು, ಆ ದಿಶೆಯಲ್ಲಿ ಇಂಥದೊಂದು ಜಿಜ್ಞಾಸೆ ಚೇತೋಹಾರಿಯಾದುದು.
ಜನಪದ ಸಮ್ಮೇಳನದ ಇನ್ನೊಂದು ಮುಖ ಎರಡು ದಿನಗಳು ನಡೆಯಲಿರುವ ರಂಗದರ್ಶನದ್ದು. ನಾಗರಿಕ ಕಲೆಯ ದೊಡ್ಡ ಪ್ರವಾಹದೆದುರು ತಮ್ಮದಲ್ಲವೆಂದು ಹಿಂದೆ ಸರಿಯುತ್ತಿರುವ ಜನಪದ ಪ್ರತಿಭಾವಂತಿಕೆಗೆ ರಂಗದರ್ಶನದಂಥ ಕಾರ್ಯಕ್ರಮ ವಿಶೇಷವಾದ ಪ್ರಾಶಸ್ತ್ಯ ಕೊಟ್ಟು, ಅದರಲ್ಲಿರುವ ಅಳಿಸಲಾಗದ ವೈಶಿಷ್ಟ್ಯವನ್ನು ಬೊಟ್ಟು ಮಾಡಿ ತೋರಿಸುತ್ತಿದೆ. ಬೇರೆ ಬೇರೆ ಕಡೆಗಳಲ್ಲಿನ ವಿಭಿನ್ನ ಸಂಪ್ರದಾಯ ವಿಚಾರಗಳ ಸಂಗಮ ಇಲ್ಲಿ ಆಗುವುದರಿಂದ, ಇದೊಂದು ರಸಪೂರ್ಣವಾದ ಪಾಕವಾಗುವುದರೊಂದಿಗೆ, ಹೊಸ ಪ್ರಭಾವಗಳಿಗೆ, ಪರಸ್ಪರ ಕೊಡುಕೊಳುವಿಕೆಗೆ ಸಹಾಯವಾಗುತ್ತದೆ ಎಂದೂ ಆಶಿಸಬಹುದು.
ಉತ್ತರ ಕನ್ನಡ ಜಿಲ್ಲೆಯವರೇ ಆದ ಡಾ. ಎಲ್. ಆರ್ . ಹೆಗಡೆಯವರು ಕಳೆದ ಒಂದೆರಡು ದಶಕಗಳ ಅವಧಿಯಲ್ಲಿ ಕರ್ನಾಟಕ ಜಾನಪದ ಕ್ಷೇತ್ರಕ್ಕೆ ಮಹತ್ವದ ಸೇವೆಯನ್ನು ಸಲ್ಲಿಸಿದ್ದಾರೆ. ಇಂಥ ಪ್ರಖ್ಯಾತ ವಿದ್ವಾಂಸರು ಈ ಸಮ್ಮೇಳನದ ಸರ್ವಾಧ್ಯಕ್ಷರಾದುದು ನನಗೆ ಅತ್ಯಂತ ಸಂತೋಷವನ್ನುಂಟು ಮಾಡಿದೆ. ಕೆನರಾ ವೆಲ್‌ಫೇರ್ ಟ್ರಸ್ಟಿನ ಅಧ್ಯಕ್ಷರೂ, ಸ್ವಾತಂತ್ರ  ಯೋಧರೂ ಹಾಗೂ ಸುಪ್ರಸಿದ್ಧ ಸಾಹಿತಿಗಳೂ ಆದ ಡಾ. ದಿನಕರ ದೇಸಾಯಿಯವರು ಸ್ವಾಗತ ಸಮಿತಿಯ ಅಧ್ಯಕ್ಷರಾಗಿ ಈ ಸಮ್ಮೇಳನದ ಕರ್ಣಧಾರತ್ವವನ್ನು ವಹಿಸಿ ನಾಡಿನ ಸಮಸ್ತ ಜಾನಪದ ವಿದ್ವಾಂಸರ ಹಾಗೂ ಕಲಾವಿದರ ಪ್ರಶಂಸೆಗೆ ಪಾತ್ರರಾಗಿದ್ದಾರೆ. ಕ್ರಿಯಾಶೀಲ ಚೇತನರಾದ ಪ್ರಿ. ಕೆ. ಜೆ. ನಾಯಕ ಹಾಗೂ ಅವರ ಸಹೋದ್ಯೋಗಿಗಳು ಉತ್ತರ ಕನ್ನಡ ಜಿಲ್ಲೆಯ ಸಾಹಿತ್ಯ ಪ್ರಿಯರ ಸಹಕಾರದಿಂದ ಈ ಸಮ್ಮೇಳನ ಯಶಸ್ವಿಯಾಗುವುದರಲ್ಲಿ ಸಂಶಯವಿಲ್ಲ. ವಿವಿಧ ವೈಚಾರಿಕ ಗೋಷ್ಠಿಗಳಲ್ಲಿ ಭಾಗವಹಿಸಿ ಪ್ರಬಂಧ ಮಂಡಿಸುವ ಪರಿಣತರು ಮಾತೃ ದೇವತೋಪಾಸನೆಯ ಬಗೆಗೆ ಹೊಸ ಕ್ಷಿತಿಜವನ್ನು ತೋರುವರೆಂದು ಹಾರೈಸುತ್ತೆನೆ. ಜಾನಪದ ಕಲಾವಿದರಿಗೂ ಕಲಾಪಟುಗಳಿಗೂ ಇಲ್ಲಿ ವಿಶೇಷ  ಪ್ರಾತಿನಿಧ್ಯ ನೀಡಿ ಅವರ ಕಲಾಭಿವ್ಯಕ್ತಿಗೆ ಸಾಮಾಜಿಕ ಮನ್ನಣೆ ದೊರೆಯುವಂತೆ ಯೋಜಿಸಿರುವದು ಗಮನಾರ್ಹವಾದ ಸಂಗತಿ. ಒಟ್ಟಿನಲ್ಲಿ ಗ್ರಾಮೀಣ ಜನತೆಯಲ್ಲಿ ವಿಶೇಷ ಆಸಕ್ತಿಯನ್ನು ಮೂಡಿಸುವ ಈ ಜಾನಪದ ಸಮ್ಮೇಳನವನ್ನು ಉದ್ಘಾಟಿಸಲು ವಿಶೇಷ ಆನಂದವಾಗುತ್ತಿದೆ. ಸರ್ವ ಶುಭವಾಗಲೆಂದು ಹಾರೈಸುತ್ತೇನೆ
ಕರ್ನಾಟಕದ ಸ್ತ್ರೀ-ಗ್ರಾಮದೇವತೆಗಳು:ಸ್ವಾಗತ ಭಾಷಣ
ಎಂಟನೆಯ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನದ ಸರ್ವಾಧ್ಯಕ್ಷ ಡಾ||  ಎಲ್. ಆರ್. ಹೆಗಡೆ ಅವರೆ, ಸಮ್ಮೇಳನದ ಉದ್ಘಾಟಕರು, ನಮ್ಮ ವಿಶ್ವವಿದ್ಯಾಲಯದ ಕುಲಪತಿಗಳು ಆದ ಸನ್ಮಾನ್ಯ ಶ್ರೀ ಸದಾಶಿವ ಒಡೆಯರ ಅವರೆ, ಶ್ರೀಮತಿ ಸರ್ವಮಂಗಳಾದೇವಿ ಒಡೆಯರ ಅವರೆ, ಸಮ್ಮೇಳನದ ಸ್ವಾಗತಾಧ್ಯಕ್ಷರೂ, ಪೂಜ್ಯರೂ, ಆದ ಡಾ||  ದಿನಕರ ದೇಸಾಯಿ ಅವರೇ, ನಮ್ಮ ಕಾಲೇಜ ಕಮಿಟಿಯ ಅಧ್ಯಕ್ಷರೂ ಹಿರಿಯ ಸ್ವಾತಂತ್ರೈ ಯೋಧರೂ ಆದ ಶ್ರೀ ಹರಿ ಅನಂತ ಪೈ ಅವರೆ, ಸಮ್ಮೇಳನದ ನಿರ್ದೇಶಕರಾದ ಡಾ|| ಸುಂಕಾಪುರ ಅವರೇ, ಕನ್ನಡ ಅಧ್ಯಯನ ಪೀಠದ  ಎಲ್ಲ ಪ್ರಾಧ್ಯಾಪಕ ಮಿತ್ರರೆ, ಸ್ವಾಗತ ಸಮಿತಿಯ ಎಲ್ಲ ಸದಸ್ಯರುಗಳೇ, ನಮ್ಮ ಆಮಂತ್ರಣವನ್ನು ಮನ್ನಿಸಿ ಬಂದು ನೆರೆದ ಎಲ್ಲ ಮಹನೀಯರೆ ಮತ್ತು ಮಹಿಳೆಯರೆ.
ತಮ್ಮೆಲ್ಲರನ್ನೂ ಈ ಸಮ್ಮೇಳನಕ್ಕೆ ತುಂಬು ಹೃದಯದಿಂದ ಸ್ವಾಗತಿಸಲು ನನಗೆ ಅತೀವ ಸಂತೋಷ, ಹೆಮ್ಮೆ ಅನಿಸುತ್ತಿದೆ. ಉತ್ತರ ಕನ್ನಡ ಜಿಲ್ಲೆಯ ಉದ್ದಗಲಕ್ಕೂ ಪ್ರಾಮುಖ್ಯವಾಗಿ ಗ್ರಾಮಾಂತರ ಪ್ರದೇಶಗಳಲ್ಲಿ  – ಶಿಕ್ಷಣ ಸಂಸ್ಥೆಗಳನ್ನು ಕಟ್ಟಿ, ಅದೇ ರೀತಿ ಜಿಲ್ಲೆಯಲ್ಲಿ ರೈತ ಸಂಘಟನೆ ಕೈಗೊಂಡು, ಜಿಲ್ಲೆಯ ಜನಪದದ ಸಾಮಾಜಿಕ, ರಾಜಕೀಯ ಹಾಗೂ ಶೈಕ್ಷಣಿಕ ಪ್ರಗತಿಗಾಗಿ ನಾಲ್ಕೂ ದಶಕಗಳಿಗೂ ಮಿಕ್ಕಿ ಶ್ರಮಿಸಿದ ಹಾಗೂ ತಮ್ಮ ಚಟುವಟಿಕೆಗಳು, ಕವನಗಳು ಮತ್ತು “ಜನಸೇವಕ” ಪತ್ರಿಕೆಯ ಮೂಲಕ, ಈ ಭಾಗದ ಜನಪದ ಜಾಗೃತಿಯನ್ನು ಕೈಕೊಂಡ, ಸರ್ವೆಂಟ್ಸ ಆಫ್ ಇಂಡಿಯಾ ಸೊಸೈಟಿಯ ಅಜೀವ ಸದಸ್ಯರಾದ ಮಾನ್ಯ ಡಾ|| ದಿನಕರ ದೇಸಾಯಿಯವರು ಕಟ್ಟಿ ಬೆಳೆಸಿದ ಈ ಕಾಲೇಜಿನ ಆಶ್ರಯದಲ್ಲಿ ಈ ಜನಪದ ಸಮ್ಮೇಳನ ನಡೆಯುತ್ತಿರುವುದು ತುಂಬ ಔಚಿತ್ಯ ಪೂರ್ಣವಾಗಿದೆ ಹಾಗೂ ನಮಗೆಲ್ಲ ಅಭಿಮಾನದ ಸಂಗತಿಯಾಗಿದೆ.
ಕಳೆದ ನವೆಂಬರ್ ತಿಂಗಳ ಕೊನೆಯಲ್ಲಿ ಡಾ!! ವೃಷಭೇಂದ್ರಸಾಮಿ ಅವರು ನಮಗೊಂದು ಪತ್ರ ಬರೆದು, ಈ ಸಮ್ಮೇಳನ ಅಂಕೋಲೆಯಲ್ಲಿ ನಡೆಯಬೇಕೆಂಮ ತಮ್ಮೆಲ್ಲರ ಇಚ್ಛೆ, ಮಾನ್ಯ ಕುಲಪತಿಯವರು ಕೂಡ ಇದೆ ರೀತಿ ಬಯಸಿದ್ದಾರೆ ಎಂದು ತಿಳಿಸಿದಾಗ, ಇಂಥ ಒಂದು ದೊಡ್ಡ ಜವಾಬ್ದಾರಿಯನ್ನು ಹೊತ್ತುಕೊಳ್ಳುವ ಧೈರ್ಯ ಸಾಲದ್ದರಿಂದ, ಈ ವಿಚಾರ ಪುನರ್ವಿಮರ್ಶಿಸಬೇಕು  ಎಂದು ನಾನು ಮಾನ್ಯ ಕುಲಪತಿಯವರನ್ನು ಕೇಳಿಕೊಂಡೆ. ಆದರೆ ಅವರು ಒಂದೇ ಮಾತಿನಲ್ಲಿ, ” ಈ ಸಮ್ಮೇಳನ ನಿಮ್ಮ ಕಾಲೇಜಿನ ಆಶ್ರಯದಲ್ಲಿಯೇ ನಡೆಯಬೇಕು. ಡಾ|| ದೇಸಾಯಿಯವರನ್ನು ಕರೆಯಿಸಿಕೊಳ್ಳಬೇಕು” – ಎಂದಾಗ ನಾವು ಅನಿವಾರ್ಯವಾಗಿ ಒಪ್ಪಿಕೊಳ್ಳಲೇಬೇಕಾಯಿತು.
ಈ ಮೊದಲು ಪ್ರಥಮ ನಾಲ್ಕು ಸಮ್ಮೇಳನಗಳನ್ನು ವಿಶ್ವವಿದ್ಯಾಲಯವು ತನ್ನ ಕನ್ನಡ ಅಧ್ಯಯನ ಪೀಠದ ಆಶ್ರಯದಲ್ಲಿ ಧಾರವಾಡದಲ್ಲೇ ನಡೆಸಿತು. ಐದನೆಯ ಸಮ್ಮೇಳನಗಳನ್ನು ಗುಲಬರ್ಗಾದಲ್ಲಿಯ ಸ್ನಾತಕೋತ್ತರ ಕೇಂದ್ರದ ಆಶ್ರಯದಲ್ಲಿ, ಆರನೆಯ ಸಮ್ಮೇಳನವನ್ನು ಇಳಕಲ್ಲ ಕಾಲೇಜದ ಆಶ್ರಯದಲ್ಲಿ ಹಾಗೂ ಏಳನೆಯ ಸಮ್ಮೇಳನವನ್ನು ಕಳೆದ ವರ್ಷ ಗದಗಿನ ಜೆ. ಟಿ. ಕಾಲೇಜಿನ ಆಶ್ರಯದಲ್ಲಿ ಏರ್ಪಡಿಸಿತ್ತು. ಎಂಟನೆಯ ಸಮ್ಮೇಳನ ಇಂದು ನಮ್ಮಲ್ಲಿ ನಡೆಯುತ್ತಿರುವದು ನಮಗೆಲ್ಲರಿಗೂ ಹರ್ಷವನ್ನು ತಂದಿದೆ.
“ಸಾಮೂಹಿಕ ಸೃಷ್ಟಿಯಾಗಿ, ಕಂಠಪಾಠ ಸಂಪ್ರದಾಯದಲ್ಲಿ ತಲೆಮಾರಿನಿಂದ ತಲೆಮಾರಿಗೆ ಕೊಡುಗೆಯಾಗಿ ಬರುವ ಕಥೆ, ಗೀತೆ, ಒಗಟು, ಗಾದೆ, ಐತಿಹ್ಯ, ಪುರಾಣ, ನಂಬಿಕೆ, ಮೂಢನಂಬಿಕೆ, ಆಚಾರ, ಹಬ್ಬ, ಮಂತ್ರವಿದ್ಯೆ, ಕುಶಲ ಕೈಗಾರಿಕೆ, ವೈದ್ಯ – ಇತ್ಯಾದಿಗಳು ಜಾನಪದ (Folklore)  ಎನಿಸಿಕೊಳ್ಳುವವು” – ಎಂದು “ಕನ್ನಡ ವಿಶ್ವಕೋಶ” ದ ಎಂಟನೆಯ ಸಂಪುಟದಲ್ಲಿ “ಜಾನಪದ” ದ ವ್ಯಾಖ್ಯೆ ಕೊಟ್ಟಿದೆ. ಅರೇಲಿಯೊ ಎಂ. ಎಸ್ಪಿನೋಸ್ ಎಂಬ ವಿದ್ವಾಂಸ ಜಾನಪದವನ್ನು “ಜನಪ್ರಿಯ ಜ್ಞಾನ” ಎಂದು ಸರಳವಾಗಿ, ಅರ್ಥಪೂರ್ಣವಾಗಿ ಹೆಸರಿಸಿದ್ದಾನೆ.
ಅನಕ್ಷರಸ್ಥ ಸಮಾಜದಲ್ಲಿ, ಕಂಠಪಾಠ ಸಂಪ್ರದಾಯದ ಮೂಲಕ ಊಳಿದು ಬಂದ ಸಾಹಿತ್ಯಿಕ, ಭೌತಿಕ ವರ್ಗಗಳು, ತಮ್ಮ ಜಾನಪದದ ಅಂಶಗಳಿಂದಾಗಿ ನಾಗರಿಕ ಸಮಾಜದವಕ್ಕಿಂತ ಹೆಚ್ಚು ಶ್ರೀಮಂತವಾಗಿವೆ – ಎಂಬುದು ಪ್ರಾಜ್ಞರ ಅಭಿಪ್ರಾಯ. ಜಾನಪದ ಯಾವುದೇ ಒಂದು ವರ್ಗಕ್ಕೆ ಸೀಮಿತವಾಗಿಲ್ಲ. ದಟ್ಟ ನಾಗರಿಕತೆಯ ನಡುವಿನಲ್ಲೇ ವ್ಯಕ್ತಿ ಬೆಳೆದರೂ, ಆತ ತನ್ನ ಸುತ್ತಲ ಬದುಕಿನಿಂದ – ಜಾನಪದದಿಂದ – ಸಂಪೂರ್ಣವಾಗಿ ತಪ್ಪಿಸಿಕೊಂಡಿರಲು ಸಾಧ್ಯವಿಲ್ಲ.
ಜಾನಪದ ತಲೆಮಾರಿನಿಂದ ತಲೆಮಾರಿಗೆ ಬರುವಾಗ, ಅದರ ಮೂಲ ಕರ್ತೃ ಕಣ್ಮರೆಯಾಗಿ, ಅದು ಒಟ್ಟು ಜನತೆಯ ಸೃಷ್ಟಿಯಾಗಿ, ಸೊತ್ತಾಗಿ ಉಳಿಯುತ್ತ ಬಂದಿದೆ. ಜಾನಪದದಲ್ಲಿ ಒಬ್ಬ ವ್ಯಕ್ತಿಯ ವೈಯಕ್ತಿಕ ಅನಿಸಿಕೆಗಳನ್ನು ಕಾಣುವುದಕ್ಕಿಂತ ಹೆಚ್ಚಾಗಿ, ಅವನ ಸಮಕಾಲೀನ ಜನಾಂಗದ ಅನಿಸಿಕೆಗಳನ್ನು ನಾವು ಕಾಣುತ್ತೇವೆ. ಇದರಿಂದಾಗಿ ಜಾನಪದಕ್ಕೆ ಸಾಂಸ್ಕೃತಿಕ ಮೌಲ್ಯವು ಬರುವದು. ಜನಪದ ಗೀತೆ ಜಾನಪದವಾದರೆ, ಆ ಗೀತೆಗಳಲ್ಲಿ ಹುದುಗಿರುವ ಸಂಸ್ಕೃತಿ ಮಾನವ ಶಾಸ್ತ್ರವಾಗಿರುತ್ತದೆ. ಆದುದರಿಂದಲೇ ಮಾನವ ಸಂಸ್ಕೃತಿಯ ಸಮಗ್ರ ತಿಳುವಳಿಕೆಗೆ ಜಾನಪದದ ಅಧ್ಯಯನವು ಒಂದು ಮಹತ್ತರವಾದ ಅಂಶ – ಎಂಬ ಮಾತು ಇಂದು ವಿಶ್ವ ಮಾನ್ಯವಾಗಿದೆ.
ಈಗ ಜಾನಪದ ಒಂದು ಸ್ವತಂತ್ರ ವಿಷಯವಾಗಿ ವಿಶ್ವದ ಹಲವಾರು ಕಡೆ ವಿದ್ವಾಂಸರು ಅದನ್ನು ಅಭ್ಯಾಸ ಮಾಡುತ್ತಿದ್ದಾರೆ. ಜಾನಪದವು ಒಂದು ಪ್ರತ್ಯೇಕ ಜ್ಞಾನದ ಶಾಖೆ ಎಂದು ಇಂದು ಗೌರವ ಪಡೆದಿದೆ. ಇದನ್ನು ಗಮನಿಸಿ ನಮ್ಮ ವಿಶ್ವ ವಿದ್ಯಾಲಯ ಮಟ್ಟದಲ್ಲಿಯೂ ಸ್ನಾತಕಪೂರ್ವ ಹಾಗೂ ಸ್ನಾತಕೋತ್ತರ – ಈ ಎರಡು ಹಂತಗಳಲ್ಲಿ ಜಾನಪದ ಅಭ್ಯಾಸ ನಡೆದಿದೆ.
ಈ ಜಾನಪದ ಸಾಹಿತ್ಯ ವಿವಿಧ ಜನಾಂಗಗಳ ಜೀವನದ ರೀತಿ ಮತ್ತು ಅವರು ಬಾಳುವ ನೈಸರ್ಗಿಕ ಹಿನ್ನೆಲೆ ಇವುಗಳನ್ನು ಪ್ರತಿಧ್ವನಿಸುವುದರಿಂದ ಅದು ಪ್ರದೇಶದಿಂದ ಪ್ರದೇಶಕ್ಕೆ ಭಿನ್ನ ರೂಪ ಹೊಂದಿದೆ. ಉತ್ತರ ಕನ್ನಡ ಜಿಲ್ಲೆಯ ಈ ಕರಾವಳಿ ಪ್ರದೇಶದಲ್ಲಿ ಇಲ್ಲಿಯವೇ ಆದ ವಿಶಿಷ್ಟ ಜನಪದ ಸಾಹಿತ್ಯ ಹಾಗೂ ವಿವಿಧ ಜಾನಪದ ಕಲೆಗಳನ್ನು ಗುರುತಿಸಬಹುದು. ಇವುಗಳಲ್ಲಿಯ ಕೆಲವು ಪ್ರಕಾರಗಳ ಪರಿಚಯ ಈ ಸಮ್ಮೇಳನದ ಗೋಷ್ಠಿಗಳಲ್ಲಿ ಮತ್ತು ರಂಗದರ್ಶನಗಳಲ್ಲಿ ಆಗಲಿರುವದು. ಇಲ್ಲಿಯ ಜಾನಪದ ಸಾಹಿತ್ಯವನ್ನು ಗರತಿಯರ ಹಾಡುಗಳು, ಅಜ್ಜಿಯ ಕಥೆಗಳು, ರೂಪಕಗಳು, ಗಾದೆಗಳು, ಒಗಟುಗಳು, ಗಂಡಸರ ಹಾಡುಗಳು, ಮಕ್ಕಳ ಹಾಡುಗಳು – ಎಂದು ಮುಂತಾಗಿ ವಿಂಗಡಿಸಬಹುದು. ಗ್ರಾಮ ದೇವತೆಗಳು ಇಲ್ಲಿಯ ಜನಪದದ ಜೀವನದಲ್ಲಿ ಅತಿ ಮಹತ್ವದ ಪಾತ್ರವನ್ನು ಆಡಿವೆ. ಶಕ್ತಿ ದೇವತೆಯನ್ನೇ ಅಮ್ಮ, ದೇವಿ, ದುರ್ಗೆ, ಕಾಳಿಕಾ, ಮಾರಿಯಮ್ಮ, ಮಂಕಾಳಮ್ಮ, ಇತ್ಯಾದಿ ವಿವಿಧ ಹೆಸರುಗಳಿಂದ ಬೇರೆ ಬೇರೆ ಸಮಾಜದ ಜನರು ಪೂಜಿಸುತ್ತ ಬಂದಿದ್ದಾರೆ. ಈ ದೇವತೆಗಳಿಗೆ ಸಂಬಂಧಿಸಿ ಆಚರಿಸುವ ಬಂಡಿಹಬ್ಬವು ತುಂಬ ವೈಶಿಷ್ಟ್ಯ ಪೂರ್ಣವಾಗಿವೆ. ಈ ಗ್ರಾಮದೇವತೆಗಳ ಕುರಿತಾದ ಅಭ್ಯಾಸ ಮಾನವಶಾಸ್ತ್ರದ ಅಭ್ಯಾಸಕ್ಕೆ ಹೆಚ್ಚು ನೆರವಾಗಬಹುದೆಂದು ನನಗೆ ಅನಿಸುತ್ತದೆ.
ಡಾ|| ಎಲ್. ಆರ್. ಹೆಗಡೆ  ಹಾಗೂ  ಡಾ|| ಎನ್. ಆರ್. ನಾಯಕ ಇವರು ನಮ್ಮ ಜಿಲ್ಲೆಯ ಜಾನಪದ ಸಾಹಿತ್ಯ ಕಲೆಗಳ ಕುರಿತು ವಿಪುಲವಾಗಿ ಅಭ್ಯಾಸ ಮಾಡಿದ್ದಾರೆ. ಈ ಸಂದರ್ಭದಲ್ಲಿ, ಸುಮಾರು ೪೮ ವರ್ಷಗಳ ಹಿಂದೆ ಅಂದರೆ ೧೯೩೩ ರಲ್ಲಿ ನೂರೈವತ್ತು ಸುಂದರ ತ್ರಿಪದಿಗಳನ್ನೊಳಗೊಂಡ ” ಹಳ್ಳಿಯ ಹಾಡುಗಳು” ಎಂಬ ಸಂಕಲನವನ್ನು ಪ್ರಕಟಿಸಿದ ದಿವಂಗತ ವಿಠೋಬ ವೆಂಕ ನಾಯಕ ತೊರ್ಕೆ ಇವರನ್ನು ಸ್ಮರಿಸುವುದು ಸೂಕ್ತ ಎಂದು ನನಗೆ ಅನಿಸುತ್ತದೆ. ಇಲ್ಲಿಯ ಈ ಜನಪದ ಸಾಹಿತ್ಯಕ್ಷೇತ್ರ ಎಷ್ಟೊಂದು ವಿಶಾಲವಾಗಿದೆಯೆಂದರೆ, ಇನ್ನೂ ನೂರಾರು ಜನ ಇಲ್ಲಿ ಕೃಷಿ ಮಾಡಲು ಅವಕಾಶವಿದೆ. ನಾಗರಿಕತೆಯ ತೆರೆ ಈ ಸಾಹಿತ್ಯ ಕಲೆಗಳನ್ನು ಕೊಚ್ಚಿಕೊಂಡು ಹೋಗುವ ಮೊದಲೆ ಅವುಗಳ ಸಂಗ್ರಹ, ಸಂಪಾದನೆ ಆಗಬೇಕಿದೆ. ಈ ಸಮ್ಮೇಳನ ಇಂಥ ಮಹತ್ವದ ಕೆಲಸಕ್ಕೆ – ಜಾನಪದ ಸಾಹಿತ್ಯ, ಕಲೆಗಳ ಸಂಪಾದನೆಗೆ, ಅವುಗಳ ಅಭ್ಯಾಸಕ್ಕೆ ಪ್ರೇರಣೆ ನೀಡಲಿ. ಹಲವಾರು ಜನ ಈ ಕ್ಷೇತ್ರಗಳಲ್ಲಿ ದುಡಿದು ಇಲ್ಲಿಯ ಜಾನಪದ ಸಾಹಿತ್ಯ, ಕಲೆಗಳ ಮಾಹಿತಿಯನ್ನು ದೇಶದ ಬೇರೆ ಭಾಗದ ಜನರಿಗೂ ಪರಿಚಯಿಸುವಂತಾಗಲಿ, ಇಲ್ಲಿಯ ಜನರ ಜೀವನವು ಇದರಿಂದಾಗಿ ಹೆಚ್ಚು ಸುಂದರವಾಗಲಿ ಎಂದು ಹಾರೈಸುತ್ತೇನೆ.
ಇಂಥ ಒಂದು ಮಹತ್ವದ ಸಮ್ಮೇಳನಕ್ಕೆ ಸರ್ವಾಧ್ಯಕ್ಷರಾಗಲು ಒಪ್ಪಿ, ಇಲ್ಲಿಗೆ ಬಂದಿರುವ ಡಾ|| ಎಲ್. ಆರ್. ಹೆಗಡೆ ಅವರನ್ನು ಸಮ್ಮೇಳನದ ಸ್ವಾಗತ ಸಮಿತಿಯ ಪರವಾಗಿ ಮತ್ತು ನೆರೆದ ಎಲ್ಲ ಮಹಾಜನರ ಪರವಾಗಿ ತುಂಬು ಹೃದಯದಿಂದ ಸ್ವಾಗತಿಸುತ್ತೇನೆ. ಅದೇ ರೀತಿ, ಈ ಸಮ್ಮೇಳನದ ಮುಖ್ಯ ಪೋಷಕರಾಗಿ, ಪ್ರೇರಕ ಶಕ್ತಿಯಾಗಿ, ಮತ್ತು ಇದು ಇಲ್ಲಿ ಸೇರಲು ಕಾರಣೀಭೂತರಾದ ನಮ್ಮ ನೆಚ್ಚಿನ ಕುಲಪತಿ ಮಾನ್ಯ ಶ್ರೀ ಸದಾಶಿವ ಒಡೆಯರ ಅವರನ್ನೂ, ಅವರ ಜೊತೆಗೆ ಅವರ ಶ್ರೀಮತಿ ಸರ್ವಮಂಗಳಾದೇವಿ ಒಡೆಯರ ಅವರನ್ನೂ ಅತಿ ಸಂತೋಷದಿಂದ ಸ್ವಾಗತಿಸುತ್ತೇನೆ. ಶ್ರೀ ಒಡೆಯರ ಅವರು ಈ ಸಮ್ಮೇಳನವನ್ನು ಉದ್ಘಾಟಿಸುತ್ತಿರುವದು ನಮಗೆಲ್ಲ ತುಂಬ ಅಭಿಮಾನದ ವಿಷಯ. ಇದೇ ಸಮಯದಲ್ಲಿ, ನಾಳೆ ಇಲ್ಲಿ ನಡೆಯಲಿರುವ ಗೋಷ್ಠಿಗಳ ಎಲ್ಲ ಅಧ್ಯಕ್ಷರುಗಳನ್ನು ಹಾಗೂ ಗೋಷ್ಠಿಗಳಲ್ಲಿ ಭಾಗವಹಿಸಲಿರುವ ಎಲ್ಲ ವಿದ್ವಾಂಸರುಗಳನ್ನು ಸ್ವಾಗತ ಸಮಿತಿಯ ವತಿಯಿಂದ, ನೆರೆದ ಎಲ್ಲ ಮಹಾಜನರ ವತಿಯಿಂದ ಸಂತೋಷದಿಂದ ಸ್ವಾಗತಿಸುತ್ತೇನೆ. ಈ ಸಮ್ಮೇಳನದಲ್ಲಿ ಸನ್ಮಾನಿತರಾಗಲಿರುವ ಶ್ರೀ ಅಪ್ಪಾಲಾಲ ನದಾಫ, ಜಮಖಂಡಿ ಹಾಗೂ ಶ್ರೀ ಶಂಭು ಹೆಗಡೆ, ಕೆರೆಮನೆ ಇವರನ್ನು ಸಾದರದಿಂದ ಸ್ವಾಗತಿಸುತ್ತೇನೆ. ಇದೇ ಸಂದರ್ಭದಲ್ಲಿ ಇಂದು ಮತ್ತು ನಾಳೆ ನಡೆಯಲಿರುವ ” ರಂಗದರ್ಶನ” ಕಾರ್ಯಕ್ರಮದಲ್ಲಿ ಭಾಗವಹಿಸಲಿರುವ ಎಲ್ಲ ಕಲಾವಿದರನ್ನೂ ನಾವು ಸಂತೋಷದಿಂದ ಬರಮಾಡಿಕೊಂಡು, ಈ ಎಂಟನೆಯ ಜನಪದ ಸಮ್ಮೇಳನವನ್ನು ನಮ್ಮ ಕಾಲೇಜಿನ ಆಶ್ರಯದಲ್ಲಿ ಸಂಘಟಿಸಿ ನಿರ್ದೇಶಿಸುತ್ತಿರುವ ಕನ್ನಡ ಅಧ್ಯಯನ ಪೀಠದ ಮುಖ್ಯಸ್ಥರನ್ನು ಹಾಗೂ ಅವರ ಜೊತೆಗೂಡಿಬಂದ ಎಲ್ಲ ಪ್ರಾಧ್ಯಾಪಕ ಸ್ನೇಹಿತರನ್ನು, ವಿದ್ಯಾರ್ಥಿ ಮಿತ್ರರನ್ನು ಅತಿ ಆತ್ಮೀಯತೆಯಿಂದ ಇಲ್ಲಿ ಬರಮಾಡಿಕೊಳ್ಳುವೆ. ಈ ಸಮ್ಮೇಳನದ ಮಹತ್ವವನ್ನು ಗಮನಿಸಿ ಬಂದ ಧಾರವಾಡದ ಆಕಾಶವಾಣಿಯ ಅಧಿಕಾರಿಗಳನ್ನು ಹಾಗೂ ಪತ್ರಕರ್ತರನ್ನು ಮತ್ತು ವಾರ್ತಾ ಹಾಗೂ ಪ್ರಚಾರ ಇಲಾಖೆಯ ಅಧಿಕಾರಿಗಳನ್ನು ಸಾದರದಿಂದ ಸ್ವಾಗತಿಸುತ್ತೇನೆ.
ಕೊನೆಯದಾಗಿ, ನಮ್ಮ ಆಮಂತ್ರಣವನ್ನು ಮನ್ನಿಸಿ ಬಂದು ನೆರೆದ ಎಲ್ಲ ಮಹನೀಯರನ್ನು ಮತ್ತು ಮಹಿಳೆಯರನ್ನು ಹೃತ್ಪೂರ್ವಕ ಸ್ವಾಗತಿಸಿ, ಸಮ್ಮೇಳನದ ಮುಂದಿನ ಕಾರ್ಯಕಲಾಪಗಳಿಗೆ ಅನುವು ಮಾಡಿಕೊಡುತ್ತಿದ್ದೇನೆ.
ಕರ್ನಾಟಕದ ಸ್ತ್ರೀ-ಗ್ರಾಮದೇವತೆಗಳು:ಸ್ವಾಗತ ಭಾಷಣ
ಮಾನ್ಯ ಕುಲಪತಿಗಳಾದ ಆರೀ ಎಸ್. ಎಸ್. ಒಡೆಯರ ಅವರೆ, ಸಮ್ಮೇಳನಾಧ್ಯಕ್ಷರಾದ ಡಾ. ಎಲ್. ಆರ್. ಹೆಗಡೆ ಅವರೆ, ಸ್ವಾಗತಾಧ್ಯಕ್ಷರಾದ ಡಾ. ದಿನಕರ ದೇಸಾಯಿ ಅವರೆ, ಜನಪದ ಕಲಾವಿದರಾದ ಶ್ರೀ ಶಂಭು ಹೆಗಡೆ ಹಾಗೂ ಶ್ರೀ ಅಪ್ಪಾಲಾಲ್ ನದಾಫ ಅವರೆ, ಕಾರ್ಯಾಧ್ಯಕ್ಷರಾದ ಪ್ರಿ. ಕೆ. ಜಿ. ನಾಯಕ ಅವರೆ, ವಿವಿಧ ಗೋಷ್ಠಿಗಳ ಅಧ್ಯಕ್ಷರೆ, ಉಪನ್ಯಾಸಕರೆ, ಜಾನಪದ ಕಲಾಪ್ರೇಮಿಗಳೆ, ಅಂಕೋಲೆಯ ಕಲಾಭಿಮಾನಿಗಳೇ,
ಕನ್ನಡ ಅಧ್ಯಯನ ಪೀಠದ ಪರವಾಗಿ, ಕರ್ನಾಟಕ ವಿಶ್ವವಿದ್ಯಾಲಯದ ಪರವಾಗಿ ತಮ್ಮೆಲ್ಲರಿಗೂ ಹೃತ್ಪೂರ್ವಕ ಸ್ವಾಗತ ಕೋರುತ್ತೇನೆ.
ಕರ್ನಾಟಕ ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಪೀಠವು ಪ್ರತಿವರ್ಷ ಜಾನಪದ ಸಮ್ಮೇಳನವನ್ನು ಕಳೆದ ಎಂಟು ವರ್ಷಗಳಿಂದ ನಡೆಸಿಕೊಂಡು ಬರುತ್ತಲಿದೆ. ಮೊದಮೊದಲು ದಟ್ಟ ಹೆಜ್ಜೆಯನ್ನಿಟ್ಟ ಈ ಸಮ್ಮೇಳನವು ಬರುಬರುತ್ತ ದಿಟ್ಟ ಹೆಜ್ಜೆಗಳನ್ನು ಹಾಕುತ್ತ ನಾಡಿನ ನಾನಾ ಭಾಗಗಳಲ್ಲಿ ಸಂಚರಿಸಿ ಇಂದು ಅಂಕೋಲೆಗೆ ಸಾಗಿ ಬಂದಿದೆ. ಮೊಟ್ಟ ಮೊದಲು ನಡೆದ ನಾಲ್ಕು ಸಮ್ಮೇಳನಗಳು ಕರ್ನಾಟಕದ ವಿಶ್ವವಿದ್ಯಾಲಯದ ಆವರಣದಲ್ಲಿಯೇ ನಡೆದು ಜನಮನವನ್ನು ಸೂರೆಗೊಂಡವು. ಪಂಡಿತರಿಗೆ ವಿಚಾರ ಸಂಕಿರಣಗಳು ಹಿಡಿಸಿದವು. ರಸಿಕರಿಗೆ ರಂಗದರ್ಶನಗಳು ರಸದೂಟ ಉಣಿಸಿದವು. ಕೇಳಿದವರು, ಕಂಡವರು ಈ ಜಾನಪದ ಸಮ್ಮೇಳನಗಳು ನಮ್ಮ ವಿಶ್ವವಿದ್ಯಾಲಯದ ವೈಶಿಷ್ಟ್ಯವೆಂದು ಹೊಗಳಿದರು. ಹಿಂದಿನ ಹಾಗೂ ಇಂದಿನ ಕುಲಪತಿಗಳ ಆಸಕ್ತಿ, ಇಚ್ಚಾಶಕ್ತಿ, ಸಹಾಯ ಸಂಪದ ನಮ್ಮನ್ನಿಲ್ಲಿಗೆ ತಂದು ನಿಲ್ಲಿಸಿದೆ. ಮಾನ್ಯ ಕುಲಪತಿಗಳಾದ ಶ್ರೀ ಎಸ್. ಎಸ್, ಒಡೆಯರ ಅವರು ಕಲಾಭಿಮಾನಿಗಳು, ಜಾನಪದ ಸಂಸ್ಕೃತಿಯ ತಳಬೇರು ಬಲ್ಲವರು, ಕಲಾಭಿವೃದ್ದಿಗೆ, ಸಂಸ್ಕೃತಿಕ ಚಟುವಟಿಕೆಗಳಿಗೆ ಸಹಾಯ ಮಾಡುವಲ್ಲಿ ಅವರು ಎತ್ತಿದ ಕೈ. ವಿಶ್ವವಿದ್ಯಾಲಯದಿಂದ ಆಗ ಬೇಕಾದ ಎಲ್ಲ ಸಹಾಯವನ್ನು ಈ ಸಮ್ಮೇಳನಗಳಿಗೆ ನೀಡುತ್ತ ಬಂದಿದ್ದಾರೆ. ಇಂದಿನ ಸಮ್ಮೇಳನವನ್ನು ಉದ್ಘಾಟಿಸಲು ಸಂತೋಷದಿಂದ ಆಗಮಿಸಿದ್ದಾರೆ. ಅವರನ್ನು ಇಲ್ಲಿ ನೆನೆಯದೆ ಇರಲಾರೆವು.
ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನವು ಇತ್ತಿತ್ತಲಾಗಿ ಹೊರಗಡೆಯಲ್ಲಿ ನಡೆಯ ತೊಡಗಿದೆ. ಕರೆದವರ ಮನೆಗೆ ನಾವು ನಡೆದು ಬರಲು ಸಿದ್ಧರಿದ್ದೇವೆ.ಆದರೆ ಕರೆಯುವ ಬುದ್ಧಿ ಇದ್ದವರು ಎಷ್ಟು ಜನ? ನಮಗೆ ಮಾತ್ರ ಆ ಕೊರತೆ ಅನಿಸಿಲ್ಲ. ಈಗಾಗಲೇ ಕಲಬುರ್ಗಿ, ಇಲಕಲ್ಲ, ಗದಗ ಈ ನಗರಗಳ ಕಾಲೇಜ ಪ್ರಾಧ್ಯಾಪಕರು, ಅಲ್ಲಿದ್ದ ಮಹಾಸ್ವಾಮಿಗಳು, ಪ್ರತಿಷ್ಠಿತ ಮಹನೀಯರು ನಮ್ಮ ಜಾನಪದ ಸಮ್ಮೇಳನಗಳಿಗೆ ಪ್ರೋತ್ಸಾಹವಿತ್ತು ನಡೆಯಿಸಿಕೊಟ್ಟಿದ್ದಾರೆ. ಅವರು ಮಾಡಿದ ವ್ಯವಸ್ಥೆ, ನೀಡಿದ ಪ್ರಸಾದ, ರೂಢಿಸಿದ ಆತ್ಮೀಯತೆಗಳನ್ನು ನಾವು ಮರೆಯಲಾರೆವು. ಅವು ಮರೆತರೂ ಮರೆಯಲಾರದ ಸವಿನೆನಪುಗಳು.
ಹಿಂದಿನ ಸಮ್ಮೆಳನಗಳಿಗೆ ಡಾ. ಶಿವರಾಮ ಕಾರಂತ, ಡಾ. ದೇ. ಜವರೇಗೌಡ, ಡಾ. ಗೊರೂರು ರಾಮಸ್ವಾಮಿ ಅಯ್ಯಂಗಾರ, ಡಾ. ಜಯದೇವಿತಾಯಿ ಲಿಗಾಡೆ, ಶ್ರೀ ಜೋಳದರಾಶಿ ದೊಡ್ಡನಗೌಡ, ಶ್ರೀ  ಸಿಂಪಿ ಲಿಂಗಣ್ಣ, ಶ್ರೀ ಎಚ್. ಎಲ್. ನಾಗೇಗೌಡ – ಈ  ಜಾನಪದ ಘನ ವಿದ್ವಾಂಸರು ಅಧ್ಯಕ್ಷರಾಗಿ ಸಮ್ಮೇಳನದ ಅಭಿವೃದ್ಧಿಗೆ ಪಾಂಡಿತ್ಯ ಪೂರ್ಣ ಅಧ್ಯಕ್ಷೀಯ ಭಾಷಣಗಳನ್ನು ನೀಡಿ, ನಮ್ಮನ್ನು ಕೃತಾರ್ಥರನ್ನಾಗಿ ಮಾಡಿದ್ದಾರೆ. ಅವರು ತೋರಿದ ದಾರಿ ನಮಗಿಂದು ರಾಜಮಾರ್ಗ.
ಈ ಸಮ್ಮೇಳನಗಳ ಅಂಗವಾಗಿ ಅವ್ಯಾಹತವಾಗಿ ನಡೆಯಲಿರುವ ವಿಚಾರಸಂಕಿರಣಗಳು ಸಾಕಷ್ಟು ಯಶಸ್ವಿಯಾಗಿವೆ. ಅದಕ್ಕೆ ಮುಖ್ಯ ಕಾರಣರು ನಮ್ಮ ಜಾನಪದ ವಿದ್ವಾಂಸರು. ಅವರು ಕಷ್ಟಪಟ್ಟು ವಿಷಯ ಸಂಗ್ರಹಿಸಿ, ಶಾಸ್ತ್ರೋಸ್ತ್ರ ಸಂಶೋಧನೆ ನಡೆಸಿ, ಪ್ರಬಂಧಗಳನ್ನು ಮಂಡಿಸುತ್ತಾರೆ. ತಮ್ಮ ವಿಷಯಗಳನ್ನು ಕುರಿತು ಪ್ರಬಂಧ ಬರೆದು ಕೊಡುತ್ತಾರೆ. ಪ್ರತಿಯೊಂದು ಸಮ್ಮೇಳನದ ವಿಚಾರ ಸಂಕಿರಣ ಭಾಷಣಗಳನ್ನೂ ಅಧ್ಯಕ್ಷೀಯ ಭಾಷಣಗಳನ್ನೂ ಒಟ್ಟುಗೂಡಿಸಿ ” ಜಾನಪದ ಸಾಹಿತ್ಯ ದರ್ಶನ” ಎಂಬ ಹೆಸರಿನಲ್ಲಿ ವಿಶ್ವವಿದ್ಯಾಲಯವು ಗ್ರಂಥ ರೂಪದಲ್ಲಿ ಪ್ರಕಟಿಸುತ್ತ ಬರುತ್ತದೆ. ಆ ಕೃತಿ ಮುಂದಿನ ಸಮ್ಮೇಳನದಲ್ಲಿ ವಿದ್ವಾಂಸರೊಬ್ಬರಿಂದ ಉದ್ಘಾಟನೆ ಹೊಂದುತ್ತದೆ. ನಮ್ಮ ಪ್ರಯತ್ನವನ್ನು ಮೀರಿ ಗದಗಿನ ಸಮ್ಮೇಳನದ ದರ್ಶನ ಅಂಚಿನಲ್ಲಿದೆ. ಈ ಜಾನಪದ ಸಾಹಿತ್ಯ ದರ್ಶನ ಕೃತಿಗಳು ಜನಮೆಚ್ಚುಗೆ ಪಡೆದುದು ನಮ್ಮ ಭಾಗ್ಯವೆಂದೇ ಭಾವಿಸಿದ್ದೇವೆ. ಇದೆಲ್ಲ ನಮ್ಮ ಸಾಹಸದ ಗತವೈಭವ.
ಇಂದು ಅಂಕೋಲೆಯಲ್ಲಿ ಎಂಟನೆಯ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನ ವಿಜೃಂಭಣೆಯಿಂದ ಜರುಗುತ್ತಲಿದೆ. ಗೋಖಲೆ ಸೆಂಟೆನರಿ ಕಾಲೇಜು ನಮ್ಮನ್ನು ಆದರದಿಂದ ಆಮಂತ್ರಿಸಿದೆ. ಈ ಕಾಲೇಜಿನ, ಪ್ರಿನ್ಸಿಪಾಲ್ ಕೆ. ಜಿ. ನಾಯಕ ಅವರು ತಮ್ಮ ಕಾಲೇಜ ಸಿಬ್ಬಂದಿಯೊಂದಿಗೆ ಅಂಕೋಲೆಯ ಮಹಾಜನರ ಉದಾರ ಸಹಾಯದೊಂದಿಗೆ ಸಮ್ಮಿಲಿತರಾಗಿ ಒಂದೇ ಸವನೆ ದುಡಿಯುತ್ತಿದ್ದಾರೆ. ಪ್ರಿ. ನಾಯಕ ಅವರು ಶಿಸ್ತಿಗೆ  ಹೆಸರಾದವರು, ಆದರಾತಿಥ್ಯಕ್ಕೆ ಮಿಗಿಲಾದವರು. ಅವರ ಅವಿರತ ಶ್ರಮಕ್ಕೆ ನಾವು ಋಣಿಯೆಂದರೆ ಸಾಲದು.
ಕೆನರಾ ವೆಲ್‌ಫೇರ್ ಟ್ರಸ್ಟಿನ ಅಧ್ಯಕ್ಷರೂ ಇಂದಿನ ಸಮ್ಮೇಳನದ ಸ್ವಾಗತಾಧ್ಯಕ್ಷರೂ ಆದ ಡಾ. ದಿನಕರ ದೇಸಾಯಿ ಅವರು ಈ ಸಮ್ಮೇಳನದ ಬೆನ್ನೆಲುಬಾಗಿ ನಿಂತು ಕಾರ್ಯ ನಿರ್ವಹಿಸುತ್ತಿರುವದು ನಮಗೆ ಸಂತೋಷದ ವಿಷಯ. ಡಾ. ದಿನಕರ ದೇಸಾಯಿ ಅವರು ಇಲ್ಲಿ ನೆರೆದ ಜನಸಮೂಹಕ್ಕೆ ತೀರ ಹತ್ತಿದವರು. ನನಗಿಂತಲೂ ಅವರು ನಿಮಗೇ ಹೆಚ್ಚು ಪರಿಚಿತರು. ಪ್ರತಿಭಾವಂತ ವಿದ್ಯಾರ್ಥಿಯಾಗಿ, ಹೆಸರಾಂತ ಸಾಹಿತಿಯಾಗಿ, ಪತ್ರಿಕೋದ್ಯಮಿಯಾಗಿ, ಶಿಕ್ಷಣ ಪ್ರೇಮಿಯಾಗಿ, ಸಮಾಜ ಸೇವಕರಾಗಿ ಅವರು ಮಾಡಿದ ನಾಡಿನ ಸೇವೆ ಅಗಣಿತವಾಗಿದೆ. ಅವರ ಮುತ್ತಿನಂತಹ ಹತ್ತು ಸಾಹಿತ್ಯ ಕೃತಿಗಳು ಅಮರವೆನಿಸಿವೆ. ಉತ್ತರ ಕನ್ನಡ ಜಿಲ್ಲೆಯ ಶೈಕ್ಷಣಿಕ ಹಾಗೂ ಸಾಮಾಜಿಕ ಕ್ಷೇತ್ರಗಳಲ್ಲಿ ಅವರಾಡಿದ ಪಾತ್ರ ಹಿರಿದು.ಇಂದು ಈ ಭಾಗದಲ್ಲಿ, ತಲೆಯೆತ್ತಿ ನಿಂತಿರುವ ಹಾಯಸ್ಕೂಲುಗಳು, ಕಾಲೇಜುಗಳು, ವಿದ್ಯಾರ್ಥಿನಿಲಯಗಳು ಅವರ ಹೆಸರು ಹೇಳಿ ದೀಪ ಹಚ್ಚುತ್ತಲಿವೆ. ಅವರ ನಿಷ್ಕಾಮ ಸೇವೆಯನ್ನು ಮನದಂದು ಕರ್ನಾಟಕ ವಿಶ್ವವಿದ್ಯಾಲಯವು ಅವರಿಗೆ ಡಾಕ್ಟರೇಟ ಪದವಿಯನ್ನಿತ್ತು ಗೌರವಿಸುವದು ಯಥಾಯೋಗ್ಯವಾಗಿದೆ. ಇಂತಹ ಮಹನೀಯರು ಇಂದು “ಜಾನಪದ ಸಾಹಿತ್ಯ ದರ್ಶನ – ೬” ಈ ಕೃತಿಯನ್ನು ಉದ್ಘಾಟಿಸುವುದಲ್ಲದ, ಜನಪದ ಬಯಲಾಟದ ಮುಕುಟಮಣಿಯಂತಿರುವ ಶ್ರೀ ಶಂಭು ಹೆಗಡೆ ಹಾಗೂ ಅಪ್ಪಾಲಾಲ್ ನದಾಫ ಅವರನ್ನು ಸನ್ಮಾನಿಸಲಿರುವದು ತುಂಬಾ ಸಂತೋಷದ ವಿಷಯ.
ಈ ಸಮ್ಮೇಳನಕ್ಕೆ ಹಿರಿಯ ಅಧ್ಯಕ್ಷರಾಗಿ ಆಯ್ಕೆ ಹೊಂದಿದವರು ನನ್ನ ಸ್ನೇಹಿತರಾದ ಡಾ. ಎಲ್. ಆರ್. ಹೆಗಡೆ ಅವರು. ಕನ್ನಡ ಪ್ರಾಧ್ಯಾಪಕರಾಗಿ, ಸಾಹಿತಿಗಳಾಗಿ, ವಿಮರ್ಶಕರಾಗಿ ಅವರು ಮಾಡಿದ ಸಾಹಿತ್ಯ ಸೇವೆ ಘನನೀಯವಾದುದು. ಕಾವ್ಯ ವ್ಯಾಸಂಗ, ಜೈನ ಮಹಾಭಾರತ, ಕುಮಾರ ವ್ಯಾಸನ ಪಾತ್ರಸೃಷ್ಟಿ ಮುಂತಾದ ಕೃತಿಗಳು  ಜನಮೆಚ್ಚುಗೆಗೆ ಪಾತ್ರವಾಗಿವೆ. ಅವರು ಬರೆದ “ಕುಮಾರ ವ್ಯಾಸನ ಪಾತ್ರ ಸೃಷ್ಟಿ” ಮಹಾಪ್ರಬಂಧವನ್ನು ಮೆಚ್ಚಿಕೊಂಡು ಕರ್ನಾಟಕ ವಿಶ್ವವಿದ್ಯಾಲಯವು ಅವರಿಗೆ ಪಿಎಚ್‌ಡಿ ಪದವಿ ನೀಡಿದೆ.
ಡಾ. ಎಲ್. ಆರ್. ಹೆಗಡೆ ಅವರು ಶಿಷ್ಟ ಸಾಹಿತ್ಯಕ್ಕಿಂತಲೂ ಹೆಚ್ಚಾಗಿ ಅವರು ಸಂಗ್ರಹಿಸಿ, ಸಂಶೋಧಿಸಿ, ಸಂಪಾದಿಸಿದ ಕೃತಿಗಳು ೨೫ ಕ್ಕೂ ಹೆಚ್ಚು. ಉತ್ತರ ಕನ್ನಡ ಜಿಲ್ಲೆಯ ಜನಪದ ಕಥೆ, ಗೀತ, ಲಾವಣಿ, ಹಾಡು ಮುಂತಾದವುಗಳನ್ನು ಸಂಗ್ರಹಿಸಿದ್ದಲ್ಲದೆ ಆಯಾ ಕೃತಿಗಳಿಗೆ ಸುದೀರ್ಘವಾದ, ಪಾಂಡಿತ್ಯ ಪೂರ್ಣವಾದ ಮುನ್ನುಡಿ, ಹಿನ್ನುಡಿ, ವಿಮರ್ಶಾತ್ಮಕ ವಿವೇಚನೆ ನೀಡಿರುವದು ಗಮನಾರ್ಹವಾಗಿದೆ. ಜಾನಪದ ಅವರ ಜೀವನದ ಉಸಿರಾಗಿದೆ, ಬಾಳಿನ ಬೆಳಕಾಗಿದೆ; ಮೇಲಾಗಿ, ಕರಾವಳಿ ಪ್ರದೇಶದ ಸಂಸ್ಕೃತಿಯ ಹೆಗ್ಗುರುತಾಗಿದೆ. ಉತ್ತರ ಕನ್ನಡ ಜಾನಪದ ಕಥೆಗಳು, ಜಾನಪದ ಕಥಗಳು, ನಮ್ಮ ಜಾನಪದ ಕಥೆಗಳು, ಸಿದ್ದಿಯರ ಕಥೆಗಳು. ಡಾ. ಹೆಗಡೆಯವರ ಕಥಾ ಪ್ರಪಂಚದ ಮಾದರಿಗಳೆನ್ನಬಹುದು. ಕರ್ನಾಟಕ ಕರಾವಳಿಯ ಜಾನಪದ ಗೀತಗಳು, ಕೆಲವು ಲಾವಣಿಗಳು, ಗುಮಟೆಯ ಪದಗಳು, ಗುಮ್ಮನ ಪದಗಳು, ಗೊಂಡರ ಪದಗಳು, ತಿಮ್ಮಕ್ಕನ ಪದಗಳು, ಹಾಡುಂಟೆ ನನ್ನ ಮನದಲ್ಲಿ, ಮೊದಲಾದ ಗೀತ ಸಂಗ್ರಹಗಳು ಕರಾವಳಿ ಪ್ರದೇಶದ ಸೊಲ್ಲು – ಪ್ರತಿ ಸೊಲ್ಲುಗಳನ್ನು ನಿದರ್ಶನಕ್ಕೆ ತಂದಿವೆ. ಈ ಸಂಗ್ರಹ ರಾಶಿಯೊಡನೆ ಕನ್ನಡ ಜನಪದ ಸಾಹಿತ್ಯ, ಜನಪದ ಜೀವನ ಮತ್ತು ಕಲೆ, ಜನಪದ ಸಾಹಿತ್ಯ ಮೂಢನಂಬಿಕೆಗಳು ಮುಂತಾದವು ಸೇರಿರುವದು ಯೋಚನೆ, ವಿವೇಚನೆ, ವಿಮರ್ಶೆಗಳಿಗೆ ಕಳೆ ತಂದಿವೆ. ಇವುಗಳಲ್ಲಿ ಕೆವು ಕೃತಿಗಳನ್ನು ನಮ್ಮ ನಾಡಿನ ಮೂರೂ ವಿಶ್ವವಿದ್ಯಾಲಯಗಳು, ಸಾಹಿತ್ಯ ಪರಿಷತ್ತು ಪ್ರಕಟಿಸಿ ತಂತಮ್ಮ ಕೃತಿ ಬಲವನ್ನು ಹೆಚ್ಚಿಸಿಕೊಂಡಿವೆ. ಡಾ. ಹೆಗಡೆಯವರ ಜಾನಪದ ಸೇವೆಯನ್ನು  ಮನಗಂಡು ಕರ್ನಾಟಕ ಜಾನಪದ ಅಕಾಡಮಿ ತನ್ನ ಸದಸ್ಯನನ್ನಾಗಿ ಆರಿಸಿಕೊಂಡಿದೆ. ಹಿತ್ತಲ ಗಿಡ ಮದ್ದಲ್ಲ ಎನ್ನುವಂತೆ ನಮ್ಮವರೇ ಆದ ಡಾ.ಎಲ್. ಆರ್. ಹೆಗಡೆ ಅವರು ನಮ್ಮ ಕಣ್ಣಲ್ಲಿ ಎದ್ದು ಕಾಣದಿರಬಹುದು, ಅದು ದೃಷ್ಟಿದೋಷವೆಂದೇ ಹೇಳಬೇಕು. ಗುಣಕ್ಕೆ ಮತ್ಸರವುಂಟೆ ? ಜಾನಪದ ಘನ ವಿದ್ವಾಂಸರಾದ ಡಾ. ಎಲ್. ಆರ್. ಹೆಗಡೆ ಅವರು ಈ ಎಂಟನೆಯ ಜಾನಪಸ ಸಮ್ಮೇಳನದ ಅಧ್ಯಕ್ಷರಾಗಿ ದೊರೆತುದು ನಮ್ಮ ಭಾಗ್ಯವೆಂದೇ ನನ್ನ ಭಾವನೆ.
ಜಾನಪದ ಸಾಹಿತ್ಯ, ಕಲೆ, ವಿಜ್ಞಾನ ಬೆಳೆಯಬೇಕಾದರೆ ಸಾಹಿತಿಗಳಿಗೆ, ಕಲಾಕಾರರಿಗೆ ಸನ್ಮಾನ ಮಾಡಿ, ಅವರನ್ನು ಹುರುದುಂಬಿಸುವದು ಸಮ್ಮೇಳನದ ಕಾರ್ಯಗಳಲ್ಲಿ ಪ್ರಾಮುಖ್ಯವಾದ ಒಂದು ಅಂಶ. ಇದನ್ನರಿತ ಹಿರಿಯರು ಈ ಸಲ ಇಬ್ಬರು ಖ್ಯಾತ ಕಲಾಕಾರರಿಗೆ ಸನ್ಮಾನದ ಏರ್ಪಾಡು ಮಾಡಿದ್ದಾರೆ. ಇಷ್ಟರಲ್ಲಿಯೇ  ಶ್ರೀ ಶಂಭು ಮತ್ತು ಸಪ್ಪಾಲಾಲ ನದಾಫರ ಸನ್ಮಾನ ಜರುಗಲಿದೆ. ಇವರೀರ್ವರ ಕಲಾಸೇವೆಯನ್ನು ಎಷ್ಟು ಹೊಗಳಿದರೂ ಕಡಿಮೆಯೆ ಸರಿ.
ಶ್ರೀ ಶಂಭು ಹೆಗಡೆ ಕೆರೆಮನೆ ಅವರು ಉನ್ನತ ಪದವಿದರರಲ್ಲ; ಎಸ್. ಎಸ್. ಎಲ್. ಸಿ ಯವರೆಗೆ ಓದಿ ಒಂದು ವರ್ಷ ಶಾಲಾಶಿಕ್ಷಕರಾಗಿ ಕೆಲಸ ಮಾಡಿದವರು. ಬಾಲ್ಯದಿಂದಲೂ ಅವರಿಗೆ ರಂಗಭೂಮಿಯಲ್ಲಿ ಆಸಕ್ತಿ. ಪಾತ್ರಧರಿಸುವದು ಅವರ ಚಟ. ಅವರ ಅರ್ಥ‌ಭಿನಯ, ಹಾವಭಾವ, ಕುಣಿತ, ಮಾತುಗಾರಿಕೆ ಪ್ರೇಕ್ಷಕರನ್ನು ಬೆರಗು ಗೊಳಿಸುತ್ತ ಬಂದಿವೆ. ಕ್ರಿ. ಶ. ೧೯೫೯ ರಲ್ಲಯೇ ಅವರ ಬಣ್ಣ್ದ ಬದುಕು ರೂಪಗೊಂಡಿತು. ಮೊಟ್ಟಮೊದಲು ಸಾಲಿಗ್ರಾಮ ಮೇಳ ಅವರನ್ನು ಬರಮಾಡಿಕೊಂಡಿತು. ವೇಷಕಟ್ಟಿ ಕುಣಿದದ್ದೂ ಆಯಿತು. ನಂತರ ೧೯೭೩ ರ ಸುಮಾರಿಗೆ ಅವರು ಇಡಗುಂಜಿ ಮಹಾಗಣಪತಿ  ಯಕ್ಷಗಾನ ಮಂಡಳಿಗೆ ಪುನರ್ಜನ್ಮವಿತ್ತು ಅದನ್ನು ಅಚ್ಚುಕಟ್ಟಾಗಿ ನಡೆಯಿಸಿಕೊಂಡು ಬಂದಿದ್ದಾರೆ. ಯಕ್ಷಗಾನ ರಂಗಭೂಮಿಗೆ ಅರ್ಧಚಂದ್ರಾಕೃತಿಯ ರಂಗಸಜ್ಜಿಕೆಯನ್ನು ಜೋಡಿಸಿದ ಶ್ರೇಯಸ್ಸು ಅವರಿಗೆ ಸಲ್ಲುತ್ತದೆ. ಹಿಂದೊಮ್ಮೆ ಇವರು ಕರ್ನಾಟಕ ನಾಟಕ ಅಕಾಡೆಮಿಯ ಸದಸ್ಯರಾಗಿ ಸೇವೆ ಸಲ್ಲಿಸಿದ್ದಾರೆ. ಇವರ ಕಲಾ ಸೇವೆಯನ್ನು ಮೆಚ್ಚಿಕೊಂಡು ಅಕಾಡೆಮಿಯವರು ಮಾಸಾಶನ ನೀಡಿ ಗೌರವಿಸಿದ್ದಾರೆ. ಅನೇಕ ಸಮಾರಂಭಗಳಲ್ಲಿ ಅವರ ನಟನೆಯನ್ನು ಮೆಚ್ಚಿ ಸನ್ಮಾನ ಸಲ್ಲಿಸಿದುಂಟು. ಇಮದು ಕರ್ನಾಟಕ ವಿಶ್ವವಿದ್ಯಾಲಯವು ಈ ಕಲಾವಿದನಿಗೆ ತನ್ನ ಅಭೂತ ಪೂರ್ವ ಸನ್ಮಾನ ನೀಡಲಿದೆ.
ಶ್ರೀ ಅಪ್ಪಾಲಾಲ ನದಾಫರು ಜಮಖಂಡಿ ಭಾಗದವರು, ಚಿಕ್ಕಂದಿನಲ್ಲಿಯೇ ಶ್ರಿ ಕೃಷ್ಣ ಪಾರಿಜಾತದತ್ತ ಇವರ ಒಲವು. ಈ ಬಯಲಾಟದ ಯಾವ ಪಾತ್ರವನ್ನಾದರೂ ಇವರು ನಿರ್ವಹಿಸ ಬಲ್ಲರು. ಶ್ರೀ ಕೃಷ್ಣನ ಪಾತ್ರವೆಂದರೆ ಇವರಿಗೆ ಅಚ್ಚುಮೆಚ್ಚು. ಕೊರವಂಜಿ ಪಾತ್ರ ಧರಿಸಲು ಹೆಚ್ಚಿನ ಹುಚ್ಚು. ಈ ಪಾತ್ರ ಧರಿಸಿ ರಂಗಕ್ಕೇರಿದ ನದಾಫರು ಪ್ರೇಕ್ಷಕರನ್ನೆ ಹುಚ್ಚರನ್ನಾಗಿ ಮಾಡಿದ ಸಂದಂರ್ಭಗಳಿವೆ. ಅಂತಹ ಅಗಾಧವಾದ ನೈಪುಣ್ಯ ಇವರ ಹಾಡುಗಾರಿಕೆಯಲ್ಲಿದೆ. ಶ್ರೀ ಕೃಷ್ಣ ಪಾರಿಜಾತವೆಂದರೆ ಅವರೋಹಣ, ಆರೋಹಣಗಳನ್ನು ಆಧರಿಸಿ ಸ್ವರವೆತ್ತಿ ಹಾಡುವದು. ಈ ಸಾಧನೆಯನ್ನು ಸಿದ್ಧಿಗೆ ತಂದ ಆರೀ ಅಪ್ಪಾಲಾಲ ಅವರು ತಮ್ಮ ಮಧುರಕಂಠದಿಂದ, ಹಾಡಿ “ಪಾರಿಜಾತ ಕೋಗಿಲೆ” ಎನಿಸಿಕೊಂಡಿದ್ದಾರೆ. ಮೈಸೂರು, ಬೆಂಗಳೂರುಗಳಲ್ಲಿ ಸಹ ಇವರ ಆಟಗಳು ನಡೆದು ರಸಿಕರ ಮೆಚ್ಚುಗೆ ಪಡೆದಿವೆ. ಅಕಾಡಮಿ ಅವರು ಇವರಿಗೆ ಮಾಸಾಶನ ನೀಡಿದ್ದಲ್ಲದೆ ಮೊನ್ನೆ ಮೊನ್ನೆ ಇವರನ್ನು ಅದಕ್ಕೆ ಸದಸ್ಯರನ್ನಾಗಿ ಆಯ್ಕೆ ಮಾಡಿದ್ದಾರೆ. ಇಂದು ನಮ್ಮ ಕರ್ನಾಟಕ ಜಾನಪದ ಸಮ್ಮೇಳನದ ಸನ್ಮಾನಕ್ಕೆ ಆದರದ ಓಗೊಟ್ಟು ಇಲ್ಲಿಗೆ ಬಂದಿದ್ದಾರೆ.
ಈ ಸಮ್ಮೇಳನದಲ್ಲಿ ಕರ್ನಾಟಕದ ಗ್ರಾಮ ದೇವತೆಗಳನ್ನು ಕುರಿತು ಮೂರು ವಿಚಾರಸಂಕಿರಣ ಜರುಗಲಿವೆ. ರಾತ್ರಿಯಲ್ಲಿ ವಿವಿಧ ರಂಗದರ್ಶನಗಳು ಪ್ರದರ್ಶನಗೊಳ್ಳಲಿವೆ. ತಾವೆಲ್ಲ ಸಹಕರಿಸುವ ಭರವಸೆ ನಮಗಿದೆ.
ತಮ್ಮೆಲ್ಲರಿಗೂ ವಂದನಾಪರ ಸ್ವಾಗತ !
ಜೈ ಜಾನಪದ !! 
ಕರ್ನಾಟಕದ ಸ್ತ್ರೀ-ಗ್ರಾಮದೇವತೆಗಳು:ಮುನ್ನುಡಿ
ಜಾನಪದ ಅಧ್ಯಯನವು ಇತ್ತೀಚಿಗೆ ಸರ್ವತೋಮುಖವಾಗಿ ಬೆಳೆಯುತ್ತಲಿದ್ದು, ಅದು ಅನೇಕ ವಿಜ್ಞಾನ ಕ್ಷೇತ್ರಗಳ ಒಂದು ಸಂಕಿರಣವಾಗಿದೆ. ಎಲ್ಲ ಸಾಮಾಜಿಕ ಶಾಸ್ತ್ರಗಳಿಗೂ ಮೂಲ ಆಕರವಾಗಿರುವ ಜಾನಪದ ಅಧ್ಯಯನವು ಸ್ನಾತಕೋತ್ತರ ಮಟ್ಟದಲ್ಲಿ ಅಧ್ಯಯನದ ವಿಷಯವಾಗಿರುವದು ಅದಕ್ಕಿರುವ ಇತ್ತೀಚಿನ ಮಹತ್ವವನ್ನು ತೋರಿಸುತ್ತದೆ. ಕರ್ನಾಟಕ ವಿಶ್ವವಿದ್ಯಾಲಯವು ಜನಪದ ಸಾಹಿತ್ಯದಲ್ಲಿ ಸ್ನಾತಕೋತ್ತರ ಎಂ. ಎ. ತರಗತಿಗಳನ್ನು ನಡೆಸುವುದರೊಂದಿಗೆ ೧೯೭೩ ರಿಂದ ಕರ್ನಾಟಕದ ಬೇರೆ ಬೇರೆ ಭಾಗಗಳಲ್ಲಿ ಅಖಿಲ ಕರ್ನಾಟಕ ಜಾನಪದ ಸಮ್ಮೇಳನಗಳನ್ನು ನಡೆಸುತ್ತ ಬಂದಿರುವದು ಗಮನಾರ್ಹ ಸಂಗತಿಯಾಗಿದೆ. ಜಾನಪದ ಕ್ಷೇತ್ರದ ವಿವಿಧ ವಿಷಯ – ವಸ್ತುವಿನ ಆಯ್ಕೆಮಾಡಿ – ಸಮ್ಮೇಳನ ಅಂಗವಾಗಿ ನಡೆಸುವ ವಿಚಾರ ಗೋಷ್ಠಿಗಳು ಆ ಮೂಲಕ ವಿದ್ವಾಂಸರ ಪ್ರಬಂಧಗಳೊಡನೆ ಪ್ರಕಟಗೊಳ್ಳುತ್ತಿರುವ “ಜಾನಪದ ಸಾಹಿತ್ಯ ದರ್ಶನ” ಎಂಬ ಸ್ಮರಣೆ ಗ್ರಂಥಗಳು – ಜಾನಪದ ಅಭ್ಯಾಸಿಗಳಿಗೆ ಬೆಲೆಯುಳ್ಳ ಆಕರಗಳಾಗಿವೆ. ರಂಗದರ್ಶನವೂ  ಸಮ್ಮೇಳನದ ಒಂದು ಆಕರ್ಷಣೆಯಾಗಿದೆ.ಈ ಸಾರೆಯ ಈ ಎರಡನೆಯ ಸಮ್ಮೇಳನವು ಅಂಕೋಲೆಯ ಜಿ. ಸಿ. ಕಾಲೇಜಿನ ಸಹಯೋಗದೊಂದಿಗೆ ನಡೆಯಿತು. ಆ ಸಮ್ಮೇಳನದ ಗೋಷ್ಠಿಗಳ ಮುಖ್ಯ ವಿಷಯ “ಕರ್ನಾಟಕದ ಸ್ತ್ರೀ – ಗ್ರಾಮದೇವತೆಗಳು” ಅನೇಕ ವಿದ್ವಾಂಸರು ಈ ವಿಚಾರ ಸಂಕಿರಣದಲ್ಲಿ ಭಾಗವಹಿಸಿ ತಮ್ಮ ಪ್ರಬಂಧಗಳನ್ನು ಮಂಡಿಸಿ ಸಮ್ಮೇಳನವನ್ನು ಯಶಸ್ವಿಗೊಳಿಸಿದ್ದಾರೆ. ಅವರೆಲ್ಲರಿಗೂ ಕನ್ನಡ ಅಧ್ಯಯನ ಪೀಠದ ಪರವಾಗಿ ಕೃತಜ್ಞತೆಗಳು .
ಈ ಎಂಟನೆಯ ಅಖಿಲ ಕರ್ನಾಟಕ ಸಮ್ಮೇಳನಕ್ಕೆ ಸರ್ವಾಧ್ಯಕ್ಷರಾಗಲು ಒಪ್ಪಿ ತಮ್ಮ ಅಭ್ಯಾಸಪೂರ್ಣ  ಅಧ್ಯಕ್ಷ ಭಾಷಣವನ್ನಿತ್ತ ಡಾ. ಎಲ್. ಆರ್. ಹೆಗಡೆ ಅವರಿಗೆ ತಮ್ಮ ಹೃತ್ಪೂರ್ವಕ ಕೃತಜ್ಞತೆಗಳು. ಕೆನರಾ ವೆಲ್‌ಫೇರ್ ಟ್ರಸ್ಟಿನ ಅಧ್ಯಕ್ಷರೂ, ಸ್ವಾತಂತ್ರ ಯೋಧರೂ ಮತ್ತು ಖ್ಯಾತ ಸಾಹಿತಿಗಳೂ, ಈ ಸಮ್ಮೇಳನದ ಸ್ವಾಗತ ಸಮಿತಿಯ ಅಧ್ಯಕ್ಷರೂ ಆದ ಡಾ. ದಿನಕರ ದೇಸಾಯಿ ಅವರು ಈ ಸಮ್ಮೇಳನದ ಘನತೆ ಗೌರವಗಳನ್ನು ಹೆಚ್ಚಿಸಿದ್ದಾರೆ. ಅವರಿಗೂ, ಕೇಂದ್ರಶಕ್ತಿಯಾದ ಪ್ರಿ. ಕೆ. ಜಿ. ನಾಯಕ ಅವರಿಗೂ ಮತ್ತು ಸಮ್ಮೇಳನದ ಯಶಸ್ಸಿಗೆ ಕಾರಣವಾದ ಅಂಕೋಲೆಯ ಯಾವತ್ತು ನಾಗರಿಕರಿಗೂ, ಪ್ರತಿಷ್ಠಿತರಿಗೂ ಕನ್ನಡ ಅಧ್ಯಯನ ಪೀಠ ಹಾಗೂ ವಿಶ್ವವಿದ್ಯಾಲಯದ ಪರವಾಗಿ ಹಾರ್ದಿಕ ಕೃತಜ್ಞತೆಗಳು.
ಕನ್ನಡ ಅಧ್ಯಯನ ಪೀಠವು ಅವ್ಯಾಹತವಾಗಿ ನಡೆಸುತ್ತ ಬಂದಿರುವ ಜಾನಪದ ಸಮ್ಮೇಳನಗಳಿಗೆ ಉದಾರವಾಗಿ ಹಣದ ಸಹಾಯವನ್ನಿತ್ತು ಪ್ರೋತ್ಸಾಹಿಸುತ್ತಿರುವ ಕರ್ನಾಟಕ ವಿಶ್ವವಿದ್ಯಾಲಯದ ಕುಲಪತಿಗಳಾದ ಶ್ರೀ ಎಸ್. ಎಸ್. ಒಡೆಯರ ಅವರಿಗೂ, ಜಾನಪದ ಸಾಹಿತ್ಯ ದರ್ಶನ ಗ್ರಂಥ ಪ್ರಕಟನೆಗಳಿಗೆ ಸದಾ ಆದ್ಯತೆಯನ್ನಿತ್ತಿರುವ ಪ್ರಸಾರಾಂಗ ನಿರ್ದೇಶಕರಾದ ಶ್ರೀ ಎಸ್.ಬಿ. ನಾಯಕ ಅವರಿಗೂ, ಅವರ ಸಿಬ್ಬಂದಿಗೂ ಮತ್ತು ಗದುಗಿನ ಫ. ಶಿ. ಭಾಂಡಗೆಯವರ ತ್ವರಿತ ಮುದ್ರಣದ ಸಂಚಾಲಕ ಶ್ರೀ ಅಶೋಕ ಅವರಿಗೂ ನಾವು ಋಣಿಯಾಗಿದ್ದೇವೆ.

(ಸಂಪಾದಕರ ಪರವಾಗಿ)

